
Kiraka:  Te Tataro. 
 

TE  KATUEA 
 

Tibiika:  Ao imwain ae ti waaki 
Taan Tei aika kam karineaki ao 
N na butia   Titabu Tabane bwa e 
na teirake n nakomai n ana ana 
tuea ibukin nakoana ae te Tia 
kaeti tua nakon te Tautaeka. 
 
Mr. Titabu Tabane:  “Ngai Titabu 
Tabane, I tuea imatan te Atua ae 
moan te mwaka bwa N na 
kakaonimaki mani kaota au 
tangira ae koaua nakon abara ae 
Kiribati ae Inaomata man bura 
ieta ao N na karaoi naba au 
mwakuri ae Attorney General 
ngai nakon ana Maneaba ni 
Maungatabu Kiribati iaan te eti ao 
te kakaonimaki. 
 
Kiraka: Ana kaongora te 
Beretitenti i aon ana Kanoa te 
Tautaeka. 
 

ANA KAONGORA TE 
BERETITENTI I AON ANA 

KANOA TE TAUTAEKA 
 
H.E. Anote Tong:  Ko rabwa te 
Tia Babaire.  E koaua imwain ae 
I kanakoa te kaongora ao bon te 
kamauri nakoim ao nakoia kain 
te Maneaba ni Maungatabu ni 
kabane ao boni kain te ongora 
inanon te tai aio.  Kam na bane 
ni mauri!. 
 
E na kangai ngkanne aron ana 
kanoa te Tautaeka man te bong 
ae ngkai ni karokoa te wiki ae na 
roko.  Te bong aio ae te Kabong 
13/12/07, ao e koaua iai are bon 
am kanoa te Tibiika are boni 

kanoan te Tua are Vote of thanks 
ibukin te Policy Statement.  Anne 
are e prescribe inanon te Rules, 
tiaki ana motion te aomata ma 
kanoan te Rules. Man ana itera 
ngkanne ao e na nako ana 
marooro te Minitita n te mwane 
ibukin te kauntaeka ke te budget 
speech ibukin te Appropriation 
Bill 2008. 
 
Te Kanimabong 14/12/07 – bon 
aia bong Taan Tei. 
 
Te Moanibong 17/12/07 – ao iai 
te Biira ibukin te supplementary 
appropriation Bill 2007, ke te 
manga kataumwane ibukin 2007 
ibukin moan warekana.  Iai 
ngkanne te kaoti ibukin taonakin 
te Auti aio bwa aonga ni kona ni 
kona ni karinaki Tua aika teniua 
are aki koro taia kioina ngke e 
boni uarereke te tai imwin te 
rinerine ae nako te Tia Babaire.  
Anne ngkanne ae ti na bubuti iai 
bwa a na taonaki iai te naan tua 
akanne ke te Rules. Imwin 
taonakin te Rules ao iai ngkanne 
teniua te Bills are e na tabekia te 
Tautaeka.  (1). Trade Union and 
employers organization Bill 2007.  
(2) Te employment amendment 
Bill 2007. (3) Te Industry 
relations amendment Bill 2007 
ibukin moani warekaia ni 
kateniua. 
 
Te Kauabong 18/12/07 – ao boni 
kauntaekakin ngkanne te 
kataumwane ibukin te ririki 
2008. 
 
Te Katenibong 19/12/07 – bon 
aia bong Taan Tei. 

 Te Kabong 20/12/07 – e na 
uotaki ngkanne te Manga  
kataumwane 2007 ibukin 
kometenakina ao kabwatakina ao 
te kataumwane ibukin 2008 
ibukin naba kometenakina, 
kauouan warekakina ao 
kabwatakina.  Iai naba te kaoti 
ae na tabekaki are e na butiaki 
iai ana kariaia te Auti aio ibukin 
te kataumwane ibukin te 
karikirake ibukin te ririki 2008. 
 
Te Kanimabong 21/12/07 – bon 
aia bong Taan Tei ao aio naba 
are e na motirawa te Auti aio n te 
tai aio te Tia Babaire.  Ko bati n 
rabwa. 
 
Kiraka:  Te kaoti ni kaitau nakon 
te Beretitenti ibukin ana Taeka 
ni Bau te Tautaeka. 
 
TAEKA NI KAKAITAU NAKON 

TE BERETITENTI IBUKIN 
TAEKA NI BAU 

 
Tibiika: Taan Tei aika kam 
karineaki, imwain ae I angani 
ngkami te marooro ibukin 
butimwaean ana Taeka ni Bau te 
Beretitenti,   ao I ti kan taekinna 
moa bwaai aika uarereke aika 
uoua.   
 
Te moanibwai, bon ana bubuti te 
Tia Tei nakon te Kauntira  n Rabi 
bwa ibukin bukinana man te 
Tautaeka n Biti are e a tia n 
rineaki iai bwa e na kaina te 
Council ibukin tararuan raoi Biti 
bwa e na rikirake bwa te aba ae 
raoiroi ao e a tia ni bubuti 
ngkanne bwa e na ira Bowin ami 
Auti aio n te tai aei.  E na kitana 
Tarawa n te bong aei n okira Biti. 

Te kauoua, e korakora nanou ni 
wakina te marooro n ami 
Maneaba ni Maungatabu aio bwa 
e na mimitong kanga ni 
katotonga aron aia maneaba ara 
bakatiku i aon aia abamwakoro 
nako.  Ngaia are ibukin aio ao I 
bubuti ami ibuouboki iai ngkami 
Taan Tei. Kam rabwa ao ti a 
waaki ngkanne nakon ara bwai 
are imwina are te kaoti ibukin 
karabwan te Beretitenti n ana 
Taeka ni Bau. 
 
Mr. Teburoro Tito: Te Tia Babaire 
Ko rabwa n am katanoata ao ti 
bane n ongora iai, ao imwain ae I 
waaki kanga I bon ti kanga 
kaeka te kamauri mai iroun te 
Beretitenti ao man am itera naba 
ae man ara itera aio ngaira Taan 
Tei.  Ti kamauri naba nakoim te 
Tibiika ao te Beretitenti ma 
Minitita ao raora n Tia Tei aikai 
ao kain Kiribati naba are a 
ongora n te tai aei.  Ma imwain 
ae I waaki ni marooro i aon te 
kaoti aio te Tia Babaire ao  I ti 
kan ota teutana n aron te 
mwanewe n taeka ae taekinna te 
Beretitenti ae te kaoti aio akea ae 
na tabekia bwa ti a boni marooro 
naba iai.  Ao kai e rabwa ngkana 
tao ai anne arona ae e bon riai ni 
karaoaki ma e a manga kaokoro 
ma te taneiai n taai aika nako te 
Tia Babaire. Ngaia are ngkana ko 
kona n anganira moa otara are ti 
na waaki iai n te tai aei ngkai  
ngkoe te Tibiika ae ko boou ao ti 
na butimwaea ane tao e a tia ni 
kairua taai aika nako are iai ae e 
tatabekia n te aro bwa kanga 
ngaia naba ae na manga kaeka 
ngkana arona bwa iai taian 

marooro ake tao a kaineti  nakon 
te kaoti aio.   
 
N te tai ae nako e tabekia te Tia 
Tei ae karineaki mai Abaiang 
ngkana arona bwa e na uringnga 
te Tia Tei mai Abaiang are tao 
boni ngaia te kabanea ni maan n 
ara Auti n Tei ao ngke e anganaki 
n te tai arei ao I taku bwa kanga 
e kakan naba ao ti kakoaua are 
tao bon iai am babaire ngkoe te 
Tibiika. Bon taben te Tibiika bwa 
n taai aika nako ao e na bae n 
boraraoi ma antai are e angaraoi 
ibukin tabekana ao ngaira 
ngkanne ti a roko naba ngaira 
ake nikiraia Taan Tei n ungara te 
marooro ni karabwarabwa n aron 
are ti tataneiai n taai nako.  
Ngaia are I kan katokia moa ikai 
te Tibiika imwain ae I wakinako 
ngkana ko kona n anganira moa 
otara raoi bwa e nga raoi ae ti na 
waaki iai ae taekinna te 
Beretitenti ke tao are e 
kakaraoaki n taai aiika nako te 
Tia Babaire.  Ko rabwa. 
 
H.E. Anote Tong:  E koaua te Tia 
Babaire ao tao ti na uaia n 
iraorao i aon aio bwa te kaoti aio, 
te kaoti are e mena inanon te 
Tua kanga ti teuana ibuakon te 
naan kaoti are e aki karioa 
temanna te Tia Tei bwa taekana 
ane e wene inanon ara Tua aio te 
Tia Babaire. Ngkana ko tara 
mwakoro 21, ao kanga e karioaki 
inanon te Tua taekana ane e 
kangai: ‘ngaira kain te Maneaba 
ni Maungatabu aio te Tia Babaire’  
kanga teina anne. 
 
Are nanona kanga tiaki ana 
tabeka te Auti n Tei ae tao N na 

kabwara bure ngkana tao  aio 
bwa aio otau te Tia Babaire, bwa 
are ngke I kanakoa te marooro 
are n te moanibong ao I aki 
kanakoa iaan tibwangau n Tia 
Tei ke tao tibwangau are tao te 
tia kaira te Tautaeka.  Mai iaan 
tibwangau teuana te Tia Babaire 
are kanga Kautun te Aba.  Aio ae 
I taku bwa ti bane n ota n aron te 
bwai ae kakaraoaki. I aki tabekia 
bwa te Tia Tei te Tia Babaire, ma 
I tabekia iaan tibwangau are 
kautun te aba are I kanakoa te 
bwai are e a tia ni karioa te 
Tautaeka bwa e na kaira te 
botannaomata nakon te aua n 
ririki ae imwaira. Ngkana ti 
kakoaua te Biira bwa ara 
kanganga bwa i aon Kiribati, a 
botaki naba nakoa ae kanga te 
prime minister ao te Head of 
State. N taabo tabeua te tia 
kanakoa te policy statement ke te 
marooro arei te Tia Babaire, te 
Government General. Kanga n 
taabo tabeua te aomata are e 
aranaki bwa kautun te aba ngaia 
are bon anne ngkanne are 
aongkoa tao I karaoia n te tai 
arei tibwangau teuana anne te 
Tia Babaire.  Ngaia are tao bon 
aio bukin are kanga e riki ni 
kaokoroaki te kaoti aio bwa e na 
bon tabekaki taekana. E bon 
aoria are te marooro imarenaia 
Taan Tei bwa are boni kanoan te 
Auti aio.  Aio otau te Tia Babaire.  
I taku bwa ti na riai naba ni 
kamataata otara bwa te baere I 
karaoia n te moanibong, I aki 
karaoia n nakoau are tao te Tia 
Tei ngai bwa I karaoia n nakoau 
are te head of state  inanon tao 
kautun te aba  inanon te tai ae 
nako.  Kanga anne otau ma 

ngkana arona bwa iai are tao e 
aki botau n iango ma aio te Tia 
Babaire ao kanga bon ti kaetana 
te Tia Babaire bwa aio are e 
karaoaki n taabo nako bwa te 
Head of state ngaia are e deliver 
aio n taainako ibukin te 
Tautaeka nakon te 
botannaomata. Ko rabwa te Tia 
Babaire. 
 
Tibiika:  Ti tebo ma otau bwa te 
kaoti are e na tabekaki ngkai bon 
iai taekana ae kaweneaki n ara 
Rules of Procedure ao iai naba 
aron angana n aron are e 
taekinaki n te Rules.  E aki kona 
n oneaki ma e ti kona n reitaki n 
taeka tabeua ibukina, ibukin te 
kaoti aio.  Ma te kaoti are e mena 
n ami Tua ni Bowi ngaia ae e na 
moanibwai ao ngaia ae e na 
waaki te aba iai ni 
maroroakinaki. Ao iai ana bubuti 
te Tia Tei mai Tarawa Teinainano 
ae e a tia ni kabutia ae e roko 
irou are e tangiria ni kan karin 
taeka tabeua, tiaki n onea tein te 
taeka ane inanon ami Tua ma ni 
karini bwa reitan te kaoti anne.  
Ao I a tia ni kariaia anne, ma ti 
tebo ma otau ngkanne bwa e 
totokoaki aio iroun te Beretitenti.  
Ngaia anne? 
 
H.E. Anote Tong:  Te Tia Babaire 
kanga ti karekean kaotakira bwa 
are nanona ngkana iai te onono 
ao are ti na manga katei bai iai 
ikai te Tia Babaire ngkana ngaia 
anne bwa I taku bwa kaoti aio te 
kaoti ae kaokoro ma te naan 
kaoti tiaki ana kaoti te Tia Tei are 
e uotia ni boni karioa taekana i 
bon irouna. Ao tao e koaua 
ngkanne are ngkana iai kan 

oneakina ao tao are e na manga 
karaoaki naba inanon te Auti aio 
te Tia Babaire bwa nakon ae tao 
ko a tia ni butimwaia.  Ngkana 
ko a tia ni butimwaia ao ti na 
katei bai iai ao ti na kauntaekaia 
naba te Tia Babaire bwa e na 
debated nakon te motion. Ngaia 
are nanona ngkanne te Tia 
Babaire tao ai kawaina anne are 
te debate i aon te onono ao tiaki 
iaon te motion moa ke te vote of 
thanks, bwa are aio kanga te vote 
of thanks. Akea ara kanganga te 
Tia Babaire ma ti kaitiakan aron 
otara.  Ko rabwa. 
 
Tibiika:  E rabwa te Beretitenti ao 
te Tia Tei mai Tarawa 
Teinainano. Ngaia a reke aron 
ana kantaninga te Beretitenti, e 
aki totokoa aron am onono ma e 
ti kani kamataata bwa n aron 
otara ao e nang boni waaki naba 
ngkai te marooro i aon te kaoti 
are taekan are e a tia ni wene 
anne.  Ma ngkai iai te karinrin ae 
raka nako iai n angana naba are 
ti taku bwa e eti iaan Tuan te 
Auti, ao ngkanne nanona e na 
tangira maroroakinana ke te 
katei baia i aona ke te kaotinano 
i aona.  Ngaia naba anne otam te 
Tia Tei ae rine. Ngkana kam bane 
ni boraoi ma anne ao N nang 
angan ngkanne te Tia Tei ae 
karineaki bwa e na waaki. 
 
Mr. Teburoro Tito: Te Tia Babaire 
ko rabwa. E koaua N na aki 
kananaua te marooro i aon aei 
ma e aoria bwa ti na waaki i aon 
aio bwa I ti kani kangai, I 
boraraoi ma te Beretitenti are 
ngke e taetae n te moanibong ao 
e aki taetae te Beretitenti ae te 

Tia Tei ke tao Mataniwin te 
Tautaeka ke mataniwin te 
Kabineti ma e taetae ana 
Beretitenti Kiribati ae Atun 
Kiribati ae kautun te aba ae te 
Head of State. Ngaia anne ti bane 
n ota iai te Tia Babaire ao I taku 
bwa anne ae e kakaraoaki man 
taai aika nako are e tatatae n te 
tai anne bwa tiaki te Tia Tei ma e 
taetae Kautun Kiribati ao ti ota  
n anne te Tia Babaire.  Ao n taai 
aika nako t iota naba iai ma 
aroni karaoana n taai aika nako 
arei, ma tao ngkana e na iai te 
bitaki n te tai aio ao akea naba 
au kanganga iai te Tia Babaire ke 
tao taian katamaroa.  E koaua ao 
akea naba te kanganga ae I noria 
ngkana e a manga rairaki ni 
bitaki n aron are e a karaoaki n 
te tai aei te Tia Babaire.  Te bae e 
kakawaki  te Tia Babaire bwa are 
ngkoe ae ko na baireia bwa 
ngkana e nako raoi te Auti iai ao 
ngaira ti taku bwa e nako raoi 
naba n arei ao n aei bwa e 
kakawaki ae ti na ata n nera n te 
tai aei.  
 
Te Tia Babaire ao I 
karabwarabwa n aron are I 
anganaki n te tai aei bwa N na 
tabeka te kaoti n ai aron aio are 
tao ana karabwarabwa te Auti n 
Tei nakon kautun Kiribati, ao e  
koaua I a karautaeka ngke 
ngkana e taku te Beretitenti bwa 
reitana are I a manga reitia ni 
karini taeka tabeua iakun te 
kaoti  ni karabwarabwa tao en a 
taraia te Beretitenti bwa tao iai te 
angabuaka iai ao I a rimoa naba 
n iraorao te Tia Babaire nakon te 
Beretitenti ao kain te Tautaeka 
ao kain Kiribati ake tao a na taku 

n aia iango bwa au onono ke au 
rereiti i aon te kaoti ni 
karabwarabwa e na kaokoro 
tarana irouia ma are I a taraia iai 
n te tai aei te tai aei te Tia 
Babaire ao are N na boni 
kabwarabwara n taina ae riai te 
Tia Babaire.  
 
Te Tia Babaire n aron ae e ataki 
ngkana imwain ae I waki nako ni 
kabwarabwara au onono ao I ti 
kani kanga riki bwa n te aba ae 
Buritan te Taeka ni Bau, e 
kananakoa te Uea n aine n ana 
Auti n Tei Buritan are te House 
of Commons ao e roko te Uea n 
Aine n te tai anne ni bon 
tekateka n anga te Taeka ni Bau 
te Tia Babaire.  Ao ana Taeka ni 
Bau te Uea n Aine ke kautun te 
aba n Engiran ao e karaoaki 
iroun te Prime Minister are e 
rineia te botannaomata ma ama 
Minitita, ao boni ngaia are e a 
karioa ao bon te Uea n Aine ke 
kautun te Aba i Engiran ngaia 
are e warekia.  Ao e koaua, I kani 
katamaroa ni kangai bwa e bon 
riai ni wareware kautun Kiribati 
ni nnena ae nako raoi. N te tai ae 
nako e angabuaka  ae I noria 
bwa e wareware n nnena  n Tia 
Tei ma I taku bwa N taai aika na 
roko au bubuti te Tia Babaire e 
na menaki raoi kautun Kiribati 
bwa e na wareware n te tabo ae 
na nako raoi iai ae taraki bwa a 
kautun Kiribati n aron ae e 
karaoaki naba i Buritan.  Te Uea 
n Aine e aki tetekateka n ana 
tabo te Tia Tei.  E nako ni bon 
tekateka n te tabo are e a tia n 
baireaki bwa kautun Engiran, 
Buritan ae e anga bwanan te 
Tautaeka ae ana Tautaeka bwa 

are te Uea n Aine are ana 
Tautaeka te Tautaeka. Ao ikai ti 
a tia n tangoa  te waaki aei te Tia 
Babaire ma I taku bwa ti riai ni 
kamataataia kain Kiribati bwa e 
aera ti a kaitau ngkai. Ti a 
kaitaua te aua n ririki ae wene 
imatara ae e a tia n tabekia 
kautun Kiribati are e rineia 
Kiribati.  Ao e koaua, te kaokoro 
ikai bwa tao boni kautun Kiribati 
are e tabekia tao boni ngaia naba 
ae karioa ma ana Minitita ao tao 
nake taan buokia. E kaokoro n 
are i tinaniku tao i Buritan, 
Aotiteria, i Nu Tiran bwa kautun 
te aba e aki karioi baikanne.  A 
karioaki irouia nake a rineaki 
iroun te botannaomata ao e a 
taetaeki ni kawai iai ao imwina e 
a karabwaki  ngkanne te Tia 
Babaire.  Ao n aron ae ti ataia  te 
tai aio, kanga ni kaoti marooro 
aika mimitong n aron are ko  
taku te Tia Babaire. A na 
mimitong bwa are ti kaineta ara 
marooro nakon te taetae ni kawai 
ae e rangi ni kakannato ae ana 
taetae ni kawai kautun abara ao 
e taekinna ibukin kabwaiara, 
ibukin tamnein arora ngaira te 
botannaomata inanon te aua n 
ririki. Te Tia Babaire ma ngaia 
are N na waaki i aon au onono 
aio ke tao au karabwarabwa are 
iai teutana kanga oneakina te Tia 
Babaire ao N na tabekia ni 
kangai. Bwa ngaira kain te 
Maneaba ni Maungatabu ni 
Kiribati, ti anga ara kaitau nakon 
te Beretitenti ibukin ana taeka 
ake e a tia n taekin nakon te 
Maneaba ao ti bubuti ma te 
karinerine nakoim ngkoe ara 
karineaki bwa ko na 
kakorakoraki riki inaomatan ao 

toronibwain abara inanon 
kakoroan nanon te Kora ni Kaeti.    
 
Te Tia Babaire ao anne kanga te 
kaoti ae bwanin ae tao n aron ara 
Tua e aranaki bwa e oneaki te 
karabwarabwa.  Ti Tia Babaire I 
kani kamataata bwa te onono ke 
tao te reireiti aio tiaki 
kamangoran te karabwarabwa, 
ma I taku bwa katonuana ao 
karokoraoana raoi riki i aon ni 
nnena.  Kioina bwa ana taeka 
ara Beretitenti ae karineaki are 
kautun abara e bon takinna 
ibukin Kiribati ae bwanin. E 
mwaneia kain Kiribati iai ni 
kabane n akea temanna ae ti 
tiku iai.  E mwanei abamwakoro 
ni Kiribati ni kabane bwa e na 
tabekiarake inanon aua te ririki  
te Tia Babaire. Ao tera bona 
iroura ngaira aika Taan Tei 
ibukia kain Kiribati. N te tai aei I 
kukurei n taekinna bwa ti na 
karabwa kautun abara ae 
karineaki n aron ana tamnei are 
e a tia ni kawenea nakoira.  Ma ti 
kani bubuti naba te Tia Babaire 
ngkai ngaira botannaomata aika 
ti na tabekakirakeaki  iroun 
kautun abara, ti kani karini naba 
ara iango tabeua, ara namakin 
tabeua inanon ana kekeiaki ara 
Tautaeka n tabekirarake inanon 
aua  te ririki bwa e bia roko raoi 
te Tia Babaire nakon are ti 
kantaningaia ngaira kain 
Kiribati. Te Tia Babaire ti nano ni 
Kiribati ao au onono aio e kani 
katuruturua riki te nano ni 
Kiribati te Tia Babaire.  Tiaki 
ngaira kain Ereti, tiaki ngaira 
kain Matiare, tiaki ngaira kain 
Taiwan, tiaki ngaira kain 
Engiran, ma ngaira kain Kiribati 

te Tia Babaire.  Ao ara Beretitenti 
ae karineaki  are kautun abara ti  
karabwarabwa bwa e a tia ni 
kawenea ana tamnei ana 
Tautaeka. Tamnein te 
mwemwerake inanon aua te ririki 
te Tia Babaire.   Ao N na aki 
rinanon teuana ma teuana te Tia 
Babaire bwa I ataia bwa e 
uarereke te tai ma tao ae  a na 
boni karaoia raou tabemwang ni 
karabwai taabo ake kanga e teke 
nanora ke burora ngaira kain 
Kiribati ngke  ti ongo bwa e na 
kangai arora n te itera aio. E na 
manga kangai arora n te itera aio 
bwa te rikirake te Tia Babaire.  
Ngaia are I karabwarabwa  bwa I 
nora tamnein te rikirake te Tia 
Babaire inanon tamnein kautun 
abara ae ara Beretitenti are e 
takinna n te moanibong ae nako.   
 
Iai kain Tarawa Teinainano aika 
a tareboniai ao a taku.  Ai raoiroi 
ra ao ai tamaroa ao ai tangiraoira 
ao ai kangkangira te bwai ae 
takinaki imatara.  Ara Tia Tei ae 
karineaki, ko kona n tuangira 
bwa ti na roko ikekei ke ti na aki 
ao I kangai. Ti riai n anga nanora 
ma ara onimaki bwa ti na roko 
ikekei ao ti na anga ara 
ibuouboki n tokin ara konaa, n 
tokin ara tarena.  Te Tia Babaire 
ngai temanna  ae I kan anga au 
tarena ae teutana ke au kona 
teutana ao I taku bwa au kaoti n 
te tai aio ke tao au onono n te tai 
aio kanga I kan anga are a tia ni 
kanoa iai au botannaomata ao 
tao ae a na bon anga naba raou 
aika karineaki n raonna man 
renganna  mani kaboiarara mani 
kangkangia riki te Tia Babaire.  
Ao I taku bwa bon taben ara 

Beretitenti ae karineaki ae 
kautun abara ae tiaki te Tia Tei 
ngke e kanakoa bwanana n te tai 
anne, kautun abara bwa e na 
butimwai ara namakin aikai te 
Tia Babaire. Ma bon te 
nanokawaki ngai te Tia Babaire 
ngkana e a moantai naba ni 
kangai te Beretitenti kanga e 
angabuaka  ao tao N a boni bae 
ni bubuti te kateibai ao tao N  na 
boni kataia n totokoa te onono 
mai iroun te Tarawa Teinainano 
are e tabekia n te tai aei.  E bia 
manga iangoa riki ana iango 
anne ara Beretitenti ae karineaki 
te Tia Babaire, bwa are N na 
taekinna te Tia Babaire tiaki 
waean are e a tia ni iangoia 
kautun abara ma I taku bwa 
buokana.  E taekinna n taaai 
aika nako te Tia Babaire ara 
Beretitenti ae karineaki ao e teke 
nanou iai, karabwaia nake a tia 
ni ibuoka n iango ma te 
Tautaeka inanon taai aika nako 
ao I kauataoa te karabwarabwa 
anne te Tia Babaire n aron au 
noria.  Eng, e bati te ibuoka n 
iango, te ikarekebai mai irouia 
rabwata aika mwaiti.  Ao n te tai 
aei te Biira ao ti kani bubuti 
naba nakon ara Beretitenti ae 
karineaki bwa e na butimwaea n 
te tai aio ara kani ikarekebai 
nakoina ngkai ti na karini ara 
iango tabeua.  Ao e aoria ngkana 
tao a na aki rangi ni manena 
nakoina te Tia Babaire.  E aoria 
ngkana tao e a kaman n noori, e 
a kaman atai ma ti bubuti bwa e 
na butimwai bwa kaotan te reita 
n iango are e taekinna Tia 
Babaire. I taetae ngai ngkai te Tia 
Babaire ibukia kain Tarawa 
Teinainano, ao I aki ataia ngkana 

tao a reitai iai akana a ongora 
mai buki ma I ataia kain Tarawa 
Teinainano bwa I taetae ibukia n 
te tai aio.   Ao I taku bwa I kan 
angan te Beretitenti aia iango 
kain Tarawa Teinainano ake a tia 
ni kareai, tao tiaki ni kabane ake 
a kareai ma iai ake a kareai  ao a 
a teke nanou iai ao I kan anga 
nakon ara Tautaeka ae karineaki 
bwa raonakina inanon te aua n 
ririki ae imwaira bwa e aonga ni 
koro bukin te Tia Babaire te 
takete  ma te tamnei ae moan te 
tikiraoi ae ti na karokoaki iai 
inanon aua te ririki ae imwaira.  
Te Tia Babaire oin ara 
rengarenga ae N na angan te 
Tautaeka n te tai aei te Tia 
Babaire bwa ara Beretitenti ae 
karineaki, ti uoua bwa 
kakannaton inaomatan Kiribati 
ao katoronibwaian Kiribati.   
 
Te Tia Babaire inanon au ongora 
ao I karautaeka nakon te 
Beretitenti ae karineaki bwa ti 
tebo ma anganai te namakin 
imwin te ongora ni kabane ao I 
anganaki te namakin ae kangai.  
Kabwaiara are i tinaniku ikekei, 
ara mwakuri are ikekei, 
toronibwaira are ikekei, raara riki 
are ikekei.  Kanga e tatara 
tinaniku.  Te Tia Babaire ti na 
karabwa ara Beretitenti bwa aua  
te ririki ae nako ao I taku bwa iai 
ana kekeiaki ni kataia ni karaka 
riki te toma ma tinaniku.   Ti 
karabwa n anne ma e bia riki te 
toma ma tinaniku te Tia Babaire 
bwa tabekan matara bon mai 
iroura  ao ti nang taranako ao ti 
nang taratara tinanikun nangin 
karawa bwa e na kaoti te bwai 
teuana ae na bwaka mai iaan 

nangin karawa n te bong teuana 
ma teuana bwa ngaia kabwaiara.  
Ngaia rikirakera ao akea riki.  Te 
Tia Babaire I ataia  ao tao bon 
ata aio te Beretitenti.  I ataia bwa 
e boni kani karikirakea ara 
Kiribati.  Ma tao e koaua inanon 
taibinan te taeka ma terana ao 
tao inanon kangaiakinana ke 
warekana, e aki rangi n turuturu 
raoi te Tia Babaire.  E aki rangi 
rangi n ringaki nanou ngai ae te 
nano ni Kiribati ae I kan 
toronibwai moa bon ikai.  I kan 
nora te mwakuri ae tiraua i 
Kiribati te Tia Babaire. I kan 
noria ara kambwana aika 
ngurake n rikirake te Tia Babaire 
iaon Kiribati. I kan nora te bwaro 
ni maono i aon Kiribati ni boni 
karikirakeira i bon iroura te Tia 
Babaire. I kan noria kain Kiribati 
bwa a na kataboroa ao ni 
kateniboroa a na kaaboroa  aia 
kakamwakuri ao aia bwaro ni 
maono  bwa e aonga n rikirake 
riki abara te Tia Babaire. Ao 
anne ae I taku bwa e bon  
nanonna  te Tia Babaire ma are e 
aki taekinna n ana mwanewe, 
ngaia ae I a karautaeka ngkai I a 
manga kataia ni karini mwanewe 
aikai n ana kantaninga te 
Tautaeka  ae karineaki.  Ma 
ngkana tao I a bure ikanne  ao e 
aoria bwa I a tibanako iai te Tia 
Babaire ao I kabwara bure iai ma 
ai kainnanoia au botannaomata 
te Tia Babaire ae I kani bwaeti n 
te tai aei.  Akea riki aio ti te tai 
inanon wakinan aua  te ririki ae 
ti na karokoi iai ara rengarenga 
te Tia Babaire.  Eng, mimitongin 
inaomatara ao kakannaton ara 
toronibwai ae bon Kiribati ngaira.  
Anne oin au onono te Tia Babaire 

bwa iai au namakin bwa ti tebo 
ma ti ira te aonnaba ngkai.  Ko 
mena i Biti, ko mena i Matiare, 
ko mena i Babua ao ko mena 
iaara.  A tabe n tara tinaniku 
bwa ngaia ti tinaniku ngaia te 
kabwaia ae na roko mai iai. A 
tatarake. Eng, ngkana I karakina 
teuana ae te kabotau te Tia 
Babaire ae ko taekinna te Tia 
Babaire n am marooro bwa ti na 
okirikaki nakoia ara bakatiku ni 
kamimitonga ara Auti aei bwa e 
mimitong aia marooro ara 
bakatibu n aia maneaba. Ma e 
bure anne te Tia Babaire, bwa 
anne Kiribati ao e teke nanora iai 
ao ngaia ae ti na raoniko iai.  Ma 
ko taekina kamimitongngan aia 
auti kain Tonga ke kain iaa ao 
tiaki kan raoniko n anne bwa 
tiaki kain Tonga ngaira.  
 
Te Tia Babaire n taai aika nako 
imwain rokoia Imatang ke 
imwain rokon mwane ni buoka 
ao ngaira I-Kiribati ti bon rangi n 
aintoa.  Ti bon rangi ni marurung 
ni bonnanoia ara waaki ni katiai 
ara maneaba, ni katiai ara bono, 
ni katiai ara kotiwei, ni katia te 
bwai teuana.  E ti maua nakoaki, 
a Bowi Unimwane,e tia te moti ao 
e a tim naba te kawa n reitaki 
teuana ni katia te bwai anne. 
Irabong imwina e tia, anne 
korakorara ngkoa te Tia Babaire.  
Ma tera ae riki ngkai ao I 
karakinna n ara botaki i 
Auckland ae ti nako iai. E ongora 
naba iai te Tia Tei mai Nonouti 
are e kaira Kiribati n taai aika 
nako ma I aki ata ana iango. Ma 
au taeka nakon te conference i 
Auckland n te tai ae nako I 
kangai aio Kiribati ngkoa.  Ma 

Kiribati ngkai N na karakinna 
nakoimi bwa n taai aika nako n 
ara tai n tobwa Kiribati te Tia 
Babaire, ao e a rio te iango are e 
kangai te Tautaeka e na karaoi 
naba ara bono i aan ara 
maneaba.  Ao I a roko ni bon te 
abamwakoro teuana ae I boni 
rikirake iai te Tia Babaire. Aan te 
maneaba arei, a bwaka atibuna.  
Ao I a titirakinia ao e a kanga 
ami bono, kam tiakoa katokai.  
Ao e taku boona irouia kain ara 
tabo arei, are ti  tataninga project 
pro-doc mai Tarawa. Te Tia 
Babaire aki kona n nako n 
ruorikaki n anai atibu ake a 
mrara n te nao n te onia are mai 
mwaina ni katokai.  A kakatokai 
ngkoa rimoa, ma ngkai aikoa 
kona ni katokai. A tangira te pro-
doc te mwanen i karikirake are e 
mena n te bebwa ni karikirake.  
Project documents ke te pro-doc.  
Ma ngkana e reke mwanena ao a 
tibwa kona n nako n anai atibu 
akekei ni katokai ni nneia.  Ao 
anne Kiribati ae boou te Tia 
Babaire, anne Biti ae boou, anne 
Toromon ae boou, anne te 
aonnaba ae boou ae ti mena iai 
ae ti a babanga ni karaoi bwaai 
boni ibukira.  Ti a ti tatara naba 
te oraitan ao te nang are e mena i 
aon te oraitan bwa e na kaoti te 
bwai teuana n kawarira ao e na 
uotira rake ao ngkana akea te 
bwai ae kaoti iaon te nang anne, 
ti a tiku n tatarake n tataro ni 
kakorakoraira riki bwa e na 
bwaka mai karawa n ningai te 
kabwaia ke te rikirake te Tia 
Babaire.  Aio oin au kantaninga 
te Tia Babaire n au onono aei, n 
au karabwarabwa. I karabwa ara 
Tautaeka ara Beretitenti n Tia Tei 

tameni ae e anganira ao N na 
katekeraoia bwa a bia koro bukin 
iango aikai te Tia Babaire ao 
ngaira ti na ibuouboki bwa a bia 
koro bukin iango bwa aonga ni 
kabwaia ara botannaomata, ma I 
bubuti te Tia Babaire bwa ti na 
kakamoanibwaia riki ao ti na 
karawawata riki n ara iango tera 
ara anga ni bon ribanaira i bon 
iroura ni boni kakorakoraira i 
bon iroura te Tia Babaire nakon 
ae ti a tabe ni kabanea riki ara 
tai n iangoia kain tinantiku bwa 
ngaia ae a na uotira rake n 
tabekira rake nakon taai ma 
bong aika imwaira.   
 
Te Tia Babaire n na aki ana te tai 
ngkai e a boni bane au marooro 
ao teniua riki te miniti.  Ma N na 
katokia bwa I taku bwa e a boni 
mataata ao I a bubutia raou n 
Tia Tei aika karineaki  ni bubutia 
te Tautaeka ni butia te 
Beretitenti  bwa e na butimwaea 
te kaoti ni karabwarabwa ae I a 
tabekia n te tai aio te Tia Babaire 
ma raonakina mwakoro n taeka 
tabeua aikai te Tia Babaire.  E 
aki uruaki iai mimitongin ana 
Kora ni Kaeti te Tautaeka are e a 
tia ni takin.  Ma I taku bwa 
ngkana e butimwaia ao e na oti 
bwa bon te tia tobwa ni koaua 
are e butimwai iango ni 
ibuouboki mai irouia ana 
botannaomata.  Te Tia Babaire I 
a bubuti tabekan te kaoti ao ko 
rabwa. 
 
Tibiika: E a tia n tabekaki te 
kaoti bwa e na karinaki mwin 
taeka ake a wene n ami Tua ni 
kabowi ibukin te karabwarabwa 
nakon te Beretitenti n nakoana 

ae atun te Aba are e a warekia n 
te moanibong ae nako  taeka 
aikai:  And we  respectfully call 
upon your Excellency to further 
strengthen our sovereignty and 
selfreliant in the implementation  
of the policy.  Ke e kona n rairaki 
nakon taetae ni Kiribati n 
taekana aio. Ao ti bubuti ma te 
karinerine nakoim ngkoe ara 
karineaki bwa ko na kakorakora 
riki inaomatan ao toronibwain 
abara inanon kakoroan nanon te 
Kora ni Kaeti. E a nakoimi 
ngkanne kain te maneaba te 
marooro i aon te kaoti n reireiti 
aio. N na angan moa te Tautaeka 
ana tai ni kaekako. Te Minitita 
ibukin kaubwain abara n te ika. 
 
Hon. Taberannang Timeon: Ko 
rabwa te Tia Babaire ae ko 
karineaki, ao ngkai e a tibwa 
manga reke te taetae n te 
ingabong aei ni moan tereteren te 
kabowi ke ana Bowi ni Maneaba 
ni Maungatabu  ana maneaba 
Kiribati.  Te Tia Babaire ao I kan 
tabeka te taeka ni kamauri ae 
moan te abwabwaki te Tia 
Babaire ni moanaki nakoim te 
Tia Babaire ma kain am aobiti, te 
Beretitenti ma Minitita ma Taan 
Tei ni kabane ao kain Kiribati ni 
kabane ao ai boni bwanaia naba 
kain au abamwakoro are I tei 
ibukia ae Tabiteuea Meang. Te 
bwana ni kamauri n te ingabong 
ae tamaroa aio te Tia Babaire.  
Kam na bane ni mauri!  
 
Te Tia Babaire, e koaua ae te 
bong aio te bong teuana ae ti 
taku bwa  te bong ae onoti bwa e 
onoti kioina ngke  ti na tabeki 
ara taeka ni bau nakon ana 

Taeka ni Bau te Tautaeka are e 
tabekia te Beretitenti n nakoana 
are e a tia ni kabwarabwaraki 
bwa ngaia kautun te aba te Tia 
Babaire.  Ao ti taku bwa e bebete 
aio te Tia Babaire ao ti taku bwa 
ti rangi n tia n rinanona te Tia 
Babaire ni wakinako inanon aio 
te Tia Babaire n ira are e a tia n  
taekinaki iaan ara Tua te Tia 
Babaire ao e a tia naba n tauraoi 
te Tia Babaire temanna mai 
iroura ara mata mwane te Tia 
Babaire.  Te mata mwane te Tia 
Babaire bwa bukin tera?  Ibukina 
bwa kamimitongan butimwaean 
ana rongorongo te Beretitenti are 
e a tia n tabekia nakon Kiribati 
ae bwanin ni kamataata iai ana 
iango ibukin kanoan te Auti n Tei 
inanon aua n ririki ae imwaira.  
Ma ti aki wakina moa anne te Tia 
Babaire n te tai aei, ma ti a 
waakina ana kan onono temanna 
te Tia Tei ae karineaki mai 
Tarawa Teinainano are e a tia n 
tabekia nakoira n te ingabong aei 
ao ni kabwarabwara bwa kani 
katamaroan aei te Tia Babaire ao 
kani kakaeana bwa e na reke 
naba inanon aio te Tia Babaire n 
reitan are aongkoa bwa e a tia ni 
kaweneaki iaan te Tua bwa iai 
katamaroana riki ke reitana 
irouna te Tia Babaire. 
 
Te Tia Babaire, ngai temanna ae I 
ongora n ana tabeka te Tia Tei ae 
karineaki. Ao ni katineana irou te 
Tia Babaire ao I kangai, ana kan 
onono ke kan reitan te kaoti n te 
ingabong aio te Tia Babaire irou 
te Tia Tei ae karineaki bwa e na 
kaburanrana ara Taeka ni Bau 
are ti na tabekia ni karabwa 
kautun ara Tautaeka are e a tia 

n tabekia n te tai ae nako te Tia 
Babaire. E kaburanranna te Tia 
Babaire ao e bon oti te Tia 
Babaire bwa e kangai bwa tera 
kanoan te Kora ni Kaeti anne te 
Tia Babaire. Angina ane i 
tinaniku bwa ti nang katan iaaia 
kain tinaniku te Tia Babaire 
kanga ai akea inaomatara.  Moan 
te kairua te Tia Babaire. Moan te 
kairua te Tia Babaire bwa ngke 
tao bon ongora raoi te Tia Tei ae 
karineaki ao iai ana iango ibukia 
ana koraki ke kain ana 
constituency ke te abamwakoro 
ae e tei iai ae Tarawa Teinainano 
are e mwaiti kurikuri kaina  ao te 
roro ae rikirake ao e na kunea 
bwa te Kora ni Kaeti aio, e na 
rangi n irekereke  ma te tai ae na 
roko ibukin te roro ae rikirake 
iaon Kiribati ao ai moara riki n 
ana tabo ae Tarawa Teinainano.  
Te kamwakuri te Tia Babaire, 
bwa ti na teimatoa n tuangia ara 
botannaomata ara roronrikirake 
ae a na teimatoa ni kitan reirei ni 
bane aia reirei n aki kona ni 
katoaki baia n te mwakuri bwa ti 
na nanokawaki bwa ti aki kona 
ni karekea riki aia tabo ni 
mwakuri te Tia Babaire bwa 
ngkana ti kanakoia nako 
tinaniku ao e na tara buaka aron 
te waaki te Tia Babaire ni 
kakaeaki riki ke n reitaki te 
waaki. Te reita ni waaki are e 
taekinna  Tia Babaire ao aio te 
itera teuana are ti taku ngaira 
bwa e na riai ni karabwarabwaki 
iai te Tautaeka bwa e tarai bong 
aikai ao e tarai bong aika a na 
roko ao e tabeaianga ibukia ana 
botannaomata. E tabeaianga 
ibukia ana botannaomata te Tia 
Babaire bwa tera ae na karaoaki 

ibukin te tai ae na roko ngkana 
arona bwa e teimatoa n uarereke 
ana kona te Tautaeka ma ana 
taan bitineti aika bon oin aia 
bwai te bitineti ni kamwakuria 
ara botannaomata. E 
katanoataki n te rerio bwa iai te 
mwakuri ae e tangiraki iai ti 
temanna te Tia Babaire.  Bwa tao 
te tia mwakuri n te aobiti te Tia 
Babaire.  Iraman aika anga araia 
te Tia Babaire, uangaun, 
teningaun, angaun ao ti temanna 
ae tangiraki ao ti na kanga 
nakoia ake nikirana te Tia 
Babaire. Ti na kangai, kam a 
manga taningaia bwa e ritaea 
teuaei ke neiei ao e a manga roko 
ami tai ao ara botannaomata te 
Tia Babaire e teimatoa ni 
kekerake ni katoa ririki.  Ngaia 
are I taku ngai te Kora ni Kaeti 
ae e a tia n tabekia te Tautaeka n 
te tai aio, boni kaean naman 
nanoia ara botannaomata ao 
katan kakaean te anga bwa e na 
bebete te maiu nakon te tai ae na 
roko ao kabwarabwarana nakoia 
bwa iai ae kona ni karaoi te 
Tautaeka ibon irouna inanoa 
iaon Kiribati ikai ma ti riai naba 
n tara tinaniku te Tia Babaire.  
Man te tai aei te Tia Babaire ao a 
botaki kautun aban te Tautaeka 
n te aonnaba i Bali, Indonesia, ao 
tera ae a taekinna?  A uneakina 
taekan te environmenta ke 
kabuebuen te aonnaba are ti aki 
kona ni birinako mai iai ngaira 
kain Kiribati.  Tao ngaira ae ti na 
moantai n namakini kanganga 
aika a na riki nakoira ibukin 
teimatoan rikiraken kabuebuen 
te aonnaba ao iabuin taari.  Ae ti 
a namakinna naba ngkai, bwa 
tuai mani bwaka te karau ao ti 

na biri nakea.  E nga n nnera ae 
ti na biri nako iai. Antai ae ti na 
tang nako iai?  Tera te botaki i 
tinaniku are ti na uoti nanora iai 
te Tia Babaire bwa ti na 
buokaki? Ti nang bon titiku naba 
iaan kabunarara ikai iaon 
Kiribati.  Ti aki te Tia Babaire.  Ti 
na rota te aonnaba.  Ti na nako 
tinaniku, ti na kaoti ara iango 
bwa ngkana ti a ti tarataraira 
naba te Tia Babaire ao I a butiko, 
ti na reke n te kanganga ngkana 
aio nanoia raora tabeman bwa ti 
nang bon titiku naba n arora 
iaon abara ae Kiribati.  Ti na riai 
n reitaki ma te aonnaba te Tia 
Babaire.   
 
Te kaako te Tia Babaire.  Tera ae 
riki ngkana e a tare te kaako.  Ti 
kangai nakoia ara 
botannaomata, e a tau an tai 
tangira te kaako mai tinaniku ma 
ti a waerakea ara buakonikai.  
Ko taekina anne te Tia Babaire 
ao tera ae a taekinna ara 
botannaomata? A ioioi atuia.  Ma 
are tao bukina are ti tuai man 
okira buki n ata te maiu ibuki 
bwa e a bitaki.  Ngaia ae ti na 
teimatoa n tuangia bwa a na 
kana te tuae, te kabubu, nima te 
karewe, kang ika te Tia Babaire.  
Te Tia Babaire, ti a roko n te tai 
ae bitaki ao ti a reitaki ma te 
economy ae bubura.  Ao ngkana 
ti aki waekoa ni katikui iango 
mai mwaina mani kerake nakon 
te mwaneka anne  ao ti na kunea 
bwa abara ae Kiribati e na tiku 
ibuki ao ti na kekeweia  ke ni 
mwamwanaia ara botannaomata 
te Tia Babaire.   

Te Tia Babaire, mimitong te Kora 
ni Kaeti te Tia Babaire.  Eng, te 
Tia Babaire I taku bwa e rangi ni 
mimitong te Kora ni Kaeti are e 
uotaki n te moanibong te Tia 
Babaire ao ti rangi ni 
karabwarabwa iai te Tia Babaire 
ao ti na uoti nanora n te tai aei te 
Tia Babaire ma are e a waeaki.   
E a kaburanrannaki n te tai aei.  
Eng, bwa ngaia e aki tau arei 
bwa ngaia ti a kanakoi 
inaomatara bwa ti a tabe n tara 
tinaniku.  I taku bwa e rangi n 
short tighted te rongorongo aei te 
Tia Babaire ke e uarereke bwa e 
aki tara riki ao e taku.  Ti na tiku 
n tara kaboraken te nang ao tera 
ae na waerake te Tia Babaire.  Te 
Tia Babaire, I taku bwa ti a riai 
ni kabwabwaki ara taratara 
ngaira kain Kiribati ao ni buokia 
ara botannaomata bwa a na 
taratara n aekakin aei te Tia 
Babaire. Ao e a noraki te kabwaia 
irouia ara botannaomata te Tia 
Babaire n te tai aei ao ara 
kantaninga bwa n teimatoan aio 
te Tia Babaire ao n te aua n ririki 
ao n aia ibuouboki Taan Tei ni 
kaunga te waaki, ao e na reitaki 
nako aio te  Tia Babaire ibukin 
kabwaiaia ara botannaomata.  
Ngaia are ti a katuka aio te Tia 
Babaire nakoim ibukin reitakin 
te  marooro aio kioina ngke e a 
tauraoi ara tia taetae te Tia 
Babaire ni kakoroa kanoan te 
Tua are e wene iaan ara Tua ni 
kaetieti ibukin kanoan te tai aio 
are tabekan te taeka ni 
butimwaeaki ana Taeka ni Bau te 
Beretitenti te Tia Babaire.  Ko 
rabwa. 
 

Hon. Nabuti Mwemwenikarawa:  
Ko rabwa te Tia Babaire ao ngkai 
bon te moan tai n taetae te tai 
aio te Tia Babaire ao moan te 
kakawaki bwa ti na anga naba 
bwanara ni kakamauri nakoim te 
Tibiika ae ko karineaki ao nakon 
te Beretitenti ae ko karineaki ma 
am Minitita, ao Taan Tei ni 
kabane ao ai boni ngaira ni 
kabane ake ti roko n te ingabong 
aio ao ai kain Kiribati ni kabane 
te Tia Babaire.  Kam na bane ni 
mauri! 
 
E koaua te Tia Babaire are kanga 
a boni mwaiti ara kantaninga ao 
ara iango bwa ti kan reita aron te 
taeka ni kakaitau nakon te 
Beretitenti n aron ana Taeka ni 
Bau are e a tia n angan Kiribati 
ao n anganira inanon te tai ae 
nako te Tia Babaire.  Ao e koaua 
are kanga bon ara kantaninga 
ngkoa bwa ti a ira naba n te tai 
aio kanga reitan te kaitau n te tai 
aei te Tia Babaire, ma e koaua 
are kanga iai te tabeka n te tai 
aio are e a tia n tabekaki mai 
iroun temanna te Tia Tei ae 
karineaki mai Tarawa Teinainano 
ao ti kakoaua bwa tao tera arona 
ngkai te Tia Babaire.  Bwa tao n 
te tai aio n ara kaeka nakon te 
kaoti are e tabekaki n te tai aio 
ao tao ai aio naba kanga are tao 
ti a kananona naba bwa ara 
kakaitau inanon kaekan te kaoti 
aio te Tia Babaire, bwa are tao 
tera riki ae ti na manga taekinna 
imwin te kaoti te Tia Babaire.  
Bwa inanon kaekakin te kaoti aio 
te Tia Babaire n aron otara n 
teina n te tai aei ao kanga ai bon 
te kaeka naba n te tai aio te Tia 
Babaire.  Ao ti taku bwa e koaua 

are e na kona ni mino te iango ao 
ni kangai, bwa tera aron tein te 
kaoti  are e tabekaki n te tai aio 
bwa te onono nakon are kanga e 
a bon tia ni kananonaki n te 
Rules of Procedure te Tia Babaire 
n aron are e a tia n tei  i aon te 
ota bebwa n te tai aio.   Ao e 
koaua are ti rangi n reitaki ma te 
kantaninga are e koaua are tao e 
na kona n iai te tai teuana ma 
teuana tao te kani bitaki n aron 
naba are e a bon tia ni katereaki 
inanon te Tua n te tai aio te Tia 
Babaire.   Ao te Tua aio are ara 
kantaninga riki bwa tao boni 
bwaai aika a na karekea riki te 
tamaroa te Tia Babaire. Ao e 
koaua are e a bon nakon 
temanna ma temanna te Tia 
Babaire aron aio. Ngaira kanga i 
bon iroura kanga ti tebo nanona 
n te tai aei bwa ti taku ngaira 
bwa n te tai teuana ma teuana 
katinakoan te onono n te tai 
teuana ma teuana e na bon 
nakon temanna ma temanna 
aron nanon are e kaoti n te tai 
teuana ma teuana te Tia Babaire.  
Ao ngaira naba are ti aki naba 
rangi ni kamangora aron te 
katamaroa are e na kona naba n 
noria Kiribati ma inanon te bitaki 
inanon te tai teuana ma teuana 
te Tia Babaire.   Ao e koaua are e 
na kona ni kangai te Tia Babaire, 
n aron ae I taekina te Tia Tei 
temanna ae karineaki mai 
Tabiteuea Meang.  E na kona n 
noraki  bwa kanga te kaburanran 
te Tia Babaire. E na kona  irouia 
tabeman n noraki bwa tao 
kareweana riki te Tia Babaire 
bwa tao e na kangkang riki te Tia 
Babaire ma are tao bon aio are 
kanga e na kona n reke te tai 

teuana ma teuana te Tia Babaire.  
Ao tao anne ngaira naba ae ti 
tabe naba n iangoia n te tai aio 
are a boni mwaiti ara koraki te 
Tia Babaire inanon te Auti n Tei 
aio ao bon ara kantaninga bwa ti 
na kaai n iraorao i aon aio ao e 
kakawaki te kakaewenako naba 
teuana are e tabekia te Tia Tei 
temanna ae karineaki mai 
Tarawa Teinainano are e kangai.  
Tao aio te tai teuana ae moan te 
kakawaki ao tao tiaki tit e 
kakaewenako nakoira Taan Tei 
ni kabane te Tia Babaire ao tao 
bon te kakaewenako naba nakon 
teuare te Tia Tei are ngaia are e 
tabekia n te tai aei. Bwa tao 
ngkana arona bwa aio te tai ae 
kakawaki bwa te reitaki te Tia 
Babaire, ao ara kantaninga bwa 
a na taekinaki inanon itiakia ma 
tamaroaia te Tia Babaire. Aio 
naba ngaira kanga ara kakaitau 
bwa tera ngke arona bwa e kona 
ni bon reke anne te Tia Babaire n 
aron are e tabekaki ao 
kananonaki n te tai teuana ma 
teuana te Tia Babaire.  Anne are 
kanga ti nora iai tamaroan te 
tabeka aio te Tia Babaire bwa ti 
taku bwa e na boni kona n reke 
naba bwa tao katamaroan are 
aron nanora te Tia Babaire 
ngaira are ti anga nanora bwa ti 
na boutoka te waaki te Tia 
Babaire ni boutokan ana waaki 
te Tautaeka ao ni boutokan te 
bwai are e na tamaroa ibukin te 
botannaomata te Tia Babaire.   
Ao e koaua are iroura ngaira te 
Tia Babaire n te tai aio are a 
kakawaki iango ao ngkai a  
taekinaki ao e koaua e na bon 
kona n tabetai n reke te titiraki n 
aron are e tabekaki irouna te Tia 

Tei temanna ae karineaki are 
aongkoa  te Minitita n te tai aio 
te Tia Babaire man Fisheries te 
Tia Babaire ao ti kakaitau nakon 
anne bwa e kona naba n reke te 
namakin anne te Tia Babaire 
iroura ae kanga ko na  kona n 
taraia bwa e na kona ni 
kamemerea aron are e a tia n  
taekinaki te Tia Babaire.  Ma tao 
bon iai bukina ngke e tabekaki 
ikai te Tia Babaire bwa tao bon 
aio naba are e bon tia ni 
katauaki iaan te Tua ao tiaki ti 
bukina bwa te Tua te Tia Babaire 
ma ibukina bwa tao e na iai naba 
ara iango n te tai teuana ma 
teuana aika tamaroa ara 
namakin are ti na tangiria ni kan 
raonana iai te Beretitenti ke 
kautun abara ke ara Tautaeka n 
te tai teuana ma teuana.  Aio 
ngaira are ti na uotia iai n te tai 
aei te Tia Babaire bwa kanga 
boutokan aio.  Tiaki uotia ibukin 
kanga waean te waaki bwa ti 
taku bwa are e riai n teretere n te 
tai aio kamimitongan are e a tia 
n tabekia te Beretitenti bwa ti 
taku bwa aio ti riai ni kakaitau 
nako iai.  Ma tera ngke arona 
bwa a butimwaeaki iango aikai 
ao ti aki bukina bwa tao ti na 
waea te waaki te Tia Babaire ma 
tera ngke a butimwaeakin 
raoiroia. E na boni kakaokoro 
ana iango temanna ma temanna 
ao ai akea ae kona n noraki ana 
iango, ma aio ngaira bwanara n 
te tai aio te Tia Babaire ao ti kan 
raona iai te Tautaeka n te tai aei 
n boutokan te onono are e a tia n 
tabekaki n te tai aio bwa bon 
reitan ao katuruan are ti taku 
ngaira bwa e riai naba n rangin 
teretere inanon te tai teuana ma 

teuana.  Ao ti aki taekinna n te 
tai aio te Tia Babaire bwa 
aongkoa e kabwaka te waaki te 
Tia Babaire, ma ti taku bwa anne 
ae ti tauraoi n tei irarikin te 
Tautaeka iai ni boutokaia ao ni 
kaunga inanon ana waaki inanon 
te aua n ririki ae imwaira aio te 
Tia Babaire. Ngaia are tao aikai 
are ti kona n taekinna n te tai aio 
te Tia Babaire ao ti rangi ni 
kaunga nanon te Tautaeka bwa 
tao ngkana aio te tai teuana ae 
tao ti na bon noria raoi ni koaua 
te Tia Babaire bwa tera aron te 
reitaki iroura ngaira Taan Tei n 
reitan te rongorongo are e a tia n 
anga te Beretitenti ao tao bon aio 
te tai ae kakawaki te Tia Babaire 
n aron are ko taekinna bwa te 
mimitong aio boni mimitongia 
ara ikawai. Ao ngkana arona bwa 
iai iango irouia ara ikawa  aika 
kanga a tia n tabekia n te tai aio 
ma e rangi ni kakawaki naba te 
Tia Babaire bwa ti na 
kamimitongnga. Ao ara bubuti 
naba nakoia ara ikawai n te tai 
aio te Tia Babaire bwa a boni bia 
nanona aron are a tabekia n te 
tai teuana ma teuana te Tia 
Babaire ao tiaki kanga 
kamangoran ke buranranin are e 
a tia n tabekia te Beretitenti 
inanon te tai ae nako te Tia 
Babaire. Ao tao aikai ara 
marooro te Tia Babaire tao bon 
iai irouia ara koraki ae na kona 
ni manga reita aio tao n taekini 
baike tao a bon riai riki ni 
katereaki tao n te kakaitau n 
aron are e a tia ni kawenea te 
Beretitenti bwa kawaira inanon 
te aua n ririki ae imwaira ma bon 
ara butimwaea te Tia Babaire 
bwa e bia boutokaki aron te nano 

ae tamaroa te Tia Babaire n 
tangiran boutokan are e a tia n 
taekinna Kautun abara are bon 
ara Beretitenti ae karineaki bwa 
e aonga ni waaki inanon te  
namoraoi inanon te aua n ririki 
ae tei imwaira n te tai aio te Tia 
Babaire.  Ko bati n rabwa te Tia 
Babaire tao aikai ara taeka n 
ibuouboki ni buoka moa te kaoti 
n te tai aio.  Ko bati n rabwa te 
Tia Babaire. 
 
Mr. Rimeta Beniamina: Ko rabwa 
te Tia Babaire ao e na aki rangi n 
abwabwaki ara marooro iaon tao 
te onono are e iangoaki nakon 
kanga katamaroan te taeka ni 
kaitau nakon ana Taeka ni Bau 
te Beretitenti te Tia Babaire.  Ma 
imwain ae I waaki ao bon au 
kamauri nakoim ao nakoia Taan 
Tei ni kabane ao nakoia kain 
Kiribati ao moara riki nakoia 
naba kain au abamwakoro ae 
Nikunau.    
 
Te Tibiika I taku bwa te onono 
are e iangoaki tao e aki kaitara 
are kanga e a tia ni karinaki 
inanon te Rules bwa te kaitau, ao 
ngaira ngkanne tao ti na bon 
taraia raoi bwa ngkana arona 
bwa e kaitara ao tao nanona e 
aki e riai ni butimwaeaki.  Ao tao 
anne naba bukina te Tia Babaire 
ngkai iai n te Rules ae a kona  
Taan Tei ni manga reita te kaitau  
ma e na tabekaki bwa te onono 
nakon te kibu n taeka are e a tia 
ni karikaki bwa te standard n te 
procedures, ngaia are I aki raroa 
n iango ma are e a tia n tabekia 
te tia taetae i mwaiu ae I taku 
bwa e a bon nakon temanna ma 
temanna kabwaran ke taran 

nanon te onono are e 
kananonaki are e na reitaki 
ngkai e a tia ara Tua ae ara 
Rules ni kona ni kariaia aia 
katamaroa ke aia iango Taan Tei 
tabeman ngkana a iangoia 
irarikin are e a bon tia ni 
katuruaki bwa te mwanewe ni 
kaitau nakon te Beretitenti ke 
ana Taeka ni Bau te Tautaeka.   
Ngaia are kanga I taku bwa 
kanga karineana naba te onono 
aio bwa n aron tarana tao akea te 
Tua ae ti a rangi n ekianako 
ngkai.  Ma ngkana arona bwa 
tiaki katauaki bwa ti na onono i 
aon ana Taeka ni Bau te Head of 
State ao tao ti na kaongoaki n te 
tai aei, ma ngkai iai Tuan ara 
Bowi bwa ti kona ngaira Taan Tei 
bwa e aki ngkoa ao tao boni 
bwanaia naba kain ara 
abamwakoro bwa ti na 
katamaroa te kaitau ni kakaei 
riki angana e aonga ni 
butimwaeaki ao tangiraoi nakon 
te botannaomata ao e aonga 
naba tao n nako raoi karaoan are 
e na wakinna inanon te aua n 
ririki aei.  Ngaia are I a kawenea 
naba ara iango ikai bwa ngkai 
akea norana bwa ekanako te 
kaitau bwa ngke arona bwa e na 
ekanako te kaitau ao ti a totokoia 
bwa e a bon rangi n okoro ma are 
e kataki n tabekaki ae te kaitau 
ma tao ti reitana.  Tao ti teuana 
te rain are ara kantaninga bwa ti 
a nanoraoi naba iai bwa tao 
ngaia e a kaea naba nanon 
boutokan te Taeka ni Bau ke ana 
Policy statement ara Tautaeka 
ibukin te aua n ririki aei. Ao tao 
akanne mai ikai te Tibiika ae ko 
karineaki ao ko rabwa. 

Mr. Tebuai Uaai:  Ko rabwa te Tia 
Babaire ao e koaua ae reitan te 
ingabong ae raoiroi aei bon te 
kamauri nakoim te Tia Babaire, 
nakoia naba raora n Tia Tei 
nakon ana Maneaba ni 
Maungatabu Kiribati, nakoia 
naba taan ongora ai moarariki 
ara Unimwane aika a tekateka n 
te tabo n ongora ao ai boni kain 
Kiribati ao abara ae Tabiteuea 
Maiaki te Tia Babaire. Ao e koaua 
ae I a reitia ni kangai te Tia 
Babaire bwa kam na bane ni 
mauri! 
 
E koaua te Tia Babaire e na rangi 
n uarereke aron are kanga I kani 
maroroakinna ibukina bwa e bon 
aitara raoi aron ae tabekaki ma 
te Tua.  Bwa n te Kibu 21 ao e 
bon teretere raoi iaan anne.  E 
aki oneaki te kakarabwarabwa 
ma e ti reitaki ao I taku bwa 
anne te Tia Babaire ae rabwa 
bwa e bonnanoaki bwa e 
butimwaeaki bwa akea te bae e 
oneaki bwa ti tabeki ara taeka ni 
karabwarabwa nakon te Taeka ni 
Bau ma  ti reitia.  Irarikin anne 
te Tia Babaire ao e koaua ae 
rangi n mimitong te Taeka ni Bau 
are e tabekaki n te moanibong ae 
nako.  Ao koroni mimitongina te 
Tia Babaire ao ae ngaia ae ko 
anga ara bong bwa ti na 
motirawa ni karaua n iangoia.   
Ti na aki karaua ni katebenakoi 
itera ake a na kaitara ma ti na 
kakaei itera ake e na buoka riki 
mimitongina. Ao e rabwa am 
kauring te Tia Babaire ao ti 
neboia rake bwa ti bon riai ni 
kamimitonga aron ara taetae, ti 
riai ni kamimitonga ana 
Maneaba Kiribati.  Te Tia Babaire 

ngkana ti tara te Taeka ni Bau 
are e tabekaki iroun Kautun 
abara ao e boni koaua.  E tarai 
itera ni kabane ake e nora iai 
kabwaian Kiribati, ma ae e 
tabekaki n te tai aei ao I taku 
bwa bon te oi n taeka aika uoua 
ae ngaia ae e reita te 
karabwarabwa bwa e kangai; 
Inaomatau, Inaomatam, 
Inaomatan Kiribati ni koaua.  Ao 
anne te bwai ae na bura ieta te 
Tia Babaire bwa te Kora ni Kaeti 
ke te Taeka ni Bau e riai n tara 
raoi inaomatau bwa e na bura i 
eta. Inaomatam te Tibiika, 
Inaomatara ni Kiribati kain 
Kiribati.  Ao anne te Tia Babaire 
ae I taku bwa te mwanewe n 
taeka anne ae ngaia ae e 
kamimitonga riki. E aki tao e 
aera, e burebureia ke tao e aera 
ke tao e waewaea ke tao n aron 
ae e taekinaki e boraniaki. E aki 
te Tia Babaire, bwa e 
kamimitongaki riki bwa e 
taekinaki bwa inaomatara. Ao I 
taku bwa e rangi ni kakannato  
te Tia Babaire bwa ngkana I tara 
ngai Inaomatau ao I taku bwa 
anne te moanibwai ae moan te 
kakawaki.  I aki anga inaomatau 
ibukin tera, ma I anga inaomatau 
ibukin te rikirake. Te Tia Babaire 
iai naba te taeka ae uarereke 
naba are ngaia are e reita riki te 
Taeka ni Bau aio ae kangai, bwa 
toronibwaira.   
 
Te Tia Babaire ti na butia te 
Tautaeka bwa e na tara raoi ana 
Taeka ni Bau bwa tiaki nanona 
ngke e tabekia ao akea kanga 
mwakamwakana teutana, e bae 
n iai bwa tiaki te bae e ruo mai 
karawa ngaia are e kateaki taeka 

aika uoua ae te toronibwai ao te 
inaomata.  Bwa ngkana ti aki 
toronibwai bwa tao ti a 
kakautaninga mani kautaninga 
ao I taku bwa anne ngai iaan 
mwengau ngai I bon aki 
toronibwai.  N na riai ni 
kakamwakuri, e na riai n tinako 
maonou  man N na aki katan 
iaan tao antai te Tia Babaire. 
Ngaia  are aio te Tia Babaire ae N 
au koaua ma abau ae karineaki 
ao I taku bwa ti bon tau ma 
kanara ae te mai n nana.  Aio ara 
taeka ae mimitong te Tia Babaire.  
E a tau naba te ani buto.  Aikai 
taeka ae aia taeka ara unimwane 
ao aio naba are ai tera ngke e rin 
ao e bautaki ao e mwaneaki 
inanon ana Taeka ni Bau te 
Tautaeka.  Ngkana ti karaua n 
taraia te Tia Babaire ao ti na 
bubutia te Tautaeka bwa e na 
tara are bon anuara raoi ni 
koaua bwa e na kataia riki ni 
kamimitongnga bwa ngkana e a 
kakatan ao e a boboto ana waaki 
tiaki iaon ae bon kona ni 
kerakinna ma e buokaki teutana 
ao I taku bwa anne te Tia 
Babaire N na bwainrang iai te Tia 
Babaire.  Ko na bwainrang iai, ko 
na waewaeaki te Tia Babaire ao 
ngai ao ngkoe te Tia Babaire I 
rawa ngai ni waewaeaki bwa I 
kani boboto ma N na ti buokaki 
n aron ae I taku bwa e na aki 
karekea  te waewaeaki.  Ma I 
boni kaotia ngkai te Tia Babaire 
ao I kabwara bure bwa kanga 
rikirakera ngkai, e koaua ti a 
rangi n tara tinaniku.  E koaua ti 
na tara tinaniku ma tera ae e na 
reke ngkana e a kaini baina 
tinaniku te Tia Babaire.  Ia mena 
iaa, ao ko a mena iaa?  Ngaia are 

e na butiaki te Taeka ni Bau bwa 
e na butimwaea te taeka aika ti 
uoua aikai ni karinna 
inaomatara bwa N na aki 
burebureaki n tera, n te kangai 
toronibwaira bwa ti na aki aera 
iai te Tia Babaire.  Ngaia are I 
taku te Tia Babaire bwa e aki 
waewaeki n aron ae  taekinaki.  
Akea waewaean ana Taeka ni 
Bau te Beretitenti ma e 
kamimitongaki riki, e kaburaki 
riki i eta.  Bwa aikai bwaai aika 
uoua ae ngaia ae ti karini te Tia 
Babaire.   
 
Te Tia Babaire e koaua ae man 
taeka aikai te Tia Babaire ao bon 
te kaoriori nakon te Tautaeka 
bwa e na tara ao e na butimwaea 
ao e rabwa ngkai kanga e tara ni 
butimwaea bwa akanne boni 
inaomatau ni koaua ao 
inaomatam ao bon anne naba 
toronibwaiu bwa ti kakoaua n te 
moantai ngke ti moan waaki ao ti 
bon toronibwai. Anne ae 
tataekinaki iaan maneaba bwa 
tera ae e taekinna Kiribati.  E 
koaua ungaria ti na toronibwai.  
Tera ae e a karaoaki n te  tai aei 
ngkana iai itera aika tiaki 
toronibwai iai ke taiaoka te 
Tautaeka tai karaoia bwa ti kawa 
iai bwa ngkoe ko tei ibukira.  
Ngkana ko a roko n te UN ao tera 
ae ko karaoia, tei ao boboto raoi 
ibukiu ngai te I-Kiribati.  Tai 
boboto ibukin antai, bwa ti aki 
rineaiko ma I rineiko i bon ibukiu 
ma tiaki ibukin antai.  Ngaia are 
ikai te Tia Babaire man taeka 
aika uarereke ao te kaunga nano 
nakon te Tautaeka bwa e a bia 
tarai taeka aika uoua aikai bwa 
kamimitongan ao kaburan riki ao 

uotakirakean ae taku bwa e na 
kabwaia iai abara ae Kiribati.  
Man aikai te Tia Babaire  ao I 
boutoka ngai te karinrin aio 
ibuakon ana Taeka ni Bau te 
Tautaeka.  Ko rabwa te Tia 
Babaire. 
 
H.E. Anote Tong:  E koaua te Tia 
Babaire tao ti na kaitiaka aron 
otara bwa mwina tao I aki riai n 
taetae iaon aio ma are tao I 
taetae n Moanibong n nakoau 
are teuana.  I taku bwa I riai 
naba n taetae n te tai aio are 
nakoau are ngkai are kanga te 
Tia Tei ao te tia kaira te Tautaeka 
n te tai aio.  Are iai te onono 
nakon te kaoti are e tabekaki are 
e a tia ni wene ao I taku a e 
kakawaki bwa ti na kawenea 
naba aron butimwaean te onono 
n aron are e a tia n  taekinaki 
man ana itera te Tautaeka ao ti 
kan reita aio te Tia Babaire ao ni 
katerea naba ao ni katurua aron 
butimwaea te onono aio.  Ngaia 
are ngkana ko taku bwa akea 
kairuan aio te Tia Babaire ao 
aongkoa N na waaki nako ni 
marooro i aon te onono aio bwa ti 
a uaia ni iraorao i aona.  
 
Te Tia Babaire I taku bwa e rangi 
n teretere aron kabwarabwaran 
te kaoti ao n aron kabwarabwara 
ma nanona are e  taekinaki te Tia 
Babaire ao kanga ngaira anaki 
nanora iaan te koaua are ti 
taetae bwa a ongora te 
botannaomata ni bwanara aika a 
raraoi ao nanora naba ae au 
kantaninga bwa raon are ti 
taekinnn ae e tinako mai wira.  
Ngaia are I taku bwa tao man 
ana itera te Tautaeka ao a 

tabetabe nanora bwa e karaoaki 
aio bwa kanga kangaraoan 
katuruana ke n aron are e  
taekinaki tao kaburanrannakina.  
Ma inanon te ongora te Tia 
Babaire ao iai te namakin bwa e 
bonnano ao tao e kaea nanon are 
ko taekinna te Tia Babaire.  Ti a 
bon anaia naba bwa bwana ake a 
nako, a nako man te nano bwa e 
aki noraki are n te nano ma au 
kantaninga bwa marooro ake 
raraoina ti anai rararaoina bwa 
aongkoa raonakin are kanoan te 
tai ae e a tia n nako te Tia 
Babaire.  Ti a butimwai bwa 
bwana aika tinako man nano 
aika raraoi.  Ngkana tao bon iai 
irarikin are e tinako ao tiaki ata 
anne bwa tao ti a kakea anne 
bwa ti aki tabeakina anne bwa 
ngkana iai ma e bon aoria n iai 
ma ngkana akea ao kai ti 
karabwa bwa e kaea nanon 
bwanam ni kakaoriori te Tia 
Babaire are ko kataia n tewea 
nanon te Maneaba ni 
Maungatabu bwa e bia reita te 
inanoi.   E koaua I aki tangiria ni 
kananau iaon aikai te Tia 
Babaire bwa I taku bwa e a tia ni 
bwarabwara.  Iai te tabeaianga n 
nano bwa tao Taan Tei mai 
Tarawa Teinainano ao mai 
Tabiteuea Maiaki tao aki tangiria 
aia aomata bwa a na mwakuri i 
tinaniku, ti nora anne.  Ma I taku 
bwa ngkana ngaia anne bwa a 
kamangoraki iai te Tia Babaire, ti 
butimwaea anne ao ti a karaua 
ni manga reitaki ma Kauntira  
aikai iaan bwanaia aia Tia Tei 
akanne te Tia Babaire.  Ngaira ti 
taku bwa a na toronibwai ara 
botannaomata ngkana a na nako 
ni mwakuri i tinaniku, ma 

ngkana bon iai Taan Tei ake a 
nano buaka iai ao e na tinako ni 
bwanaia ikai te Tia Babaire ao 
tao ai boni kairan naba aron ara 
waaki ni babaire nakon taai aika 
imwaira te Tia Babaire bwa ngaia 
Tarawa Teinainano tao bwanaia 
aia Taan Tei ao aki tauraoi ni 
butimwaea aio. I taku bwa ti 
kabwara bure ngkana ngaia anne 
bwa e ekanako nanon are tao a 
taku bwa e anaki te inaomata ma 
aikai are kanga kanoan buokan 
kanoan are ti na wakinna te Tia 
Babaire.  Ma i aan te naan 
bwana ake a tia n tinako ao I 
taku bwa kai bon reitan are e a 
tia ao kanga e aki rangi ni 
kaitara bwa are te tai aio te Tia 
Babaire a na kaotaki iango man 
itera aika kakaokoro. Ao aio man 
ana itera te Tautaeka n te tai aio, 
ti taku bwa ti tauraoi ni 
butimwaia bwa te katamaroa 
bwa are iai inanon aio.  Ma te 
onono are ti noria ao ti aranna 
bwa e nako man te nano ae 
tamaroa. Ngaia are ngkai a 
raoiroi taekana te Tia Babaire.  A 
raraoi taekana te Tia Babaire ma 
ti a kataia ni kabwaranakoa 
taekana bwa e kaokoro 
kabwaranakoana iroura ma are 
tao e kabwaranakoaki n te tai 
aio.  Ti a ongo te kabwarabwara 
mai irouia kain Tarawa 
Teinainano ao ti a reitaki ma aia 
Kauntira  bwa tera aron are a 
tangiria ibukia aia botannaomata 
ma aia roronrikirake. Ao anne 
ngkanne ae ti taku bwa ti rangi n 
tauraoi n iraorao ma aio te Tia 
Babaire.  E koaua kai are Kiribati 
bwa ai bon rabwatan te aonnaba.  
Ngkana ko na rokanaki ni 
kanaokoroko n ti ngkoe ao I taku 

bwa ko na bon tio ibuki bwa ti 
bon nora aron ringakira.  A bane 
n nako nanoia te botannaomata 
ngke e tare te tioka te Tia 
Babaire ma e tekeraoi bwa e roko 
te kaibuke ni kaako n te bong 
aio.  Ma aio aron reitakira ma te 
botannaomata i tinaniku. Ko 
nang kaboa n tera ma are ko na 
manga ana naba te mwane mai 
tinaniku ni kona ni kaboa te 
bwai are ko anaia mai tinaniku.  
E aoria I aki kani kananau ikai te 
Tia Babaire ma I ti kan kanakoa 
te bwana ni butimwaea te onono 
are e a tia n tabekaki ao I taku 
bwa man ana itera te Tautaeka 
ao tao ti a kariaia iaan bwana 
ake a tia n  taekinaki ikai te Tia 
Babaire. Ti a butimwaia bwa 
aongkoa boni katamaroan are e a 
tia ni kaweneaki bwa e na riai n 
tabekaki n te Auti aio, ngaia are 
tao aio reitan are iai raraomara n 
te moantai. Ma ngkai e a 
kabwarabwara te kabwarabwara 
ao ngaia e anaki n te nano ae 
boni moan te tamaroa, ma iai te 
naan kabwarabwara tabeua  ake 
I taku bwa ti kona ni kaokoro n 
iango iai ma e aoria bwa ai boni 
kanoan ae imwaira anne te Tia 
Babaire.  Aikai taeka tabeua te 
Tia Babaire are aongkoa ti a 
kaitiaka iai aron otara n te baere 
e nanonaki ao ti a tauraoi n 
iraorao ma katamaroan riki ao 
katuruan riki are e a tia n 
tabekaki inanon te tai ae e a tia n 
nako. Ko rabwa te Tia Babaire. 
 
Tibiika:  Kanga n aron otau te Tia 
Tei mai taekinna e aki kakaokaki 
aio nakon te mover bwa are 
kanga e bon riai n kaoti iango, 

ma ngkana bon ti iai am point ae 
ko rangi ni kan taekinna.  
 
Mr. Teburoro Tito:  I karabwako 
bwa are ngai I mena iaan Tuan te 
kaoti ma ngkana k otaku bwa e 
aki ira tuan te kaoti ae ngkana e 
tabekaki ao e na iai te tai n anga  
kanga tobwakin te marooro, 
ngaia are I kani karaoa anne te 
Tia Babaire iaan tuan te kaoti.  
Ao I karabwa aron ana kaeka te 
Tautaeka te Tia Babaire are e a 
nako  ngkai boni mai iroun te 
Beretitenti are e kangai, e 
kariaiakaki ao e butimwaeaki te 
kaoti aei iaan kabwarabwarana 
are tangiraoi ke e raoiroi are a tia 
n ongo inanon te tai ae e a tia n 
nako te Tia Babaire.  Ao I 
karabwa aron ane e taekinna te 
Beretitenti te Tia Babaire, ma I ti 
kani kamataata riki nakon te 
Beretitenti bwa akea te bwai 
teuana ae e raba irarikin ae e  
taekinaki ikai n are kanga e 
kangai te Beretitenti.  Ma ti aki 
atai nano tabeua akana a raba, 
tao ngkana iai tao ti a katikui ma 
ti a tara ae ti noria mai ikai bwa 
e raoiroi.  I kani kaitiaka anne te 
Tia Babaire e aonga naba n rau 
nanon te Beretitenti.  Akea riki te 
bwai ae raba irarikin are e 
mwakoro n taekan te kaoti ae 
butiaki te Tautaeka bwa e na ia 
iaiangoa kanga kakannaton 
inaomatara ae abara ae Kiribati 
ao e na iaiangoa kakannaton 
toronibwaira ngaira I-Kiribati 
inanon wakinan te Kora ni Kaeti 
te Tia Babaire.  Ao I taku bwa e 
onoti anne ma ngke arona bwa ti 
taekinna ni kanganne ao I a 
tekateka naba, I taku bwa e a tia 
naba ikanne.  Ao I kabwara bure 

te Tia Babaire ngkana tao iai 
kabwarabwara are e a manga 
ongo te Beretitenti tao mai iaa ke 
mai iaa ke tao man ara itera 
ngaira riki ae te Tia Tei mai 
Tabiteuea Maiaki ke ngai te Tia 
Babaire ao I kani kabwara bure 
nakon te Beretitenti. Ngkana e 
taku bwa iai kanga manga 
marooro irarikin ake a raraoia ae 
kanga e kanamakini bwa bwaai 
aika raba.  I kani kaitiakia n te 
tai aio bwa ti aonga ni itiaki te 
Tia Babaire, e aonga n tabwanin 
raoi butimwaeana iroun te 
Beretitenti bwa ai aron ae e 
butimwaeia tao iterana ke tao 
teniua ni kaamwakoro ao iai 
kamwakorona ae katikua bwa e 
nano uoua iai. E bia kabwaninna 
raoi n te aro are e tabwanin raoi 
butimwaeana bwa e bon itiaki 
raoi man raneanea raoi n 
tabwanin te Tia Babaire tabekan 
te kaoti aio, te kaoti n iraorao te 
Tia Babaire.  Ti kan iraorao, ti 
kani ikarekebai ao I taku bwa ai 
boni boukan naba are e taekinna 
te Tia Tei ae karineaki ke te 
Minitita n te Botaki n Akawa are 
te Tia Tei mai Tabiteuea Meang 
are tao iai naba te nano kokoraki 
irouna, I a butia te Tia Babaire n 
te tai aio bwa e na kaaki ana 
nano kokoraki ao e na 
butimwaea ae ti taekinna bwa 
are ti taekinna ngaia 
katamaroana ma kangkangiana 
ma kaboiararana ao tiaki 
kaburanburaniana te Tia 
Babaire.  Ma tao kangkangina 
riki ao karewereweana riki te Tia 
Babaire. Ao ko rabwa ao I a 
kaitauia ngkanne Taan Tei aika 
karineaki ke tao a tei man 
rabwata ake tao te rabwata are 

Maurin Kiribati te Tia Babaire 
ngkana I mawenea te ara anne.  
Are e taetae mai iai te Tia 
Babaire te Tia Tei mai Tarawa 
Ieta ao I rangi n neboarake  te 
marooro arei te Tia Babaire ni 
kakaitau n aron ae I kaitaua 
naba te Tautaeka.   I taku bwa a 
nora naba te kantaninga ae 
tamaroa are e anaki n te tabeka 
ni kaitau aei te Tia Babaire ke te 
kaitau ae e kananauaki aei te Tia 
Babaire.  Ao ai uana naba nakon 
te tia taetae man te rabwata are 
Independent party te Tia Babaire 
ae te Tia Tei ae karineaki mai 
Nikunau n aron ana marooro  
naba ae ti tebo ma e bon boraoi 
naba ma are e taekinna te Tia Tei 
ibukin te botaki are Maurin 
Kiribati.  I kaitaua ana marooro 
te Tia Tei ae karineaki mai 
Nikunau te Tia Babaire ao e 
taetae n te rabwata anne bwa e 
anga naba ana onimaki ao e 
kakoaua are te tabeka aio kanga 
buokan te katamaroa ao kanga 
te ikarekebai ao te karini iango 
nakon kautun abara are ti 
karabwa n te tai aio inanon ana 
tabeka are e a tia ni 
kabwarabwara iai aua te ririki ae 
na roko ibukin abara ae Kiribati 
te Tia Babaire.   
 
Te Tia Babaire I kani kaitiaka 
naba are aongkoa ngai tao au 
tabeka aio e taraki irouia 
tabeman bwa kanga te aomata ni 
ikawai ngai are te old fashion ke 
tao i aera.  Ao I kani bubuti n 
anne bwa ngai tiaki te old 
fashion ma tiaki te pre-mature 
man ma kanga bon te modern 
man n aekan naba ae raou n Tia 
Tei.  Kanga ti boni mena n te tai 

ae ngkai ma e koaua rabwatara 
teuana ae e tinetineaki man taai 
aika nako ao ti aki kona ni kaki 
anne te Tia Babaire ao kauringira 
n te tai aei ao I karabwako te 
Tibiika  bwa ngkai ti na kataia ni 
kamimitongnga ara maneaba aio 
kanga aekakin aia maneaba ara 
Unimwane ngkana a marooro i 
aan maneabaia.  Te Tia Babaire e 
na aki taraki are ko taekinna 
bwa ko old fashion iai te Tibiika, 
ma I taku ti na kamoamoaki ni 
kangai.  Ko rabwa te Tibiika bwa 
e ngae ti mena n te ririki 2007 ao 
ko kauringira bwa iai wakara 
teuana angkara ae ti na aki 
bibirinako mai iai.  Te Tia 
Babaire, ngaia anne are I 
taekinna ao I kani karabwa te 
Tautaeka n are e na wakinako 
tinaniku ma iai angkana ao 
roona ae tineia ke wakana ke 
wakaueana ae bon ara Kiribati 
aei ma e na nako ni kakae nako.  
E na kakae nako kanga te aroka 
are e nim wakana inano, e ribu 
ma bana ma mwangana ae 
kakaenako nakon te aonnaba n 
ana are e kona n anaia naba 
man te aonnaba ni kabwaroa 
iaon ara tabo ae Kiribati te Tia 
Babaire. Ao I a kani kaitiaka 
naba te Tia Babaire are kanga e 
nang kanga n tara n tekebuaka 
Tarawa Teinainano bwa ara 
roronrikirake bwa ara Tia Tei aio 
tao te aomata ae e aomata ni 
kawai ao e nang aki mwananga 
ngkai kain te Tarawa Teinainano 
te roronrikirake n mwakuri. I a 
kan bubuti n anne te Tia Babaire 
bwa tiaki anne are I nanonna. I 
taku bwa e a bwarabwara ikanne 
ao tao ai uana naba ma te Tia Tei 
mai Tabiteuea Maiaki.  Ma au 

bubuti nakon te Beretitenti bwa e 
bia aki kaokaoka te aekaki anne 
ae ti taetae ni kangai ao e nang 
karekei naba kaira. Ngkanne 
tiaki anne ae ti kantaningaia.  Ko 
a manga kabongana mwakam 
buaka ngkanne ara Beretitenti ae 
ko karineaki.  Ngaia kam kabono 
nano, N na oreia am 
botannaomata bwa aonga n 
oreiko. Te Tia Babaire au 
kantaninga bwa tiaki anne ae na 
karaoia te Beretitenti ma tao e 
taetae te Beretitenti ni kani 
kataia ni kakaea raoi nanon are 
ti iangoia ao I a kaotia ngkai te 
Tia Babaire bwa I taku bwa ti 
nang bane n nano raoi te Tia 
Babaire. Au kantaninga bwa man 
au onono aio ao boutokana iroun 
te Tautaeka ao raou n Tia Tei 
aika karineaki n rabwata aika 
kakaokoro n te Auti aio ao I taku 
bwa e na mimitong riki ae na 
wakin te Tautaeka ao e na anaki 
riki ao e na boutokaki riki ao e 
bia koro bukina inanon aua te 
ririki ae na roko te tamnei are e 
kataia n kawenea. Ao aikai 
ngaira Taan Tei te Tia Babaire.  
Ti butia te Beretitenti ae 
karineaki bwa e na kabonganaira 
ngaira aika Taan Tei ao ngkoe te 
Tibiika aio.  Ma rabwatara are ti 
kona ni komete n te tai teuana 
ao ke e kabonganaira bwa ti na 
ibuouboki n nini nako taabo ake 
kanga ana totokoa te rikirake ao 
ngaira Taan Tei ti na komete ma 
ara Tautaeka.  E na buoka are ti 
na kona ni ibuouboki ma ngaia 
bwa e aonga ni koro nanon ana 
Kora ni Kaeti are e a tia ni 
kawenea are kabatian riki te 
kabwaia ao tibwatibwana raoi 
riki iaan te eti ao te riai.  I 

boutoka te Kora ni Kaeti anne te 
Tia Babaire n te tai aei  ngkai e 
butimwaeaki au onono aio ao au 
karabwarabwa aio ao au 
kantaninga bwa e na kabwaia ao 
e na tekeraoi abara ae Kiribati 
nakon taai aika i mwaira. Ko 
rabwa te Tia Babaire ao I a 
bubuti tabekan au kaoti. 
 
Tibiika:  E a tia n tabekaki  te 
kaoti bwa imwin te taeka ane e 
mwakoro iaan te kibu 5 n ami 
Tua, are ngaia are te kaoti ae riai 
ni maroroakinaki n te tai aio ao a 
na karinaki riki taeka aikai.  And 
we respectfully call upon your 
Excellency to further strengthen 
our sovereignty and self reliant in 
the implementation of the policy, 
ke rairana n te taetae ni Kiribati e 
kangai.  Ao ti bubuti ma te 
karinerine nakoim ngkoe ara 
karineaki bwa ko na 
kakorakoraki riki inaomatan ao 
torobwain abara inanon kakoroan 
nanon te Kora ni Kaeti. Ao I rangi 
ni karabwaia Taan Tei n aia 
marooro are a tia n tabeki nakon 
te Maneaba ni Maungatabu aio.  
Anne te kantaninga are I iangoia 
are I a tia ni butingkami  iai bwa 
terana ngke ti kona ni waakina 
ara Maneaba ni Maungatabu aio 
ma ara marooro inanona ma 
ngkai inanon taai aika imwaira n 
te aekaki ni waaki anne ae te 
ikarekebai ao te iraorao ni koaua 
ibukin bwa kabwaiaia ara 
botannaomata. Ao ngkanne N 
nang kaokia ngkai e a tia ni 
butimwaia te Tautaeka ao aio 
ngkanne tein te kaoti.  Teuare e 
na tabeka te kaoti e na tabekia 
iaan taekana ane e mwakoro 
iaan te Tua ao n ikoti ma taeka 

akana e a tia n tabekia te Tia Tei 
mai Tarawa Teinainano bwa 
kabwabwakana ao ti a waaki 
ngkanne ni marooro i aon 
karabwan te Beretitenti ibukin 
ana Taeka ni Bau.  Te Tia Tei mai 
Betio temanna. 
 
Mr. Reete Bokai:  Te Tia Babaire 
bon te kaitau nakoia kain te 
rabwata man te Tautaeka ngke a 
tia ni bukinai bwa N na anga 
taeka ni kaitau ibukin ana Taeka 
ni Bau ke ana Kora ni Kaeti 
kautun ara Tautaeka ke ara 
Beretitenti ae karineaki. Ma 
imwain ae I waaki te Tia Babaire 
ao I a boni kan anga moa te 
kamauri nakoim te Tibiika ae ko 
karineaki, nakon kautun ara 
Tautaeka ke ara Beretitenti, ara 
Minitita, kain te Maneaba ni 
Maungatabu, kain Kiribati ae 
bwanin mai irou ao mai irouia 
kain au tabo ae Betio.   Kam na 
bane ni mauri! 
 
Te Tia Babaire n am kariaia ao N 
na anga au taeka ni kaitau 
ibukia kain ara itera ae 
Boutokan te Koaua nakon ana 
Taeka ni Bau ke ana Kora ni 
Kaeti ara Beretitenti ke kautun 
ara Tautaeka ae karineaki.  Ma 
imwain ae ti taekin taeka aikai te 
Tia Babaire ao ti bon riai n iango 
man tei moa bwa tera ae ti riai ni 
karaoia.  Te kaoti are e a tia n 
tabekaki n te tai aio e kangai, 
ngaira kain te Maneaba ni 
Maungatabu ni Kiribati ti anga 
ara kaitau nakon te Beretitenti 
ibukin ana taeka ake e a tia n 
taekin nakon te Maneaba ao ti 
bubuti ma karinerine nakoim 
ngkoe ara karineaki bwa ko na 

kakorakora riki inaomatan ao 
toronibwain abara inanon 
kakoroan nanon te Kora ni Kaeti.   
 
Te Tia Babaire, ngkana ti nora ke 
n ongora n aron te Kora ni Kaeti 
ae e a tia n  taekinaki ao e 
teimatoa ni boboto kanoan te 
Kora ni Kaeti aio iaon te koaua 
ae karikirake riki ao tibwatibwan 
raoi te kabwaia inanon te eti ao 
te riai.  N aron are I taekinna te 
Tia Babaire ao ti riai n iango, ti 
riai n tei moa tabeua te tekan 
man anga ara katituaraoi ao ara 
kaitau nakon teuare aia Uea uea, 
aia King king, aia tia kairiri taan 
kairiri.  Are bon te Atua ae maiu 
ngkai, rimwi ao n aki totoki 
ibukin ana kakawakin nakoira 
ngaira kain te Maneaba ni 
Maungatabu, nakoim te Tibiika, 
nakon te Beretitenti ma ara 
Tautaeka ao kain Kiribati ni 
kabane.   
 
Ti riai moa n tanrikaki n tarai 
ririki aika tia n nako te Tia 
Babaire.  Inanon te ririki ae nako 
ao ti bon riai ni kaitau nakon ara 
Tautaeka ibukin baike e a tia ni 
karaoi ibukia ara botannaomata.  
Ti aki kona n taekin teuana 
imwin teuana bwa ti a bon tia n 
ongo kain Kiribati ni kabane n 
aron are e a tia n taekin ara 
Beretitenti ke kautun abara n te 
moanibong ae nako.   Ti kakoaua 
bwa iai aika a tia ni koro bukia te 
Tia Babaire, ao ti boni kakoaua 
naba bwa iai aika a tuai ni koro 
bukia. Ma bon akea te nano 
uoua bwa te onimaki ao a na bon 
tia bwaai ni kabane. Inanon te 
taetae ni kawai n te bong aei ao e 
oti bwa iai te onimaki inanon te 

taetae ni kawai ao ara 
kantaninga bwa a na boni 
kakoroaki bukin bwaai ni 
kabane. Iai te taeka teuana n 
taian Areru ae kangai.  Akana a 
namakina Iehova, ai aron te 
maunga are Tion are e aki kona 
ni mwemwe are e teimatoa  n aki 
toki.  Ko bon aki kona ni mweuti, 
ko aki kona ni kuba, ko aki kona 
ni maku ngkana ko katea am 
onimaki iaon Iehova ae Atuam 
inanon am waaki.   
 
Te Tia Babaire, ana Taeka ni Bau 
ke ana Kora ni Kaeti ara 
Tautaeka ake a na riki bwa 
kanoan te ririki aua aika 
imwaira, a mataata raoi nakoira 
ngaira Taan Tei inanon te 
Maneaba ni Maungatabu ao 
nakoia kain abara ae Kiribati.  A 
mwaiti ake a taekinaki te Tia 
Babaire ao bwaai ake I uring ao 
ti kakoauai bwa a rangi ni 
kakawaki ibukin ara 
botannaomata ae Kiribati.  
Tararuan ana mwane te 
botannaomata, karikirakean 
abamwakoro, karikirakean te 
Aono n Raina ma Rawaki, 
karikirake aroia aomata, botaki n 
Reirei ao kataneiai.  Botaki ni 
Kuakua, Waaki ni bitineti, te 
mwakuri ibukin te roro ae 
rikirake ao a mwaiti riki.  Te Tia 
Babaire, N na aki riai ni 
mwaninga kanoan te programe n 
te moanibong ae nako are e oti 
iai te kukurei, te kamimi ao te 
tamaroa are  kona ni kaotaki iai 
aron tamaroan kamimin 
kakukurein te Taeka ni Bau ke te 
Kora ni Kaeti are e a tia n taekin 
ara Beretitenti ke kautun ara 
Tautaeka.  E kona n riki te Kora 

ni Kaeti bwa katamaroara ngaira 
kain Kiribati, kakukureiara 
ngaira kain Kiribati, kamimira 
ngaira kain Kiribati ao 
kakukureian  rorora ngaira kain 
Kiribati ao e a moamoa rikiraken 
abara ae Kiribati.  Ti kaitauko te 
Tautaeka bwa taran am Kora ni 
Kaeti ibukin aua te ririki aika 
imwaira, e roti tabo nako.  E rota 
meang, maiaki, mainiku, karawa, 
mone.  E rota  te roro ae rikirake, 
e rooti tabo nako. E rotia ataei 
aika uarereke ni karokoia kaara 
ao e rotia naba mauku.   
 
Ti kakoaua te Tia Babaire bwa 
inanon te Kora ni Kaeti ae e a tia 
n  taekinaki e rooti tabo nako n 
aron are e bon  taekinaki iroun 
miniti tabeua aika nako bwa e 
rooti taabo aiika e riai n roko iai 
karaoan nanon te Kora ni Kaeti 
aei.  Ti kaitau ngaira are ti a 
bukinaki n te tai aio bwa Taan 
Tei ao ti anga naba ara kaitau 
abara ae Kiribati ibukin am 
waaki ae ko na waakin.  E koaua 
ana taeka ara Beretitenti te Tia 
Babaire are e kangai, e aki kona 
ni buti te waaki ngkana ti te 
Tautaeka e bon aki. Ao ti 
kaitauia Taan Tei ake a tia ni 
marooro tabeua te miniti n nako 
n taekina aia boutoka ao aia 
ibuouboki bwa bon anne butin 
raoi te waaki. Ngkana iai te 
boutoka ao te ibuouboki ae nang 
karaoaki mai irouia kain te 
Maneaba ni Maungatabu aei, 
taan mwakuri, kain te Ekaretia 
ni kabane. Taian Aro, kain 
Kiribati ni kabane ao ngaira ni 
kabane aika ti maeka i aon abara 
ae kakateke raoi ae Kiribati.   

I kakoaua bwa e aki mwaninga te 
Beretitenti are e ngae ngke ti 
boutoka  ke ti ibuouboki ma ena 
bon aki waaki naba te mwakuri.  
Ngkana ti bane ni boutoka ngaira 
aikai ni kabane, e na bon waaki 
naba te mwakuri ni kakoroaki 
raoi bukin bwaai ni kabane 
ngkana ti mwaninga teuana ae 
moan te kakawaki are e kangai, 
ma ko na ukeukera moa Uean te 
Atua.  Ngkana e reke iroum ao ko 
aana iai am waaki ao e na akea 
te kanganga.   Ao anne te koaua.  
Ti kakoaua aio bwa e taku te 
Beretitenti.  N ami ibuouboki, n 
ami boutoka ao e na waaki ao e a 
manga kangai naba.  Ma ti aki  
kona ni waaki ngkana ti aki 
onimakina teuare e kairira 
inanon ara waaki.  Ko rabwa te 
Beretitenti bwa ko nora meang, 
ko nora maiaki,  ko nora 
mainiku, ko nora karawa, ko 
norii taabo nako inanon am 
Taeka ni Bau are ko a tia n 
taekin n te moanibong ae nako.   
 
Te Tia Babaire, N na aki 
mwaninga ao moan te kakawaki 
iroura uringan te anene teuana 
are e aneneaki n te kaukuki ae 
nako are e kangai taekana. ‘The 
wise man build his house on the 
rock’, are e aneneia te group 
teuana inanon te tai aei.  Bwa te 
aomata ae wanawana e katea 
ana auti i aon te bwaa bwa 
ngkana e kateia i aon te tabo ae 
tiaki te bwaa ao ane e na rotaki.  
E na ekakinako ao a na roko 
kanganga aika mwaiti ma te 
anene are e aneneiaki iroun te 
Maneaba ni Maungatabu aei ke 
tao i tinaniku ikekei, e riki bwa 
kauringara ngaira Taan Tei ke 

ara Tautaeka bwa e na riai ni 
kateitei iaon te bwaa bwa e na 
matoatoa ao e nene.   Tera te 
bwaa anne te Tia Babaire are e 
na kairiko n am waaki.  E na 
kaira te botannaomata, e na 
anganira nanora ngaira Taan Tei 
n anga ara kona are ti kona ni 
ibuouboki iai n te tai teuana ma 
teuana nakon ara Tautaeka ao 
nakon ara botannaomata.  Ko aki 
mwaninga naba te Tia Babaire  
ana taeka te Beretitenti ni 
kakaitau nakoia taan kairiri ake 
a tia n nako ao anne ti toma am 
kaitau nakoia ara tia kairiri n ara 
Tautaeka n taai aika nako.  Ko 
aki mwaninga bwa e aera ngke 
ko aki mwaninga, bwa ko 
ununiki i aon te koaua te eti ao 
te riai bwa e  bon eti ao e bon riai 
kakaitauakia ara aomata ake a 
tia n riki bwa taan kairira 
Kiribati inanon taai aika nako.  
Ti kaitau nakoia. N an aki 
kabwabwaka au taeka te Tia 
Babaire bwa I taku bwa e a boni 
mwaiti are I taekinna ao a bon 
turuturu raoi n te koaua are I 
taekinna.  Bwa am kateitei i aon 
te bwaa anne, ti tebo bwa ko 
kateitei i aon te Arebwa ao te 
Omeka are te moa ao te toki ao 
are e na boni kairiko mani moan 
am waaki bwa boni ngaia te moa.  
Ao n tokin am waaki bwa boni 
ngaia te toki.  Ara bubuti nakon 
te Tamnei ae Raoiroi bwa e na 
anganira nanora ngaira Taan Tei 
n aron am taeka te Tibiika ae 
moan te raoiroi n te tai aei ae ti 
na kamimitonga aroni wakinan 
ara Bowi n te tai teuana ao te tai 
teuanan. I angani ngkami ana 
bau abara ae Kiribati ao ana bau 
teuare ti toro irouna are te 

Mauri, te Raoi ao te Tabomoa.  
Ko rabwa te Tia Babaire. E toki 
ikai. 
 
Mr. Tebuai Uaai:  Ko rabwa te Tia 
Babaire ao e rabwa te taeka ni 
bwaebwaeti ao ni kimarimari ao 
ni karabwarabwa man te itera ae 
Boutokan te koaua ao te nano ae 
takabubura n te tai aei te Tia 
Babaire bwa e na reitaki.  E na 
ibuataoakaki n te aro bwa e na 
ongo te Tautaeka nanora ae itiaki 
ni koaua bwa te nano ni 
kakarabwarabwa ma iriana naba 
are te kauring ngkana e riai bwa 
I taku bwa ngkana ti a reitanako 
te karabwarabwa ma ti 
mwaninga te kauring ao e kona 
ni mwaninga nako ao e na aki 
kona naba n nora are e riai n 
noria inanon te aua n ririki ae 
imwaira.  Ngaia te Tia Babaire, 
reitakin are e  a tia n tabekaki ao 
borikaki ao neboiarake ao ti 
karabwa te Tautaeka bwa N na 
moan tabeka ao e katerea 
nakoira ngaira Taan Tei aika ti 
bane n rineaki  irouia ara 
botannaomata bwa ti na 
ururingnga ae ti riai n toro 
ibukin te botannaomata. Ao anne 
are e boni bwaetia ni koaua ma 
iai te kananokawaki n tabetai ao 
e a bia aki taraki bwa tera ma e 
reke n tabetai ae ti kona ni bon 
tabeki are oin nanora  te party 
teuana ma teuana ao e noraki aei 
n te kaburaoki ao anne e a bia 
aki manga oki n riki.  Anne te 
kauring ao te kaoriori nakon te 
waaki bwa e kangai, ti na toro 
ibukin Kiribati.  Are nanona ti na 
moanibwaia nanon Kiribati ao 
are ngaia are e tabekaki bwa 
kamimitongan te taeka ae bau.  

Te Tia Babaire, ti karabwa te 
Tautaeka n te tai aei ao ti rangi 
ni kamoamoa matairikina bwa e 
taekinna bwa e na keiaki ni 
karekea te mwane ni buoka 
nakoia Reirei n Aro ao karakan 
riki buokan roia ataein 
Kauarinan n Aro. Tera bukina 
bwa ti karabwa n te tai aei te Tia 
Babaire?  Ti neboiarake ibukina 
bwa e a nora te koaua ae tao 
ngaia ae e a kateitei iaon te 
bwaa, bwa iai tibanakon taai 
aika nako are e kangai bwa e na 
kamauna te roo n te koraki 4, 5, 
ao 6 n Aro.   E rabwa n aei bwa e 
a nora raoi ae akea te wi ni 
kamona ma e a bon anaki raoi 
ngkai te waaki raoi ni koaua n te 
koaua ibukin Kiribati bwa e na 
aki mwaotoua ma e na betiraoi 
ao e na butiraoi te Tia Babaire ao 
ti boutoka aio ao ti kaungako te 
Tautaeka bwa ko na teimatoa n 
tataekina raoi ae ngaia 
kabwaiara. Te Tia Babaire, ti 
kamoamoa te Tautaeka ngkai e 
kona naba ni kateimatoa aron 
taian reirei n aba aika i tinaniku 
irouia ara roronrikirake ao ni 
kateimatoa naba te mwakuri n 
aba aikai.  Ao ti na raoniko te 
Tautaeka n aei ma ti kani iraorao 
nakoim te Tautaeka bwa iai te 
raraoma teutana n te reirei ao te 
mwakuri i Taiwan, ao tao ngkana 
ko aki ataia ao N na ti taekinna 
bwa te Taiwan news ae  taekinaki 
bwa Maati 2008 ao a na iai te 
kaotinano are e na boo te buaka.  
Ngaia are ai tera ngke te Kora ni 
Kaeti e kona n taraia ao n 
tobwaia ara ataei ngkai aika 
reirei ngkai i Taiwan, bwa e 
kangai Tiaina 1000 te mitiaera 
ngkai ae e a kaitara ngkai 

Taiwan ngkana e karaoa te 
rinerine ao te kaotinano ae te 
refredom ibukin kainakin te UN. 
Ngaia ae ti raraoma ao ti bubutia 
te Tautaeka bwa e na tara ana 
Kora ni Kaeti n tobwaia ara ataei 
aikai ngkana arona bwa iai te 
kabuanibwai.  Te Tia Babaire ti 
kaunga te Tautaeka ao ti rangi n 
raonna n ana taeka ae kangai, 
bwa e na karekea riki angan te 
karekemwane  ao bon te koaua 
anne te Tia Babaire.  Ti rangi ni 
kainnanoia ngaira kain Kiribati 
te anga ni karekemwane ao ti 
kangai, kerakina kakoroan 
nanon anne te Tia Babaire.  Bwa 
I taku bwa e kakoaua n te aua n 
ririki ae nako ao akea te 
karekemwane ae rio matana ae 
boou ao ti kaungako n aei te Tia 
Babaire, bwa e na riai ni karioa 
matan teuana ae na oti inanon te 
kataumwane. N 2004 ao ririki 
ake mai mwaina ao mwaitin te 
kataumwane ke te anga ni 
kataumwane 14 mwaitina.  Man 
2004 ni karokoa ngkai ao e 
kerikaki bwa ti 11 te anga ni 
kataumwane, ngaia ae te bubuti 
ni karekemwane.  Te bubuti 
nakoim te Tautaeka bwa ko na 
keiaki ao aio ae ti boutoka am 
Taeka ni Bau  are e kangai, ko 
na keiaki ni karekea riki anga ni 
karekemwane.  Te Tia Babaire, ai 
aron tarakina bwa e kangai te Tia 
Babaire ao ti na kaunga te 
Tautaeka iai. Man 2003 ni 
karokoa te ririki aio ae 2007 ao e 
kekerikaki ana karekemwane ara 
Tautaeka ngaia ae ti na katea aio 
te Tautaeka nakoim ao e bon eti 
ao e bon riai bwa ko na iangoa 
riki ao ko na kamwakuri  riki.  
Ko na kabwaka maonom ao ti na 

raoniko bwa n 2002, ao te 
mwane ae reke ti $82.2m.  Anne 
ae e reke raoi.  N 2003,  $68m.  E 
tabe ni kekerikaki  $68.1m, ao 
anne te Tia Babaire ae ti na 
kaunga te Tautaeka aio. N te 
ririki aio ao e katautaua ke te 
ririki aio ao te ririki ae na roko ao 
e boni batetei naba.  Bwa n te 
ririki aio ao e katautauakaki 
$64.9m.  N te ririki ae na roko e 
katautauakaki $61.8m.   Ngaia 
are ti butiko te Tautaeka ao ti na 
kaungako bwa ko na 
kammarakiko n iango ibukin am 
karekemwane.  Te Tia Babaire, e 
taekinna naba te Tautaeka ao ti 
karabwa bwa bon te oi n iango ao 
te koaua ni koaua ao ti boutoka 
aio bwa e kangai  bwa e na 
kataia ngkana tao e koaua ao tao 
e na bita tuan te tiute.  E aoria ti 
a noria inanon tabekana, ma te 
bae ti a neboa rake iai te Kora ni 
Kaeti ke te Taeka ni Bau aio te 
Tia Babaire, ti karabwa bwa e a 
nora raoi te koaua.  Bwa n te tai 
ae nako ao e kangai bwa e na 
kamauna te tiute i aon te raiti, te 
tioka, te burawa ao te bwaa.  Ao 
anne te Tia Babaire ae ti a 
neboiarake ngkai bwa e a noraki 
raoi te koaua bwa e a riai n aki 
kamaunaki te tiute. E na 
rinanoaki raoi ni katamaroaki 
bwa e aonga ni mwaiti riki ara 
karekemwane bwa ti kainnanoia.  
Te Tia Babaire te karekemwane 
man aron ae taekinna te 
karekemwane ibukin te akawa ao 
ti kakoaua, bwa n te ririki 2003 
te Tia Babaire ao e reke $40m 
tabun.  Ao ti kaungako te Tia 
Babaire bwa ko na riai n iangoa 
riki am karekemwane te 
Tautaeka bwa n 2003 ngke e a 

roko te Tautaeka aio ao e bwaka 
rikaki nakon ti $31.3m.  N ririki 
ake imwina ao e tabe n 
kekerikaki ni batetei rikaki.  Te 
kamimi te Tia Babaire, bwa e 
taekinna bwa e kangai. 
Kantaningan karakan riki te 
karekemwane man kaubwain ara 
marawa.  N te ririki aio ao te 
katautau $27.0m.  Tera ae riki 
nakon te ririki ae na roko?  E 
bobuki taua bwa ti $25.1m.  Aio 
bon te kakaewenako nakoim 
ngkoe te Tia Babaire ao nakon 
naba te Minitita ae boureirei bwa 
e na riai n iango kakoroan nanon 
aei bwa e batetei rikaki ngkai te 
ririki ae na roko.  Te Tia Babaire 
e boni koaua bwa e eti ae ti na wi 
ni kamoa bwa n te ririki ae na 
roko ao e taekinna te Taeka ni 
Bau bwa e na otetanaki te 
akaunti ae 2007 n nukan 2008.   
Ngkai e winimariaki aei te Tia 
Babaire  ae e otetanakin 2007 ao 
ti karabwa iai te Tautaeka ao e 
riai naba ni wi mariaki te koaua 
ae kangai, bwa ai te moantai 
naba aio inanon te ribooti ae ana 
ribooti te Oteta Tienera ae e a 
uarereke kanoan te akaunti no.1 
ao te consolidated fund.  Aio bon 
te bubuti nakon te Tautaeka bwa 
e noraki n tokin 2002 bwa 
mwaitin nikiran te consolidated 
fund, $13.2m.  N tokin 2003 are 
e moan roko iai ao e kerikaki ti 
nakon $898,998.00. Ao aio te Tia 
Babaire ae ti na kaunga iai te 
Tautaeka bwa e bon rangi ni 
korakora te bobukitaua ao aio ae 
ti na kabuanibwai iai te Tia 
Babaire.  E na aki koro nanon te 
Kora ni Kaeti ni korakora ra ni 
maonora ma ena koro na e ngaa? 
Te Tia Babaire ti na bubuti 

nakon aei.  Aio ae ti kona n 
taraia.  Irarikin anne te Tia 
Babaire ao e aki teretere inanon 
te Kora ni Kaeti bwa tera ae e 
nang karaoaki ngkai e tuai n 
otetanaki 2004, 2005 ao 2006 te 
Tia Babaire.  E ti kamoaki bwa e 
nang otetanaki ngkai 2007. Ti  
na bubuti bwa e na mwannanoia 
te Tautaeka bwa e na riai ni 
karina otetanakin akaunti aikai 
bwa ti aki kona n ataia bwa tera 
ae e a tia ni karaoaki n 2004, 
2005 ao 2006 te Tia Babaire.  
Tao ngkana arona bwa e na 
ibuouboki ao tao ngkana e 
ongora naba te Oteta Tienera ao  
e a bia nora  te itera  ae ngkana e 
otetanaki taabo ni mwakuri ni 
kabane ao ti ana aobiti ae e aki 
otetanaki.  Anne e aki anga te 
tamnei raoi ni koaua nakoira 
ngaira Taan Tei bwa ti a tia ni 
kabwata te mwaiti aei ao are e 
otetanaki tiaki te mwaiti are ti a 
tia ni kabwatia.  Ngaia are ti 
butia naba te Oteta Tienera  
ngkana e ongora bwa e a kataia 
n anga raoi te final account 
ibukin te ririki teuana ma teuana 
ae e itiaki raoi ni koaua te Tia 
Babaire.  Ngkana arona bwa tao 
iai te kanganga n te mwane ao ti 
a nora anne ni maroroakinan te 
kataumwane bwa e na riai n raka 
tao te atu ae te 50 are boon te 
mwakuri inanoa ikai. Te Tia 
Babaire aikai ara kamoamoa 
nakon te Tautaeka bwa iriana 
are e riai n taratara raoi bwa  te 
kabanea te Tia Babaire ae ti 
kakoaua, e aki taekinna inanon 
ana Kora ni Kaeti boon te tiwita 
bwa  e kanga e na teimatoa, e na 
kerikai ke tera arona. E ti 
taekinna inanon te Kora ni Kaeti 

ae kangai, bwa e nang raai te 
aobiti ae ana aobiti te tiwita ae i 
Betio nako Kiritimati.  Ngaia are I 
taku ikai bwa te kananokawaki 
nakon Teraina, Tabuaeran ke 
taabo are e maiuraoi iai te tiwita 
ma Kiritimati bwa e aki taekinaki 
bwa iraua boon am tiwita.   Ngaia 
are ti na butia te Tautaeka bwa 
ngkana aio ae e nanonna ao ke e 
katurua raoi n te tai aei bwa ai 
akea boon te tiwita.  E ti katerea 
ae boon te takataka ae te 60c e 
na tiku naba n arona.  Te Tia 
Babaire man ara taeka aikai aika 
taeka inanon te Maneaba ni 
Maungatabu ake a bon riai n 
tabekaki bwa karabwan te 
Beretitenti, karabwan te Taeka ni 
Bau ao man ara itera ao ti a 
kangai bwa ko rabwa te 
Beretitenti n am taeka ni kabane 
ao ko na taratara riki am Kora ni 
Kaeti bwa e na tibwaki raoi te 
kabwaia n aron ngkai ae akea 
kaboakia taan reirei n te pre-
school ao itera riki tabeua.  Ko 
rabwa te Tia Babaire ao man 
taeka akanne ao e na tekeraoi te 
Kora ni Kaeti.  Ko rabwa te Tia 
Babaire. 
 
Mr. Teburoro Tito: Te Tia Babaire 
I tabwara bwa I taku bwa a na 
nakoia riki taabo tabeua  te Tia 
Babaire ma ngkai akea ao ti na 
kanoa te tai aei bwa e rawa naba 
ni bua te miniti te Tia Babaire.   
Eng ao e koaua ti rawa n okioki 
ni marooro i aon ara marooro te 
Tia Babaire, ma I karabwa moa 
are e a tia n tabekia te Tia Tei 
mai Betio are e anaa te onono ni 
karikia bwa kanoan ana kaoti ni 
karabwa te Auti aio nakon 
kautun ara Kiribati are e a tia n 

anga ana Taeka ni Bau ke ana 
Kora ni Kaeti inanon te 
moanibong ae nako. 
 
Te Tia Babaire, ti kakoaua are te 
Kora ni Kaeti bon te bwai ae 
moan te kakawaki ibukin Kiribati 
bwa e taekinaki iai kanoan te 
aua n ririki.  E kaokoro ma are te 
kataumwane te Tia Babaire bwa 
n aron ae ti ataia te kataumwane 
bon ti teuana te ririki.  Ao aio ti 
tebo ma aua te kataumwane 
inanona, ngaia are e bon rangi ni 
kakawaki ao ara kantaninga bwa 
a na mwaiti marooro mai iroura 
ngaira kain te Auti n Tei ni 
karabwa are e a tia n tabekia te 
Beretitenti ao n raoni naba are e 
tabeki te Beretitenti bwa kanga 
buokan te Kora ni Kaeti bwa e na 
rokoraoi ao e na kaea te takete 
are e uaiakinaki.    
 
Te Kora ni Kaeti ti kona ni kangai 
bwa bon te tamnei ke te koro 
banna. A na koro banna kautun 
abara are e karekea ma ana 
Tautaeka ae a mwakuri kain ana 
Tautaeka bwa ti na mena iaa 
inanon te aua n ririki. Ao n aron 
are I taekinna mai mwaina n au 
marooro, a mwaiti ake a 
tareboniai mai Tarawa 
Teinainano ni kaotia bwa e rangi 
ni kakaongora ao e rangi ni 
kaunga nano baike   a takinaki 
inanon te moanibong te Tia 
Babaire bwa ti na tabe n 
tamwarake riki ngaira kain 
Kiribati ao antai ae e nang 
totokoa te tamawarake te Tia 
Babaire.  Ngaira ni kabane aikai, 
ti rineaki bwa ti na buoka 
tamwarakeaia ara botannaomata 
man are mai mwaina are tao aki 

bati n nako raoi iai nakon te 
mwaneka riki teuana ae a na 
nako raoi riki te Tia Babaire.  Ao 
e koaua e kabotoa ana koaua te 
Tautaeka ke a na boto n iango i 
aon ana  Kora ni Kaeti n te 
mwakoro n taeka are e kangai, e 
na karakaki riki ao n 
tibwatibwaki riki te kabwaia iaan 
te eti ao te riai.  Te Tia Babaire a 
boni bati naba aika a tuangai ao 
a kangai, e rangi n teimatoa te 
taeka ae te eti ao te riai iroun ara 
Tautaeka ao ti karabwarabwa n 
anne. Ma e riai naba ni 
kauringaki te Tautaeka bwa e na 
aki rangi n tabetabeka te bwai ae 
te eti ao te riai, ao I kabwara 
bure ngkana e na tangi buaka 
aio  ma aio bon tuangau.  Ao I 
tuangaki te Tia Babaire iroun 
temanna ae e a kara n te nakoa 
ni mitinare ae e a retire ao a 
mwaiti ake a ongora n te 
maneaba ao a bon ti tebo ma a 
kariaia te bwana arei bwa N na 
karokoa ni nnena te Tia Babaire  
ao tao aio taina te Tia Babaire.   
Ao ngkana tao e na bongana ao 
kai e rabwa ao ngkana tao e na 
aki, eng e aoria bwa I karaoa 
tabeu te Tia Babaire bwa N na 
raona ana Kora ni Kaeti te 
Tautaeka are e karaoan te eti ao 
te riai, tibwatibwakin raoi te 
kabwaia inanon te eti ao te riai.  
Ma e kangai te taeka arei mai 
iroun teuare e a rangi ni kara n 
te nakoa ni Mitinare tao e rangi n 
rereitaki ma te aro n tataro ao 
tera ao ana koaua iai e kangai.  
Te eti ao te riai boni bwain 
karawa bwa bon ti teuarei ae 
ngaia te eti ao te riai.  Ao e a 
manga taku bwa e bon taku te 
boki.  Ngai te kawai, te koaua.  E 

aki kangai te boki, ngai te eti ao 
te riai ma e kangai te boki.  E 
kikinraeakina anne bwa e kangai 
te boki, e taku teuare bon aia 
king king ao aia uea Uea ao aia 
tia kairiri taan kairiri.  Ngai te 
koaua, ngai te maiu, ngai te 
koaua ao ngai te koaua kanga te 
aekaki n taeka anne. Ma 
aongkoa inanon taeka akanne ao 
e kangai naba. Ao ngai te eti ao 
ngai te riai.  Kanga anne ana 
kabwarabwara teuarei. E aki 
taekina te eti ao te riai bwa a 
bane inanon taeka anne.  Ngai te 
maiu, ngai te kawai, ao ngai te 
koaua.  E koaua ti kakoaua bwa 
te Tautaeka e tei i aon te ara ae 
Boutokan te koaua  ao te Kora ni 
Kaeti e taekina te eti ao te riai.  
Ngaia ae tao a kiri bwebwe bwaai 
aikai, tao e naan bwebwe te 
koaua e bwebwe ma te eti ao e 
bwebwe ma te riai.  Ngkana iai te 
koaua iai te eti ao iai te riai ma e 
aoria e na aki rangi ni kamaraka 
ana iango iai te Beretitenti ma 
ana Minitita bwa a na 
uauaiakina te eti ao te riai bwa 
rimwi a manga ana bwai teuare 
bon ana bwai.  Ao ko a maraia 
ngkana ko a rangi ni kani anana 
teuare bon ana bwai.  E taku te 
taeka te Tia Babaire, ngaira kain 
te aonnaba aio tiaki kona n roko 
irouna.  Ara bwai ngaira ae e 
taku te Minitinare arei, teuare te 
ex-mitinare.  Ara bwai ngaira te 
kairua n te bong ae koraki.  Tao 
iraua ara bure n te ingabong, tao 
te bwina ke tebwi tabun ao ti a  
manga kataia n nanomaraki n te 
bwakantai. Anne arora n te 
aonnaba aei te Tia Babaire. Ao 
ngke e tabe n tataetae ao I taku, 
e koaua. I taku naba ngai 

temanna ae e rangi ni bati naba 
au kabwaka n te bong ae koraki.  
I a manga kataia n nano maraki 
ngke e a bong ao I a manga 
tataro ao I kataia ni kabwara au 
bure n te aro are N na manga 
keiaki n te bong are imwina.  Te 
Tia Babaire e rabwa ngkana tao 
te Tautaeka e  kakauringira bwa 
anne te bwai ae e tei iai ao kai e 
rangi n rabwa ma ti ataia bwa 
tiaki nanona  bwa ko a riki bwa 
te eti ao te riai ngkoe.  Ao ti kona 
naba ni kotei itera tabeua ae ko 
na manga boni kangai, ngaia tao 
e koaua ngaia tao I raroa nako 
ma te eti ao te riai.  Ma ti na aki 
karaoa anne bwa e rawa ni 
manga tangi buaka ara Auti te 
Tia Babaire.  Ma I taku bwa e 
bon nanamkinna te Tautaeka 
inanon te tai ae nako ae te baere 
e karaoi te Tia Babaire e kanga e 
raroanako ma are e  taekinaki ae 
te eti ao te riai.  Ma ti a butimwai 
te Tia Babaire bwa te taeka ni 
kaunga nano.  E ngae ngke ko 
aki kona ni karaoia, e ngae ngke 
ko aki mena inanona ma e 
raoiroi te taeka ni kairiri anne 
bwa ti na tataraia bwa kanga 
taiana itoi ni kairiri aika tei ieta 
ae ko aki kona n roko iai.  Ko 
ngae ni kaba am rokete ae rangi 
ni biri mwaka ao e toki maiu ao 
ko aki roko naba.  Iranga am 
ririki ni kiba n te rokete ao ko aki 
roko naba iai, ma e bongana bwa 
e na kairira aron aia waaki kain 
Kiribati.  Anne kanga te moan 
marooro ae I kan anga iaon are 
uaiakinan te eti ao te riai n ara 
waaki, ke kakaraoan te eti ao te 
riai.  Ti bane ni kariaia anne.  E 
raoiroi bwa kairan ara waaki ma 
ti  na aki kotokoto iai te Tia 

Babaire.  Ti na aki kabanea ara 
tai ni kotokoto iai ma te bae e 
kakawaki riki te Tia Babaire bwa 
n tokin te tai, ti mena iaa.  Eng, 
ngkoe ko karaoia bwa te eti ao te 
riai ao arei e karaoia bwa 
kamaiuraoan te I-Kiribati ao arei 
e karaoia bwa toronibwain 
Kiribati ao arei e karaoia bwa te 
ikarekebai.  Man tokin te tai ao ti 
mena iaa?  Ao ti a katuka ara 
kauntaeka  bwa e nga riki ae 
raoiroi, kamaiuraoan te I-Kiribati 
ke te eti ao te riai ke te koaua ke 
terana te Tia Babaire ke te 
ikarekebai ke te toronibwai.  I 
taku bwa e kakawaki riki bwa e 
mena iaa Kiribati n tokin aua te 
ririki ae imwaira.  Ao e koaua e 
taekinna te Beretitenti bwa e na 
bati riki te kabwaia ao e na 
tibwatibwaki riki.  I a katuka are 
te eti ao te riai bwa I taku bwa I 
aki tau n taekina anne.  Ao ti na 
noria n tokin taina.  I taku bwa e 
na taetae te tai anne te Tia 
Babaire.  Ti a tia n nora aua  te 
ririki ae nako te Tia Babaire.  E a 
tia n taetae aua  te ririki ao e 
koaua ae e a taetae ao e a manga 
kaokaki te Tautaeka aei. Ngai 
temanna ae I bon titiraki nakon 
anne bwa e kaokaki te Tautaeka 
aio ibukina bwa e a bon rangi n 
rokoraoi arei.  Ngai temanna ae I 
kan titiraki iai.  Ngai temanna ae 
I kan titiraki ibukina bwa ngke N 
nang kanakoa au marooro nakon 
Kiribati ae Tarawa Teinainano ao 
Kiribati ni kataia ni ibuoka aia 
iango kain Kiribati imwain te 
karebwaoki ao au taeka e aki 
roko n te kanakoaki n te 
kanakobwana.  Ao au taeka are 
N na kanakoa I taku bwa a na 
rangi n rawata kain Kiribati ae a 

kan ongo, bwa bukin tera?  I 
taku bwa  ataia ae ngai temanna 
ae I a tia ni kekeiaki n uota naba 
Kiribati man te mwaneka aei 
nakon te mwaneka arei ao a na 
kan ongo  mai irouia te koraki 
are a tia n tobwa Kiribati bwa 
tera aia koaua n te tai anne.  Ma 
I tekebuaka te Tia Babaire. E 
roka te kanakobwana, e roka te 
rerio, e roka te bwai ni kabane 
bwa bon akea au anga.  Eng, 
ngaia are I kakoaua naba te Tia 
Babaire bwa a rangi n rotaki 
aomata ake a kan ongora bwa 
akan karekei aia babaire imwain 
te rinerine.  A mwaiti kanganga 
ake atai ma a kan ongo 
kabwarabwaraia iroura ngaira 
are ti na kona ni kabwarabwarai 
ma aikoa bwarabwara bwa are e 
aki reke taina te Tia Babaire.  Au 
bubuti bwa e na kataki ni 
katamaroaki aio nakon te tai ae 
na roko.   
 
E koaua iai au case ae N na 
katea ai te kanakobwana ma I 
kani katanoata bwa e aonga n eti 
ma ngkana e kona ni kangai t e 
Tautaeka, e a tau an tai katea te 
case bwa I ataia bwa e na boni 
konaki te kanakobwana.  I a tia 
ma Roia ni kabane aika mwaiti n 
Tebetebeke te aekaki ae karaoaki 
aio, a bane ni konaki n te 
aonnaba ike a karaoaki iai bwa e 
bon aki kakaraoaki ae nang nako 
te marooro n te rinerine te Tia 
Babaire ao e a totokoaki ni 
kabane te marooro arei bwa e na 
ti nako te itera teuana ao te itera 
teuana e na aki.  Ma are te Tia 
Babaire e koaua ti kan okira are 
kanga arora ngaira I-Kiribati bwa 
ti boni inaomata raoi n ara 

rinerine ke tiaki.  Ao e  koaua I 
tabeka au kaoti are ngke 
ingabong bwa are teuana naba 
rekerekena te Tia Babaire ma 
kain tinaniku ae a nakomai ni 
kumetoa ara karebwaoki.  Ao I 
taku bwa ti na aki kariaia anne 
bwa e aonga ni buti raoi te waaki 
bwa boni ngaira ma korakorara 
ma arora ni kangai, ti na bon 
iangoi arora.  Ma ngkana e a 
roko tinaniku ao e a karina 
korakorana n te tabo teuana ma 
te tabo teuana ao n tabekarake 
arei ao n totokoa arei ao anne e 
na aki kona n rokoraoi iai naba 
ara taratara ngaira kain Kiribati.  
I aki kani kananau ma I taku 
bwa e ata nanon ae I taekinna te 
Tautaeka ao te titiraki ae kangai, 
bwa ti na roko n te tabo are e 
tangiria ara Tautaeka are e 
kabwarabwara te Beretitenti n 
ana Kora ni Kaeti aua  te ririki 
ma ngkai.  E a tiku anne nakon 
taina te Tia Babaire.  Man te tai 
ae nako ao ngai temanna are I 
taku bwa iai te kerake teuana n 
itera tabeu n aron are e taekini te 
Beretitenti, ma I taku naba bwa 
iai te kerikaki n itera tabeua aika 
a rangi ni kakawaki ao te 
kabaranti anne te Tia Babaire e 
koaua iai tain te kabaeranti bwa 
te rinerine bwa a na kabaranti 
kain Kiribati bwa a na kanakoa 
aia iango bwa e na kangai ni 
wakinako aei ke e na toki moa 
aei ao e na manga kangai.  Ma 
are ngkai e a tia bwa arona anne 
bwa e a tia, ti na kariaia ma ti na  
karini ara  iango nako iai bwa are 
e na manga kaira te waaki ngkai 
inanon aua  te ririki te rabwata e 
a mena imatara n te tai  ao ti 
karabwa tabekan ana Kora ni 

Kaeti inanon te moanibong ae 
nako te Tia Babaire.   
 
Te Tia Babaire bon au bubuti 
nakon te Beretitenti ao nakon te 
Tautaeka ao I kani karina are I 
taekinna riki ni motikan au 
marooro n au onono arei bwa 
ngkana e bon tangiria te 
Beretitenti bwa e na roko n ana 
takete are e iangoia ao n raonaki 
ma are e taekinna te Tia Tei mai 
Tabiteuea Maiaki ibukin 
kakorakoran te mwane ma tera, I 
taku bwa e bon  riai naba n rangi 
n tara  te Auti n Tei aei te Tia 
Babaire bwa tera rabwata ke te 
korakora teuana ae kona ni 
buokia ni karokoa n te takete are 
e iangoia ibukia Kiribati.  Ao I 
taku bwa ti boni maroroakina aio 
te Tibiika n ara workshop n ae 
nako ao ti karabwarabwa bwa iai 
Minitita ake a roko tao te 
Beretitenti e rangi n  tabetabe. E 
roko te Kauoman a ti 
karabwarabwa bwa e kaukia.  Ma 
ngaira are ti mena i nanon te 
workshop ae nako te Tia Babaire, 
ao ti karabwarabwa iai nakoim 
ao nakon te Kiraka bwa e rangi n 
raoiroi ibukira ngaira Taan Tei.  
Ngaira ake ti a mane, ti taku bwa 
e na aki bongana ibukira ma 
ngaia ti karabwarabwa bwa e 
rangi ni mwaiti naba te bae ti aki 
ataia ae ti ataia.  Ma te bae ae e 
reke n au namakin ao tao irouia 
ake a roko n te tai arei te Tia 
Babaire, bwa ngaira Taan Tei n 
te Auti aio ti aki rangi ni 
kabonganaki ao ti na aki bukina 
bwa antai ma antai bwa tao 
kanoan te tai.  Ai aron ae ti roko 
ni Bowi ao ti a oki nako naba ni 
manga tataninga te Bowi are tao 

onoua namwakaina ke tao iraua 
ma ngkai ao ti kaboaki n ana 
mwane te botannaomata ti 
ibukin ae ti na roko ni Bowi uoua 
te tai ao ngkana tao ai teniua te 
tai iaan ara Tua ae boou ao kai e 
rabwa.  Ma ti teniua te bong ma 
ti iraua te bong ke irabwi te bong 
n te ririki bwa iai 365 te bong n 
te ririki ma tao ti 20 ke 30 ae ti 
na kabongana n te tekateka ikai 
n iango ibukin Kiribati, ao 
nikiran te tai kai tao ti a bon 
aorira ni momoi ranibue ma ara 
koraki iaan ara auti ao iaan 
maneabaia ao ti mamaroro ma 
ngaia ao ti buoka aia kanganga 
tao te KPF ke tao tera ma tera te 
Tia Babaire ma tiaki rangi ni 
kamanenaki te Tia Babaire. 
 
Tao a mwaiti ibuakora ae iai aia 
tarena te Tia Babaire, tao ane e 
tarena n te Kuakua ke e tarena  
n tera ke tao te Engineering  ke 
tao e tarena n te Reirei ke e 
tarena n tera naka a tekateka 
irarikiu ikai ao I noria ao I taku.  
E rangi n rokoraoi ana tarena te 
mwane arei ke ana kataneiai arei 
iaon te mwane ke i aon terana.   
Te Tia Babaire Taan Tei aika a tia 
n iai aia tarena ma aki 
kabonganaki te Tia Babaire. I 
kani karikia bwa kanga au taeka 
n iraorao nakon te Beretitenti ao 
tao te kakaewenako ke katan 
kakoroan ana Kai ni Baire n 
reitaki ma ngkoe te Tibiika.  Iai te 
anga are e na kamanenaki iai te 
tarena aio bwa e na kona n reke 
bwa aia iango naba n ibuouboki 
ni kakoroa nanon te Kora ni 
Kaeti.  Ngai temanna ae I kan 
nora te mwaneka anne.  Ngkana 
tao e tuai n riki n taai aika nako 

ao ti karautaeka ngaira ake tao 
tiaki noria n ara tai, ma I kani 
karinna bwa te iango ae boou 
nakon taai aika na roko.  Ngkana 
iai anga ao tao e a riai ni bane te 
mwane teutana   ma e bongana 
bwa iai tarena ake a kabongana 
te Tautaeka ke te Beretitenti tao 
n itera aika a kakaokoro ae tao 
uoman ikekei, teniman ikekei.  A 
karaoa te bwai te bwai teuana ao 
a iango.  A ibuouboki n tara te 
Botaki ni Kuakua bwa tao e rangi 
ni kanganga nake iai riki ongoia 
n te Kuakua. Tao te reirei a 
taraia naba tabeman ao a 
mwamwakuri ni katoa bong n 
aron Auti n Tei i tinaniku te Tia 
Babaire.  Ae a mwakuri ni katoa 
bong Taan Tei ao ni komete are 
boutokan te waaki ibukin 
kabwaiaia botannaomata. I a 
katiikua bwa kanga kanoan te 
kanoa ni mii te Tia Babaire ao e 
rabwa, I a katoka ikai au 
marooro  ao I a katekeraoa riki te 
Beretitenti ma ana Tautaeka ma 
ana Kai ni Baire are e a  kawenea 
n te tai aei ao e bia koro bukia ao 
ngaira aikai ti na tauraoi ni 
ibuouboki n aron are e na 
kabonganaira iai te Tia Babaire.  
Ko rabwa. 
 
Mr. Taneti Maamau:  Ko rabwa 
Tibiika.  Ao are e koaua are ai 
tibwa moan teiu naba n taetae n 
te Auti n Tei inanon te bong ae 
rangi ni kakawaki aei, ao tao bon 
te eti ao te riai bwa ti na reiti 
moa taeka ni kamauri.  Au 
kamauri n reitaki ma kainnabau 
are Onotoa nakoim te Tibiika ao 
n reitaki ma te Beretitenti ma 
kain te Kabineti ao te Tia kaeti 

tua ao ai ngaira Taan Tei ni 
kabane. Kam na bane ni mauri! 
 
E koaua ti reita naba kaitauan 
Uean te Maiu ao uean te 
mwakuri are e anganira 
tibwangara bwa ti na kaina ana 
Auti Kiribati n te tai aei ngaira 
ake a boou ao n reitaki ma te 
koraki ake a tia n tei mai 
mwaina.  N na taetae moa iaon 
Taeka ni Bau ke taeka ni kaitau 
nakon ana Taeka ni Bau te 
Beretitenti.  Ma imwain anne te 
Tibiika ao N na ti bubuti bwa 
ngai temanna ae I kakainnano ni 
kakaea te English translation ke 
te rairai nakon te taeka n 
Imatang.  Ma N na bubuti nakon 
taai aika na roko ngkana e 
moantai n tia ao e a kairaki naba 
te taetae ni Kiribati bwa iai ara 
kanganga n tabetai ni warekan te 
policy statement n taetae ni 
Kiribati bwa a kona n aki oti 
baike kanga a boni kananonaki 
iroun te Tautaeka iaan tao 
kabwakan ara taetae n te rairai.  
Ma ngaia are e a tibwa reke irou 
n tabeua te miniti ngkai.  Ao 
kanga I a kataia ngkai ni manga 
biti aron au taeka ni kaitau are N 
na moanna ao n reitaki ma 
kanoan te Rule 21,  kibu 6 are 
aongkoa otara ti a kona naba ni 
kanakoa kanga ara debate ke ara 
taeka n iraorao ke ni katamaroa 
iaon ana Taeka ni Bau te 
Beretitenti. 
 
Ngaia anne kanga ti te bubuti n 
taai aika na roko ao ti a bane ni 
kauringira ai moara riki kanga te 
Tautaeka are e tei n te tai anne 
bwa bwa ngkana e a kairi te I-
Kiribati ao te English version bwa 

e na ibuouboki riki nakoira 
ngaira Taan Tei.   
 
E koaua are bon aron te tei 
nakon ana karo, ti tara ngkai te 
Tautaeka bwa are kanga ai te 
karo ke ara karo ngiara Taan Tei 
aikai ao n reitaki ma kain 
Kiribati.  Ao angina te tai ti kona 
ni bubuti nakoina ao ti kona 
naba ni kaitau ao n anga te 
kauring.  Ngaia are ko rabwa te 
Tautaeka ngke ko butimwaea te 
onono are e a tia n tabekaki n te 
moaningabong anne are e a tia 
naba n oti ngaira nanona are bon 
te katei ke bon te katei.  N 
tabetai ko kaitau ao kairia ma te 
tangana kaitikakaoan n anga te 
kauring ao taeka ni katekeraoi, 
ngaia are e taraki bwa e aki tau 
are ti te kaitau ke tao man ana 
Taeka ni Bau te Beretitenti  are e 
a tia ni kawenei ao a kona n aki 
rangi n teretere raoi.  Ao ngkana 
a teretere raoi ao e aki tau te 
information, bwa te policy 
statement ae ti anganaki e rangi 
ni too broad ao e general ke e 
rababa.  Ngaia are ti kona ni 
manga kona ni kairi ara iango n 
titirakinira ni kangai.  Tao e 
koaua aei iaon te waaki n 
tararuakin ana mwane te 
Tautaeka   ao n taratarai anga ni 
karekemwane aika mwaiti riki ao 
ti kona ni manga titirakinira ni 
kangai.  Ma tera ana anga te 
Tautaeka ni biriakin aikai bwa 
are aki kona n oti inanon te 
policy statement te detaisl.  Ngaia 
are e kona n ae e aki ota raoi 
bwa e aki tau te rongorongo ao 
riki man ara itera ngaira Taan 
Tei bwa are n tabetai e kanganga 
karekean te rongorongo bwa tao 

ti na bae tao ni karekea te 
kariaia ao a kona ngkanne kanga 
n reme ara taratara ao a kona 
ngkanne n oti kanga taratara 
kanga a nano uoua.  Ngaia are 
akanne au comment ni passing 
are I kananoan bwa e ibuouboki 
te policy statement  ke e kona n 
anga te details ae kanga e na 
boutoka  tao karikirakean te 
maiuraoi  ke e anaki te Kora ni 
Kaeti iaan taeka aika te eti ao te 
riai ao ti kona ni bon titiraki ni 
kangai bwa tera te eti ae ti na 
uaiakinna. Ngkana tao karikirake 
maiuraon te I-Kiribati ao 
tibwatibwan riki te kbwaia  tao e 
na bebete ngke n ana kaukuki te 
policy statement  ao e anga bwa 
tera te naan issues  ke tera te 
naan issues.   Tera kanganga ake 
a tia n aki ke tao a roko ngkai n 
te tia are e tangiria te Tautaeka 
bwa e na maiuraoi riki te I-
Kiribati.  E kanga ngkai aron ara 
economy ke tera ngkai ara stage 
operate economy.    Ao ti na 
kakoaua bwa e a rikirake n te 
Kai ni Baire ae e bwabwainaki ae 
te GDP per growth ke te GDP per 
cap.   Iraua ngkai ni kabotauaki 
ma te aua n ririki ae nako ao ti 
na ataia bwa tao e  uakan riki te 
Tautaeka ma te tia.  E kanga 
ngkai ara unemployment ke te 
koraki ake aki mwakuri.  Tao ai 
iraman iaon Kiribati ae e na 
ibuouboki tarakina.  E kanga 
ngkai rikiraken boon bwaai ao 
aikai akea n te policy statement.    
Ma ngkana tao tikai n nnena ma 
are e na ibuouboki bwa a na oti 
bwa are mai ikanne ao ti a kona 
naba ngkanne n tarai  ake 
imwina.  Ma are e aoria bwa 
ngkai akea anne ao N na waaki 

ngkanne nakon kanoan ana 
Taeka ni Bau te Beretitenti ao I a 
moanna ma taekana are e 
kangai.  Bwa ti a kaitaua te 
Beretitenti n ana Taeka ni Bau 
are a tia ni kawenea nakon 
matan te Auti  ao nakon matan 
Kiribati ao ti a bubuti ma te 
karinerine nakoim ngkoe ae ko 
karineaki bwa ko na kakorakora 
riki inaomatan ao toronibwain 
abara nakon nanon kakoroan 
nanon te Kora ni Kaeti.  E rabwa 
te Tautaeka.  E rabwa bwa e a tia 
ni katangainan ana Kora ni Kaeti 
ae bon tarana irou e rangi ni 
mwaiti kurikuri, a kiri matamata, 
a rababa man nano.  Aki ti 
rababa ma a  kaota naba aron te 
aro n reitaki.  Aikai tao Kora ni 
Kaeti ake a na kairira nakon te 
tia ke te toko are e na 
kamaiuraoa riki te I-Kiribati ao e 
na tara naba aron te kaubwai 
bwa e na tibwatibwaki raoi. I a 
tarai ngkanne waaki ke kanoan 
te Kora ni Kaeti anne aika mwaiti 
kurikuri bwa tebwi tabun aron 
au taratara iai ke au wareware ao 
e moa man tararuakin ao 
kanakoraoan ana mwane te 
botannaomata.   E koau te Tia 
Babaire ao Taan Tei aika rine, 
teina ae kakaki moa  mai moa te 
mwane n aron ana waaki ke ana 
karinan rikaki te Beretitenti are e 
a tia ni karinna n ana Taeka ni 
Bau  ao tao e teretere bwa te 
kanganga ngkai ae e turuturu ke 
e kataia ni katuruturua bwa bon 
te mwane.   Akea au nano uoua 
n ana Kora ni Kaeti ke ana kawai 
ane e katikui bwa a na anga ni 
katamaroa te tararua.  Ao n aron 
are I taku  are e a tibwa reke te 
rairai n te taetae ni Imatang ao 

ngke I wareware n te taetae ni 
Kiribati  ao ngke I tara are te tax 
ao I taku bwa e nang waakina 
are te consumption tax ma ngaia 
tiaki bwa I tara   te rairai bwa a 
na oneaki Tua ake a na 
uarokoira  ma aron te waaki are 
tao te trade liquoralisation ke 
kauarerekean te tiute ke boni 
kaakeana ni kakoroa nanon 
babaire ake a na waaki  ao a 
wakinaki ngkai n Tebetebeke.  Te 
Tia Babaire, I a manga bon 
raraoma ao I a manga taku.  A 
na buokira ni karekemwane Tua 
akanne ngkana a bitaki  kaakean 
te tiute bwa te import duty 
teuana ana karekemwane 
Kiribati ae bubura.  Ngkana e 
koaua bwa ti nang kaakeai 
akanne ao e na bon rotaki te 
karekemwane.  Ao ngaia are tao I 
a manga nano uoua n taekana 
are e na buoka te  karekemwane.   
Ma are aoria bwa are n tabetai ao 
a kona ni kakaokoro ara taratara 
bwa tera raoi te karekemwane.   
Ao ngaia are ngke ti tirobaea 
naba kanga ana iango te 
Tautaeka are karekean taabo ni 
mwakuri i tinaniku ibukina bwa 
e na waekoa n okioki te 
kaokinimwane ao I a manga bon 
titiraki ao I taku, aei te revenue?  
Ma are e eti bwa te revenue n 
iterana are e na kona ni buoka  
karikirakean te bitineti, te tax ma 
are akanne a kona n teimaan 
riki.    Ke I a manga taku, tao a 
nang tax aia kaoki mwane taan 
mwakuri i tinaniku.  Ko a manga 
ewe mwake te Tautaeka bwa ko a 
manga kuakua house hold ke aia 
bwai aomata.  Bwa are a kaoki  
mwane taan mwakuri nakoia aia 
utu.  Akea rekereken anne bwa 

are anne e rin  ribuakon te bae ti 
aranna bwa te national account 
bwa e kaokoro ma te revenue.    
Ma are tao ko nang taratara aia 
kaoki mwane aomata iaon te 
assumption ke te katautau bwa a 
na kaoki mwane ao a na kateaki 
bitineti.  A na kaokimwane bwa 
are ngkana akea babaire ni 
kaungakin ke tobwakin te 
remittences ao ko ata  te bae e na 
riki bwa a kamanenaki mwane 
akanne iaan boni katokan 
kainnanon te aomata. Te 
consumption n akea te 
investment ke akea te bitineti ae 
na kona ni karaoaki ao ane ko na 
bon aki kantaninga  am revenue 
ae na kona n reke.  Ngaia are n 
tabetai e kakawaki ae ti na 
tarataraia  bwa tera nanon te 
revenue iroun te Tautaeka n te 
Kora ni Kaeti aei  bwa e a karina 
naba te revenue ma baike aki 
reke n te tai anne, ma a 
kantaningaki bwa a na manga 
reke inanon te tai.  Ko kona 
oimwi bwa e a oiko te tai ao a 
tuai man reke am revenue 
akanne.  Ngaia are e kakawaki 
ngkai ko na nikoa te itera ao e 
kakawaki bwa ko na kawenea 
naba am Kora ni Kaeti ni kaineti 
ma kamanenan ao kangaraoan 
riki kamanenan aia reintences  
ke aia kaokimwane kaimoa.  
Kaungaia aomata bwa a na 
kamanena n aia bitineti ke aia 
karikirake.   
 
E koaua te Tia Babaire, I taetae i 
aon te mwane ibukina  ngkai e 
katuruturuaki ikai bwa kanga a 
mwaiti iango iai.  Ma n tarakin 
ake tabeua  ao akea au kanganga 
iai, ti  te bwai ae e kakawaki 

ibukina ngke e rangi ni 
katuruturuaki naba aron 
kaungakia private sector ao I aki 
kuri n aki nora iaan ana Kora ni 
Kaeti te private sector 
development stragety aron 
kamanenan te aba.  Te aba 
teuana te factor ke one of the 
factors in the production irarikin 
te mwane ke te technology ke te 
capital ao teuana ae rangi ni 
kakawaki te aba.  Ma I kataia 
naba ni warekia n te english ao e 
kuri n akea taekan te aba.  Ngaia 
are I a manga nano uoua bwa ti 
na kanga ni wakini bitineti ao ni 
kaungai  ngkana aki nako raoi 
babaire ibukin te aba.   Akanne 
au taeka ni kaunganano  ao ni 
kaitau ao e koaua kanga 
kakoroan nanoia bwa bon te 
bwai teuana.  Ao n aron are e 
taekinna te Beretitenti bwa e 
bubuti bwa te uaia ni ibuoka ni 
bwai.   Ao ngai temanna ae I 
anga nanou bwa N na buoka 
naba are ti kona ni bokia ibukin 
uarokoan te kabwaia ke te 
maiuraoi nakoia kain Kiribati.  
Te tibwatibwa ke tibwatibwakin 
te kabwaia bon te bwai teuana ao 
e kakawaki ae e teretere riki ana 
Kai ni Baire  ke ana Kora ni Kaeti 
te Tautaeka i aon aei bwa e aki 
rangi n teretere.  Ao Ko bati n 
rabwa te Tia Babaire 
 

KATAWANOU 
 
Tibiika:  Ti a waaki man ara bwai 
are ti wakinna n te ingabong, te 
Minitita n te mwane taiaoka. 
 
Hon. Natan Teewe:  Ko rabwa te 
Tia Babaire ao imwain ae I waaki 
ao bon te kamauri moa nakoim 

te Tia Babaire  ao Taan Tei aika 
rine ao ai boni kain Kiribati ni 
kabane.  Ao e na aki rangi n 
abwabwaki are N na reita iai te 
marooro i aon te kaoti n aron 
taekana are e a tia n oneaki.  Ao 
te Tia Babaire Ngai temanna ae I 
taetae ngkai bwa tiaki te Minitita 
ngai bwa are te kaoti aio, te kaoti 
ae boni wene iaan te Auti aio ao 
aia kaoti Taan Tei ni kabane.  
Kanga akea n nnen te Tautaeka 
iai ao tao te Kaitara  ao tera riki 
te Tia Babaire.  Ma te kaoti aio 
ana kaoti te Maneaba ni 
Maungatabu ke aia kaoti Taan 
Tei n aron are e wene n tuan 
Bowin te Maneaba ni 
Maungatabu. Are nanona 
ngkanne te Tia Babaire bwa te 
kaoti aio, tiaki te kaoti are e na 
riai ni kauntaekaki ke n debate 
te aba iai.  E ngae ngke kanoan 
ara Tua  ae Rule 21, e kariaia 
anne te Tia Babaire bwa e na 
kauntaekaki.  Te Tia Babaire tao 
aio are N au koaua ngai ao I taku 
bwa tao ti na bon riai ni manga 
rinanon ara Tua aio ke Tuan ara 
Bowi n te Maneaba ni 
Maungatabu aio are Rule 21.  
Bwa n aron are e a tia ni 
kabwarabwara ao te Kora ni 
Kaeti ke te Taeka ni Bau are e 
tabekia te Beretitenti ni bwarana 
are Kautun Kiribati, kanga te 
taeka ae mimitong ae e na aki 
uneakinaki.  Ma n teina ae ngkai 
ao ti tebo ma ti a uouotia nakon 
uneakinana ao tao n aron ae e 
kabwarabwaraki irouia tabeman, 
tao kanga e a buranran e aki 
rangi n rokoraoi are e 
kantaningaki te kakaitau aio.  
Ma e aoria te Tia Babaire bwa 
akea naba burena bwa are 

kakaean nikona ao angana ae e 
angaraoi ibukin abara ae Kiribati 
ao tao anne arona n te tai moa 
aio te Tia Babaire. Ma ngai 
temanna ae I taku bwa e 
kakawaki bwa ti na manga 
rinanon ara Tua aio ao ngkana 
iai riaina ao ti riai riki ni manga 
kakaea angana bwa tao bon aio 
teuana te kaoti ae e aki riai n 
debated ke ni kauntaekaki. E 
ngae ngke ti ongo te 
karabwarabwa ao tera ma ti boni 
kona naba n namakina tao te 
kauntaeka  ke uneakinan bwaai 
ake a tia ni mwaneweaki inanon 
te Taeka ni Bau.  E aoria te Tia 
Babaire bwa are e a bon tiku bwa 
ana iango temanna ma temanna 
i aon aio, ma ngai temanna ae ti 
taku bwa tao ti bon riai ni manga 
tara ara Tua aio ao N angan riki 
mimitongin kautun abara n 
nnena n ana Maneaba ni 
Maungatabu  Kiribati.  Ao n aron 
ae e a tia ni kabwarabwaraki 
ngke e taetae te Beretitenti n te 
moanibong  ae nako ao e aki 
taetae bwa kautun te Tautaeka, e 
taetae bwa kautun Kiribati.  Ao 
tao e boni bure naba n nnena are 
e mena n te tai ae nako te Tia 
Babaire ao ti bon maroroakinna 
teutana ke imwin kanoan te Auti 
ae nako. Ao ni bon au koaua ngai 
e riai n tekateka irarikim ikanne 
te Tia Babaire, bwa are ngke e 
taetae kautun abara e mena 
iaana te Legistrature, te 
Executive, ao te Judiciary n te tai 
arei ao tao bon anne  n nnena ae 
niko iai.  Ti nonoria n aba tabeua 
bwa iai ana kai n tekateka te 
Head of State irarikin te Speaker 
n deliver te policy statement.  Ao 
tao anne teuana ae I boraoi n 

iango iai bwa tao aio ae na riai n 
taraki ao tao e riai naba n rin n 
te Rules arona bwa e na kanga n 
deliver ana policy statement te 
Tautaeka.  E aoria te Tia Babaire 
bwa are kanga bon iango i aon ae 
ti tia n taneiai iai n te tai aio.  Ti 
kakaitau bwa a bati marooro 
aika tao ti kona n tarai bwa a 
ibuouboki ke tao ti kona naba n 
tarai bwa  a kauntaba are e a tia 
ni kaweneaki bwa kanga kairan 
te iango nakon tao aua te ririki 
aika a na roko.   Ma e aoria a 
kakawaki akanne bwa a  na oti 
mai irouia Taan Tei ao I taku 
bwa ti riai n taetae bwa te party 
ngkai, bwa kain te itera teuana 
ma teuana ma ti riai n taetae 
ngaira Taan Tei ni kabane n te 
Maneaba ni Maungatabu ao ni 
kakaea angan ae ti na 
kamimitonga  iai te aekaki ni 
kantaninga aio  are e karaoaki ao 
te taneiai naba n te 
Kaomwanewareta.  Iai marooro 
aika mwaiti n itera ake tao a 
kaineti ma au tabo ni mwakuri 
ngkai ma tao ti a boni katuka 
anne bwa boni manga iai taina ni 
maroroakinaki.  E aoria bwa a na 
ibuouboki  nakon te waaki ma iai 
tabeua ae kanga e bon boraoi au 
kantaninga ma ngaia ao teuana 
tao bon te bae ti marooroia n tain 
aia marooro Taan Tei imwain te 
Bowi te Tia Babaire.  Ao I taku 
bwa anne ae tao ngkam ngai 
temanna ae I boraoi n iango iai, 
ao I taku bwa e kakawaki aron te 
iango ae ngkana iai bwaai aika e 
rangi n reanau aron te 
kauntaeka   iai bwa tiaki kona ni 
boraoi n iango iai ao tao e 
kakawaki ae tao ti a 
katebenakoia ara komete ake a 

na uaia ni kakaea nikon anne ao 
I karabwarabwa n aio ao I taku 
bwa e na mwaneweaki aikai 
inanon tain te marooro irouia 
Taan Tei ao kanga e bati ae 
kanga ti boraoi n iango iai bwa e 
koaua naba ae e na aki rangi ni 
kabane naba ana tai te Maneaba 
ni Maungatabu i aon bwaai aika 
ngaia a bon kona n reke nikoia 
ngkana ti a rineia naba tao 
iraman mai ibuakora are a na 
tekateka n iango ibukira ao tao ti 
kareia ara iango ake tao a na 
ibuouboki ao a katebenakoa are 
kanga nikona are e na bane ni 
boraoi iai nanon ara Maneaba aio 
iai.  Teuana naba te bwai ae 
kanga e mwaneweaki ae I taku 
bwa e kakawaki bwa ti na 
taekinna n aron ae I taekinna te 
Tia Babaire, tiaki kan debate ma 
kanga ti raoni marooro n te aro 
are ara kantaninga bwa a na 
kona ni manena ibukin 
katamaroan aron aio tao nakon 
taai aika imwaira. Ao teuana 
aron tein te policy statement ao e  
mwaneweaki bwa iai baika aki  
taekinaki, tao a riai n  taekinaki.  
Ao tao e koaua  ma ti tiku n te 
kantaninga are e kangai, bwa te 
policy statement tiaki te bwai ae 
nang bon toana teuana te bwai 
are e na karaoaki.  Tiaki te list, 
tiaki te shopping list ma kanga ti 
te bwai ae tabangaki ke e general 
are e na ringini itera nako are 
kanga ngaia are e na tarataraki 
inanon te waaki inanon te aua n 
ririki ae i mwaira.  Ngkana tao e 
koaua bwa e kakawaki bwa e na 
bon riai ni karinanaki akanne, ao 
kai tao  ti na bubuti naba naba 
anne inanon ara Tua bwa e 
aonga n iai te taneiai ao te 

kantaninga are ti ataia  bwa 
ngkana e roko te Tautaeka 
teuana ao e karioa ana Kora ni 
Kaeti ao iai kairana are e na 
karaoia. Ko riai n taekina te bwai 
aio, ko riai n taekina te bwai aio 
ao te bwai aio.  Ko riai riai n 
taekin aikai. Ngaia are tao 
akanne aika ti na tatarai, tao e 
koaua tao iai tamaroana bwa e 
na angania ara koraki te kona ni 
bubura ke n nano riki aron taran 
are e kantaningaia te Tautaeka  
ao ngkana arona bwa ngaia anne 
ao kai tao ti na riai naba ni 
manga tatara naba ara Tua bwa 
tao ti riai ni karinna inanona te 
format ke tao aron karaoan ke 
kawenean te Taeka ni Bau.  Te 
Tia Babaire akanne au taeka 
tabeua kanga n reitaki iaon te 
motion aio, e ngae ngke ngai 
temanna ae I taku bwa kanga I 
aki rangi n nano raoi  n aron 
bitakina iaan au kantaninga are I 
taku bwa e aki riai n taketenaki 
teuare kautun te Tautaeka ma e 
riai n taketenaki teuare kautun 
te aba n te aekaki ni kaoti anne.  
Ao anne kanga bon oin te 
kantaninga ao te taneiai are e 
bwainaki n ana Auti n Tei nako 
te Kaomwanwareta.  Ma e aoria 
bwa are tao aio nikona ao ti 
kaokoro tiaki n ae ti nang 
kakangai naba bwa e karaoaki 
tao i England ao ti nang 
kakaraoia naba, ma kanga bon 
irantangaean te Nakoa ae 
mimitong are kautun abara are ti 
taku bwa ti na katikui nanora ao 
ni ibwaini ibukin te kani kaira te 
waaki ma ti na taraia moa n 
tibwangana are e kona naba n 
tauraoi ni bwaina  inanon ae ti 
mena inanona.  Te Tia Babaire I 

kakaitau ao I kaitaua kautun 
Kiribati are e a tia n rineia 
Kiribati ao e a tia ni karaoa 
tibwangana ae Kautun Kiribati.  
Tao e koaua ti kona n aki boraoi 
n iango e ngae ngke tao ngaira 
kain te Auti n Tei ma te tai aio 
tain te kakaitau.   Ao N na ti 
kaineta au marooro ni kaitaua te 
Beretitenti ni bwarana ke n 
nakoana are kautun Kiribati  ao 
ni kaitaua bwa e a tia ni kawenea 
nakon Maneaban Kiribati ao 
nakon Kiribati ana Taeka ni Bau  
te Tautaeka are tao boni ngaia 
naba ae kairia.  E rabwa anne, I 
kakaitau n aron te tai aio te Tia 
Babaire ao ngkai N nang 
tekateka ao I a boni kaitauia kain 
Kiribati ni kabane ao riki kain au 
abamwakoro are Abemama  are a  
tia ni manga nanoangai ni kaokai 
bwa aia Tia Tei n te tai aio.  Ko 
rabwa te Tia Babaire. 
 
Tibiika:  Te Tia Tei mai Nikunau 
temanna.   
 
Mr. Rimeta Beniamina:  Ko 
rabwa te Tia Babaire ao I kan 
reita te marooro i aon ana Taeka 
ni Bau te Beretitenti are e a tia n 
anga.  Ao I a moanna ma te taeka 
ni kaitau naba n aron are tao ti 
bon riai n tabekia  ni moan ara 
marooro.   Ma I ataia bwa te 
Taeka ni Bau are e a tia ni 
kaweneaki, I taku bwa a na bane 
n riai n i koro bukina ao ngkana 
tao aki tao bon iai bukina 
ngkana arona bwa aki koro 
bukina bwa tao manga kanoan te 
aua n ririki are imwina.  Ma I 
taku bwa ngaira Taan Tei aikai 
ngaira ni kabane, tiaki okoro n 
iango ma kanoan te Kai ni Baire 

ke kanoan te policy statement.  
Ao bon ara kantaninga ae 
abwabwaki te Tibiika bwa a na 
iangoaki kakoroan bukia inanon 
te aua n ririki aio.  Ti karabwaia 
riki taan mwakuri ake a tia naba 
ni beku mwaka n anga aia iango 
i aon katauraoan te policy 
statement ao ara bubuti bwa e 
na teimatoa aia ibuouboki nakon 
te waaki  rake are ngaira aikai ni 
kabane ti bane  n uaiakinna.   
 
N na moana au marooro naba te 
Tibiika man tao bon te titiraki 
naba are e boni kuri n ti tebo ma 
are e a tia n tabekia te Tia Tei 
temanna mai Onotoa bwa ti 
bwaka iaa moa ngkai.  Ao aio tao 
e rangi ni kakawaki naba 
katakina iroun te botannaomata 
imwain ae ti a manga wakina  te 
kauoua n iteranibaa ngkai e a tia 
ni bane te moan iteraniba ae aua 
te ririki ae nako.  Ao N aron ae e 
a tia n  taekinaki bwa e bwaka 
iaa ngkai kaubwaira, korakoran 
kaubwaira inanoa ao tao e aki 
toki n tataekinaki  ae te GDP.  
Tera te rikirake ao te kerikaki  ae 
ti a tia n noria ke n namakinna 
inanon te aua n ririki ae nako.   I 
taku bwa aikai a rangi ni 
kakawaki  ao ngkana arona bwa 
iai te kerikaki ao tera bukina ao 
tao tera taian anga  ke kawai ake 
ti a tia ni kawenei inanon te aua 
n ririki ae nako ae e na riki bwa 
manga kabebetean uotara nakon 
te aua n ririki ae imwaira aio.  I 
karekea te ribooti teuana ae 
uarereke man te Finance ao e 
teretere bwa iai te kaokoro ni 
biribirin kaubwain abara Inanoa.  
Tao e aranaki bwa te real ke te 
norminal GDP.   Ao te bwai riki 

ae rangi ni bubura, bon ana 
kabane mwane te Tautaeka i aon 
ana rabwata ke ana 
kabanemwane botaki ni 
mwakuri.   I taku bwa aio e bon 
rangi ni korakora ae nakon tao 
$40m  te kataumwane n te ririki 
aio ke tao te ririki ae nako.  E 
teretere ikanne bwa te itera aio 
are e kona  n tinea te rikirake ao 
tera ngaira ara anga Taan Tei ao 
te Tautaeka ao bon taan 
mwakuri ni kabane ni kataia  
tao n uarokoi riki sectors ke itera 
ake tabeua ake a bon riai ni 
kabirimwaka te rikirake.    Tao n 
aron teuana tao te iokinibwai ke 
otanakin bwaai ma kaako ae te 
whole saling.  Ti ataia bwa e 
rangi ni uarereke aei inanon ana 
ribooti te Finance, ao tarana bon 
ti tao te 18% mwakorokoron 
kaubwain Kiribati inanoa ni 
kabotauaki ma 33% 
mwakorokoron kaubwain Kiribati 
inanoa ae kananonaki iai ae 
bane nakon ana itera ni 
kabanemwane te Tautaeka 
ibukin ana botaki ni mwakuri are 
tao bon angina te bwakabwai ao 
booia taan mwakuri.   Ngaia are  
I taku bwa e kakawaki aio bwa ti 
na teimatoa n tarai kanganga 
aikai ke iai ngkai ara anga n 
taobarai nakon te aua n ririki ae 
imwaira.  Tao ti na riai n titiraki 
naba te Tia Babaire bwa ti a 
bwaka iaa ma tibwatibwan te 
kabwaia nakoia kain Kiribati.  E 
rawata ae ti na karaoia riki  ke 
tao ti a raaroko ngkai n te 
kantaninga are a bane n reke 
tibwaia kain Kiribati ke a bane ni 
kona n ono n te kabwaia.  I 
kaokioka ngkoa aio n 2003 n tain 
naba marooroakinan ana Taeka 

ni Bau te Beretitenti n te tai anne 
bwa e a riai te Tautaeka kanga ni 
karekea te ware teuana ae tao e  
aki toki n aranaki irouia taan 
rabakau bwa te Gemy intext.   Ao 
aio are e baireaki bwa iai te emi-
quality ae e exceed n te country 
ke akea. Iai tibwatibwan te 
kabwaia ma te kaubwai ma te 
bwakabwai ma tera riki ae e a 
riai ni kaetaki ke akea ao I taku 
bwa ata anne kain te Planning ao 
kain te aobiti ni mwane ni 
karokoa ti tangiria bwa ti a  kan 
ataia bwa e a bwaka iaa te ware 
anne ibukin ara waaki ngaira 
kain Kiribati.   
 
Te kauoua te Tia Babaire, bon 
taran te Kai ni Baire n aron are e 
a tia naba ni mwaneweia te Tia 
Tei mai Onotoa.  Ao e kamimi 
bwa a kuri n ti tebo ara iango.  E 
a tia ni mwaneweia te Minitita n 
te mwane bwa tao e na riai n 
general ke ni braught, ma tarana 
ngaira iroura ai moara riki ngai 
au iango ao I taku bwa n te tai 
aio  ngkai ti a tia ni kabanea aua  
te ririki iaon ara moani Kai ni 
Baire ao e a ria ni specific ngkai 
ara policy ke ara iango i aon te 
Kai ni Baire.  Ti nang riai ni kaea 
raoi wakan te kanganga, ti nang 
aki manga general naba n aron 
ae kanga tao e  taekinaki.  A riai 
ni kaman tia ara babaire bwa 
ngaia te itera arei ao te bwai arei  
ao te waaki ae e a riai n nikoaki  
ao ni katamaroaki.  Ti kaitau  
nakon mwanewean te Taeka ni 
Bau bwa e aki toki n tataekinaki 
ae na katamaroaki te waaki arei. 
E na iangoaki karaoiroana ao tao 
aikai a reke bwa ara takete ma 
tera ngke a reke riki aika  a na 

boni uotiko raoi nakon te 
kantaninga are ngaia e a toki 
naba iai ara kanganga ke e na 
rikirake kaubwaira inanon te aua 
n ririki aei.  Ngaia are tao N na 
karautaeka ngkana e kaokoro  
ma ana koaua te Minitita n te 
mwane bwa I taku bwa e a riai n 
specific te bwai ae ti nang 
karaoia bwa ti nang aki 
tabonriaia naba ni kangai, bwa 
arei ao arei ao te bwai arei ao 
arei.  E a tia ni bane aua  te ririki 
ao ti ata te kawai ae ti na nako ni 
kaea, ti na nako ni bwai n 
aorakia te bwai arei n te anga 
arei ao e na reke te bwai ae ti 
kantaningaia.  Ti katuka anne te 
Tia Babaire bwa kanoan te waaki 
ae imwaira.   
 
Tao te kateniua ngkanne te Tia 
Babaire bon irekereken te policy  
ke te Kai ni Baire ke te Kora ni 
Kaeti  ma te kataumwane bwa ti 
kona n noria n taai tabetai bwa 
te Kai ni Baire bon irouna ao te 
kataumwane bon te bwai teuana.  
Au kantaninga ae rangi n 
abwabwaki bwa ara moan 
kataumwane ibukin kanoan te 
aua n ririki ae  a tia n  taekinaki 
kanoana inanon te Taeka ni Bau, 
e  nang riai ngkai  n iai te 
kataumwane ae ti na marooroia 
ao ngkana akea  ao I taku bwa ti 
tuai man nako man te aeka n 
aoraki anne are te kataumwane 
bon te bwai teuana  ao kanoan 
ara Kai ni Baire bon te direction 
teuana.  Au bubuti ae 
abwabwaki nakon te Tautaeka 
bwa e riai n link ke n 
ikarekerekea te kataumwane ma 
kanoan am Kai ni Baire.  Ao n te 
aro anne ao ti anne riki angana 

ae ko na ni karaoi ake ti a tia ni 
kawenei bwa kawaira nakon 
uarokoan te rikirake ke 
uaiakinan te rikirake.  E rawata 
ara marooro ke ara iango iaon 
ane kanga tararuan ana mwane 
te botannaomata man aron are e 
a tia naba n taekinna te Minitita 
n te mwane ti tebo ma a na 
manena riki ngkana ti a taekin 
ke ni maroroakin n te kauabong 
ae imwaira.  Bwa teuana ae 
katika matau  kanga bon onean 
te Tua n te tiute nakoia 
kambwana  mai tinaniku ke 
bitineti mai tinaniku bwa aonga 
ni mwaiti n roko n abara ni 
wakina aia karikirake.  Tao e 
aranaki anne bwa kaungan 
nanoia bitineti mai tinaniku ke te 
investor confidence are I taku 
bwa e a tia ni kekerikaki  n taai 
aika nako ibukina bwa iai ara 
kanganga ae ti a tia n rinanon ao 
ti a tia ni kakoaua bwa tao aio 
bon mwaitin ana tarau te 
Tautaeka n te bangke.  Ao aio n 
taabo ni kabane  a kona n aki 
unga nanoia kambwana  ma 
bitineti mai tinaniku n roko  n 
abam ngkoe te Tautaeka are e 
bati am kanganga bwa ngaia e 
mwaiti riki am tarau  n te bangke 
ke te commercial bank ke n 
taabo tabeua ibukin wakinan am 
waaki.   Ma I rangi ni kukurei 
bwa nga arona teuana ae e na 
kona ni katokia, ngaia kabwatan 
Tua aika tamaroa ke a raoiroi 
bwa a na aki rangi n rotaki 
kambwana  aikai  ke bitineti 
aikai ngkana a roko abara bwa e 
na aki rangi ni bubura te tiute.   
Ao bon anne ae a mamakua 
kambwana  ao bitineti mai 
tinaniku ke foreign investors bwa 

ngkana ataia bwa iai kabwakara 
bwa tiaki toki ni buti i aon te 
overdraft e ngae ngke tiaki nanon  
te Tautaeka bwa e na kabubura 
aia tiute ma a  maku naba 
ikanne.  Ngaia are ti kaitau 
nakon te kataratara are e na 
oneaki te Tua n te aro bwa a na 
kona kambwana  mai tinaniku n 
aki rangi ni kabwaka are e 
bubura nakon te Tautaeka 
ibukin ana tiute.  Teuana ae I 
kani mwaneweia naba  tao aikai 
are boni kanoan te Taeka ni Bau 
ao ibukina uarereken te tai ao ti 
a taekin nako naba.  Teuana are 
te katamaroa nakon ana waaki te 
Ikotaki ni bureitiman.  Ti kaitaua 
bureitiman n aron aia kekeiaki 
ao teuana ae I tangiria bwa 
kanga e na karawawataki naba 
inanona kanga bon reiakinaia 
bure ao iai ngkoa au kaoti ae I 
tabekia n taai aika nako ao e 
bwaati ao e boutokaki (prisoners 
rehabilitation) n te aro bwa a 
aonga ni kona  n otinako ao a na 
riki bwa aomata aika a oneaki 
nakon ae tamaroa riki.  Iai aia 
reta bure ae I a tia ni karekea  ae 
bon wiki aika nako bwa a tangira 
buokaia naba i aon te itera aio 
ngaia are I taku bwa ti na aki 
mwaninga te itera aio, e ngae 
ngke tao e a bon tia ni wakinaki 
ao tera ngke e katamaroaki 
reiakinaia ao anganakia te 
counciling ma aron te reirei bwa 
a na riki bwa aomata aika a 
oneaki ngkana a otinako.  
Teuana naba kanoan te Kai ni 
Baire bwa bon te tim ni karao wii 
ae I taku bwa bon tiku naba 
ngkai  ma te kanganga iai ao ai 
moara riki i aon abamwakoro ao 
ara kantaninga bwa e na tobwaki 

aio ao angina ngkai iaon 
abamwakoro a boni kakaea naba 
Tarawa ti ibukin te wii ke 
karaoan wiia  ke aorakin wiina.  
E a rawata te doctor ae roko mai 
Cuba ao a riai naba ni kabatia 
aika a bwati ni karao wii.  
Ngkana e koaua bwa te kai n 
tekateka ae aongkoa e 
mwaneweaki n taai aika nako 
anne te kanganga, ao e a riai ni 
karekeaki te kai n tekateka ni 
karao wii  ke ni kouwii ao ni 
katoaki abamwakoro iai.   
 
Teuana naba te public sector 
reform, ke katamaroa   ana 
waaki nako te botaki nako te 
Tautaeka ao ti kaitau  bwa e 
noraki riain tianaki boon aia 
service ke  aia bwai ana 
kambwana  nako te Tautaeka.   
Ma e bia taraki naba  bwa e na 
aki rangi n tianaki n te aro are a 
na manga ruuti kambwana  
aikai, ao ngkana e ruuti ao bon 
tabem naba ngkoe te Tautaeka 
manga kataumwaneaia  bwa ko 
na manga karekea aia subsisdy, 
ma angania te freedom  teutana 
ke te flexibility bwa a na kona ni 
bon karekea raoi aia boo are a 
boni maiu iai.  I taku bwa anne  
ae ti kaitau nakon  kanoan te Kai 
ni Baire anne ao n ikotaki naba 
ma kaungan nanon  te private 
sector ke bitineti  aika bon aia 
bwai aomata bwa a na kekeiaki 
nakon karikirakean aia bitineti 
ibukin Kiribati.  Akanne tabeua n 
ikotaki naba ma teuana naba te 
Tia Babaire bon te kamwakuri 
nakoia ara roronrikirake. E 
taekinaki bwa iai te ririki ae 15-
24 ataeinimwane ao ataeinaine.  
I tara  te boki ni wareaomata ao 

te mwaiti aio e a bwakara ngkai 
20,000 n te ware aomata n 2005. 
Te mwaiti anne ae e mena ana 
ririki imarenan 15 ao 24.  Iai 
tabera ae rangi n abwabwaki ikai 
ao ti a tibwa moana tabera ni 
kanakoia ngkai tao e kani bubua 
ma iai riki 19,000 tabun n aron 
te ware man te boki ni ware 
aomata ae ti na iangoi naba aroia 
ngkana arona bwa aki reke  aia 
mwakuri.  Ti karabwa aron te 
babaire ao butimwaean aio mai 
iroun  Nu Tiran n ana programe 
are e aranna te RSC.  Ao ti 
kaitau naba nakon Aotiteria  e 
ngae ngke e tuai kona ni 
butimwaia raoi ake bon taan 
mwakuri  irarikia ake neeti ake a 
na reiakinaki bwa neeti ma iai 
ana Kura ni kataneiai are e a tia 
ni kateia i Suva i Biti te Regional 
Technical college ao e a bon 
nakoia naba  kain Kiribati bwa a 
na kaea ara KIT  ke ara Institute 
of Technology  ke a na nako naba 
nakon are i Biti.  I ongo n te rerio 
n taai aika nako bwa iai ana 
aomata Regional Technical 
College  ane e kateia i Aotiteria  i 
Biti ao e a tia n roko  ao e mena 
n te Outero ao I ongo te 
katanoata bwa e na interview ma 
tabeman ataeinimwane ma 
ataeinnaine akana a na nako.  Ti 
kaitau nakon Aotiteria ao Nu 
Tiran n te itera aio.  Ara kaitau 
naba nakon Taiwan tera ngke e 
waekoa naba ni kaeka ana 
bubuti ara Tautaeka ni kauka 
naba ana mataroa n te aro bwa a 
na roko naba ara ataeinimwane 
ao ara ataeinnaine aika ai 20 
tabun ngaa mwaiti n 2007 imwin 
te wareaomata ao a na reke aroia 

naba n aroia ake a na nako Nu 
Tiran ao Aotiteria.   
 
Te itera ni kamwakuri i aon 
kaibuke n akawa ao I kaitau 
nakon te iango ni katamaroa 
ibukin kamwaitan mwaitia ara 
ataeinimwane ao ara ataeinnaine  
ni mwakuri iaon kaibuke ma tera 
ngke e kona n iangoaki naba 
booia akana i aon  kaibuke n 
akawa ae ana aomata te FTC,  
bwa iai naba te reta ae ti a tia ni 
karekea n te term ae nako ao e 
aki reke tabekana ikai.  A bubuti 
buokaia rinanon te Auti n Tei 
bwa e tabe n rikirake ni buakaka 
booia ao tao aio e riki n taai aika 
nako ngke e birirake boon te 
bwaa ao kaibuke n akawa a bae 
n tabon te uabu bwa tao a ruti.     
Ngaia are ngkana iai te boraraoi 
ae kona ni karaoaki ma te FTC  
ao e bia taraki naba kainnanoia 
ara ataeinimwane aika a rangin i 
mwakuri korakora iaon kaibuke 
ao a kainnanoa katamaroan 
booia n aroia kain te MTC.    
 
Rikiraken kaubwain abara ao ti 
kaitau nakon kanoan naba te 
Kora ni Kaeti are e na iangoaki 
tararuan kaubwaira ae te ika ao 
aron naba kakaean anga ni 
karekemwane man te itera aio.  
Ti bae n raraoma ngkai bwa ti a 
manga ongo man Tebetebeke 
bwa iai te raraoma nakon te 
ingimea ao te aekaki n ingimea 
are e bubura matana are b-kaai 
bwa kanga e a moanna n rotaki 
ke iai te angabuaka bwa e aki 
ngkoa ao e nang moanna n 
rotaki.  Ti tauraoi n ongora te 
babaire bwa e kanga bwa n 
tokina ao e na manga rota aio 

ara karekemwane man kaibuke n 
akawa ake a     ananai naba ika 
aikai te Tia Babaire.  Ao tao 
akanne ae I kona n noori ao n 
taekin n te tai aio.  E koaua e 
uarereke te tai ma ai bon ara 
kaitau ae bati nakon te Tautaeka  
ao ai moara riki bon ara 
katekeraoi te Tia Babaire nakon 
te Beretitenti ma ana tiim ni  
kabane ana Minitita bwa I taku 
bwa e abwabwaki te kawai ae 
aua  te ririki ao I taku  bwa  e na 
bon reke naba ara tai ae 
abwabwaki ni karaui ni kawenei 
raoi ake ti  na riai ni moanibwaia 
ao tao ni karaoi rimwi akana a 
aki rangi ni moanibwai ke aki 
rangi ni kainnanoaki nakoia kain 
Kiribati.  Ma ikai Tibiika ao I a 
katoka au marooro ao ko rabwa. 
 
Tibiika: Te Tia Tei mai Tarawa 
Teinainano  are temanna. 
 
Mr. Banuera Berina: Ko rabwa te 
Tia Babaire ao e koaua e I kan 
rimoa ni kauataoi taian kamauri 
te Tia Babaire ake a tia n 
tabekaki n te Auti n Tei aio ma 
ngke ingabong.  E  koaua te Tia 
Babaire  e aki reke naba ngaira 
ara tai n taetae n 17 n 
Tebetembwa ao ai tibwa aio ara  
moan taetae imwin rineakira   ni 
kaokakira nakon ara kai n 
tekateka.  I rimoa n anga au 
kamauri nakoim te Tibiika ae ko 
karineaki, ara Beretitenti ao kain 
ana Kabineti, raora n Tia Tei ni 
kabane, kain Tarawa Teinainano 
ni kabane ao kain Kiribati ni 
kabane.  Kam na bane ni mauri! 
 
Te Tia Babaire N na manga rimoa 
n anga au kakaitau bwa I tabe n 

tekateka n ongongora ao ma 
ngke e moani katangainaki aron 
te marooro aio ngke e ingabong 
ao e reke otau.  N te tai aio ti na 
anga ara kakaitau nakon taian 
Taeka ni Bau ake a tabekaki 
nakoira n te moanibong, bwa  
tabekaki nakoira te Tia Babaire  
tiaki iroun kautun te Tautaeka 
ae te tia beku, ma kautun te aba 
ae mimitong  n te Nakoa ae taua.  
Kanga bon tibwangara te Tia 
Babaire  ae e a reke otau ngkai  
bwa bon tibwangn kautun te aba  
bwa e na tabeakinia ana 
botannaomata  ao ana iango ni 
bwaai ni kabane ake e na 
karaoaki, ti ibukin karikirakean 
kabwaiaia ana botannaomata.  
Tararuan aia kanganga n itera 
nako, karikirake aroia n itera 
nako.  Anne tibwangan kautun te 
aba. Kakoroan nanoia te Tia 
Babaire iroun te tia beku, te 
Beretitenti ma kain ana Kabineti.  
Te Beretitenti n nakoana are 
kautun te aba ke mataniwin te 
Tautaeka te Tia Babaire.  Ngaia 
are te tamnei aio te Tia Babaire 
are e a kuri n anganai te koaua 
ae eti. N  te tai aio ti bon riai ni 
kawenei ao ni kabotoi ara 
marooro iaon kaitaun kautun 
abara bwa ti nora  irouna man 
ana marooro te Tia Babaire ae e 
a tia ni kawenei nakoira te nano 
ni mwamwannano n taraia bwa 
arora a na tarauaki raoi ao n 
taraia te Tia Babaire bwa ara 
kanganga a na tobwaki.   Ngaia 
ngkai ae I aki kubanako te Tia 
Babaire  ngkai imwin te ota anne 
irou  ngkai ti warewareka ana 
Taeka ni Bau te Beretitenti ae 
karineaki ao a boni koreaki n te 
taeka ae general, bwa tiaki te 

kawai te Tia Babaire ae ti 
uneakinna ngkai ma te nano ni 
kan tobwa, te nano ni kan 
tararuaia te botannaomata.  Ao 
ngkana arona te Tia Babaire bwa 
ni bong aika imwaira aikai ao e 
koaua bwa anne ngkanne te tai 
ae a na eti iai angira ma ara 
Beretitenti n nakoana ae kautun 
te Tautaeka  ao kain te Tautaeka 
ni kangai.  Kam taku ke e taku 
ngkoa kautun abara bwa e na 
karaoa ao e na kanga ni koro 
bukina n aron ane kam karaoia 
n arona aio.  Ngkanne te Tia 
Babaire e koaua, e a kona n ira 
nanona te tia kauntaeka.  Ti a 
kona n iri nanora ni kaoti ara 
koaua aika ti taku bwa a 
tamaroa riki nakon ana koaua 
teuare e a tia n onimakinaki 
iroun kautun te aba bwa e na 
kaira te waaki n Tautaeka. Ngaia 
are anne te Tia Babaire bwa a roo 
ngkoa nanora iai. E kanganga 
otara riki iai n abara ae Kiribati 
bwa are a botaki naba nako   
aika uoua iroun te aomata ae ti 
temanna. Ngaia are e kuri ni 
kanganga iroura kamaenakoaia 
nakai.  E aoria te Tia Babaire ti 
na tara  te Taeka ni Bau ao e 
koaua ti aki kona ni biri nako 
man te koaua te Tia Babaire ae 
te aeka ni bau aikai ti bon riai ni 
kakaitau iai.  Ko kakauongo ao e 
teke nanom ngkana ko kan nora 
are bon nanona ni koaua.   
Ngaira te Tia Tei man ara itera ao 
e koaua a bane n raraoi 
kanoana.  Ma ngaira a rotaki riki 
nanora n te Public Sector Reform 
te Tia Babaire ae ti taku ngaira 
bwa bon anne bon te king teuana 
te Tia Babaire nakon 
karikirakean te waaki ae tamaroa 

ibukia ara botannaomata.  A riai 
taan mwakuri te Tia Babaire n te 
Tautaeka n anganaki te kaunga 
nano bwa a na karaoa raoi 
tibwangaia ibukia ara 
botannaomata mani karaoa raoi 
aia beku ma te nano ae koaua, te 
nano ni kakaonimaki te Tia 
Babaire.  E na riai ni kairaki aio 
irouia bwa ti taku ngaira bwa aio 
bon te king nakon te waaki ae 
tamaroa. Ngaia are ti kaitaua ara 
Beretitenti n nakoana ae kautun 
te aba ngke e a tia n nora riaina 
ibuakon ana Kai ni Baire bwa e 
na katamaroaki te itera aio.  N 
aron ae ti taekinna te Tia Babaire 
ao e koaua, ara raraoi kanoan te 
Taeka ni Bau ao ti neboi rake 
ana taeka ni kakaitau iai ao ti 
angani ngkanne te Beretitenti n 
nakoana  ae kautun te Tautaeka 
ma ana Kabineti ao boni ngaira 
ni kabane tarakin bwa a na koro 
raoi bukin Taeka ni Bau aika ti a 
tia ni kaweneaki nakoira n te 
moanibong ae nako. Ti bia 
kakabwaiaki te Tia Babaire n te 
Tautaeka ao ngaira ni kabane ao 
ara botannaomata inanon te aua 
n ririki ae imwaira.  Ko rabwa te 
Tia Babaire. 
 
Tibiika:  Taan Tei aika kam rine, 
I ataia bwa iai riki tabeman aika 
iai nanoia ni kan taetae ma 
ibukin mwaitin ara bwai i aon 
ara ota bebwa ao N nang bubuti 
bwa N na kaina ikai te marooro i 
aon aio. N na ti angan moa te 
Tautaeka ke kain te itera aio aia 
tai temanna riki ao imwina I a 
kainna naba ao au kantaninga 
bwa nake a kan taetae i aon aio, 
e kona n reke ami tai n taete n 
taint e manga kataumwane ao n 

tain naba te kataumwane. Iai 
mai iroumi ae kan taetae, te Tia 
Tei mai Banaba. 
 
Mr. Timon R. Aneri: Ko rabwa 
Tibiika ngkai ko a manga 
anganai n te tai aio.  Tao ko nang 
bon katokia ao ko bati n aitau 
iai. Akea te bwai ae I kan 
taekinna te Tibiika ma inanon te 
waaki n te motion ae tabekaki n 
reitaki ma te Tua ke tao tera 
inanon ara waaki n tabekan ara 
kaoti ao temanna naba ngai ae I 
butimwaea te bitaki man te itera 
ni butimwaea naba are e a tia ni 
karaoia te Tautaeka.  Ma tera ae 
riki te Tibiika, n aron ae e 
taekinna te Minitita n te Mwane 
ao ti na riai n iangoa riki ara Tua 
ae raoiroi ao e tamaroa bwa e 
tikiraoi bwaai ni kabana, bwaai 
ake ti tabeki bwa taekan ara 
motion a nang raraoi.  Ma te bwai 
ae e riki te Tibiika bwa ai 
kanoana are ti a kanakoa, ara 
kai ni katebe ke kanoan ara katii 
ae ti kanakoa ai bon bwaai 
tabeua.  A birinako ni kangai ao 
a birinako ni kangai ni kaunuun 
ke tao aera.  Ma tera ngke a kona 
ni karaoa te Tua ae e raoiroi ao 
are ko na bon anga ngke am 
discretion ni kangai, tekateka 
ngke bwa ko out of order, bwa 
anne e nang kamaeu.  Bwa ko na 
karaoa anne ao ti na ongotaeka 
nakon am babaire. 
 
E rabwa iango aikai te Tibiika ao 
I kan nakon ngkanne te policy 
statement te Tia Babaire. Te bwai 
ae e nang kakawaki irou te 
Tibiika bwa taraakin te beeba ae 
e rawata aio, I taku bwa I nang 

kaitau nakon te Tautaeka iai.  Ao 
bukin tera ngkai I kakaitau 
nakon te Tautaeka iai bwa a 
nang rawata kanoan iango aika a 
na karaoaki.  Ma tera bonganau 
ngai te Tia Tei ae I rineaki nakon 
ana Auti ni Maungatabu Kiribati, 
N na taaketeni bwaai ake a 
kakawaki man te Kai ni Baire 
aio, anne tabeu. Tera au iango 
iai, N na taketenna bwa ibukin 
au abamwakoro bwa are ti 
kakaokoro ma kainanora.  Ngai 
mai Banaba I kaokoro bwa I 
tangira te bwai teuana, ao ngai 
tao mai ia, mai BTC I kaokoro 
bwa I tangira te bwai teuana, 
anne te bwai ae e nang 
kakawaki. Te mwane ma tera 
katikua bwa bon tabera bwa ti 
na kakaai mwanena, katikua 
nakon te Tautaeka.  Bwa e na 
kakaea aron ana ibuobuoki iai te 
Tautaeka, ao I taku bwa e a 
baeranti naba ikanne aron te 
waaki.  N aron butin te waaki ma 
taraakin Kiribati nakon taai aika 
a na roko. 
 
Te Tia Babaire te bwai ae e nang 
bwaka nanou iai n te Kai ni Baire 
aio ni kaineti ma abau ae 
Banaba, ao tao a ongora ngkai 
kaain abau ae Banaba.  I kan 
katerei riki iango tabeua te Tia 
Babaire, bwa are n ana kaembein 
te Beretitenti ae e karineaki, ao e 
mwanewea Banaba bwa e na 
karaoa te bwai teuana ke bwaai 
ae a na rau iai kaain Banaba.  Te 
policy statement kanga akea 
mwaneakin iai Banaba, ma 
nanoia kaain Banaba bwa ti a 
bane naba ni mena i aan are 
outer islands ngaira ni kabane.  
Bwa are iai tabeman ake i aon 

Banaba ake te naan Oppositions.  
A na karekea te kakiriwe 
ngkanne n te abamwakoro arei, 
bwa a na taku, taraia ngkanne 
bon akea bonganan te waaki aio 
ao are ti aki taraaki iroun te 
Tautaeka.  Ngaia are I taku bwa e 
na rau nanoia kaain Banaba, 
bwa ti a bane naba ni mena i aan 
are te outer islands.  Te bwai are 
I kan kaineti ngkanne n au 
kakarabakau ma ana Kai ni 
Baire te Tautaeka n te tai aio, te 
katamaroa ibukin karokoan 
taian lease ke iango riki tabeua 
ake a na karaoaki ibukin 
kanakoan taian lease. N abau 
are Banaba ao e tuai man 
bwaabwaka te riiti nako iai, man 
tain te Korone ni karokoa ngkai.  
Tao e eti bwa iai ara keiti ae e 
kaokoro, ma I taku bwa ti a tia n 
reitaki ma te Kauntira n Rabi ao 
e taku bwa e nang waakinaki 
ngkanne anne.  Ao I a anga te 
kakaitau iai ngkanne bwa I taku 
bwa kaain Banaba ake iai abaia 
are e tuai man bwaka aia riiti, I 
taku bwa e nang bwaka ngkai n 
te Kai ni Baire ae e boou aio, ao e 
nang raarabwa aio. 
 
Te kauoua ngkanne te Tia 
Babaire anganakiia Kauntira te 
mwane riki ni buoka.  Aio te 
iango ae e nang tamaroa bwa 
ngaira i aon Banaba ao kanga e 
aki nang korakora te 
botanaomata, tiaki n aron 
Tarawa are ko karaoa te tonati 
tao iraua ao e a reke naba am 
mwane. E nang uarereke ara 
mwaiti n te botanaomata ikekei, 
ma I tangiria ngkanne bwa I kan 
butiia te Tautaeka bwa tera ngke 

e a karaka riki ana state fund 
Banaba ke tao ana support grant 
nakon tao $50,000 ke tao 
$20,000 ke $30,000.  A rarabwa 
iango aikai. 
 
Te Tia Babaire kateimatoaan te 
mwane ni buoka nakoia reirei n 
aro, ao aio te iango ae e nang 
tamaroa te Tia Babaire.  Bwa 
reirei tabeua a butimwaiia ataei 
ake tao a bakataei aia tai ni 
kamatebwai, ke tao aia raa 
nakon rekeia n ana reirei te 
Tautaeka.  Ao I taku bwa aio e 
riai ni mwannanoaki nakoia ara 
roro n rikirake ake tao a tabe ni 
kekeiaki ni uaiakina te rabakau.  
Mwanenakin te naan reirei ake a 
tuai n tabwanin raoi, ao e na 
kaineti te Kai ni Baire aio te Tia 
Babaire ma au abamwakoro ae 
Banaba.  Ao I anga te kakaitau 
iai bwa ngaia iai ao e nang 
mwannanoaki ngkai 
mwanenakin taian reirei ake a 
tuai taabangaki. Katean aia 
umwa n reirei n aron Banaba ae 
tao te Primary School, e tuai raoi 
n tei bwa akea nneia taan reirei n 
aron are e a tia  taekinaki n taai 
aika a nako, are a na bane ni 
bootaki iai.  Ma n te tai aio ao I 
taku bwa I a noria ao I a kaitau 
nakon te Kai ni Baire aio bwa I 
taku bwa e nang moanna n tei i 
aon Banaba n teuana te tabo ara 
taan reirei, e na tei aia maneaba 
ao e na karaoaki aia umwa n 
reirei raoi.  E nang raarabwa aio. 
 
Te On-aoraki te Tia Babaire bon 
te iango ae moan te tamaroa, ao 
e na kaineti aio nakon Banaba i 
aan te kantaninga are ti raroa 
ngaira.  Ti raroanako ma te On-

aoraki ao akea te Taokita ikekei 
bwa ti te neeti ae te MA.  Ao te 
bwai ae e riiriki te Tia Babaire 
bwa n abau ae Banaba ngkana 
iai te aoraki, ao tao te MA e 
kanakoa ana rongorongo mai ikai 
bwa aorakina arei, ke tao akea te 
bwai n aoraki ma e na nakomai n 
nako Tarawa.  Ao e a manga taku 
ngkanne te Taokita mai ikai, ao 
anganna te bwai n aoraki arei, e 
a manga tiku.  Tera ae e a riki, e 
a mate te aomata.  Ma ti anga te 
kakaitau te Tia Babaire n iango 
aikai ao I taku bwa karakaan riki 
taian Taokita ao aekaki n iango 
aikai, I taku bwa e nang bon reke 
ara Taokita temanna i aon 
Banaba are ti a aki kona ni 
manga kainano iai.  E raarabwa 
te Tia Babaire. 
 
Te roro n rikirake i aon Kiribati, 
n ana Kai ni Baire te Tautaeka ao 
ti anga te kakaitau bwa e a noriia 
te naan drop out man taian reirei.  
Ao aio are e nang kakawaki bwa 
ara roro a moanna ni kakeru 
tabeman, akea te bwai ae e kona 
n iangoaki bwa ai bon te momooi, 
tao te mooi ra are a mooi iai ao a 
karika te aoraki nakoia raoia ake 
i rarikiia, bwa a kakiriwe ke tao a 
aera.  Ma ti anga te kakaitau 
nakon te Tautaeka n te tai aio, n 
reitakira ma tinaniku.  I taku 
bwa a na kona n reke iai ara 
iango aika a tamaroa, tao i 
nanon mwamwanangaia ara 
Minitita ao bon Taan Tei, are ti 
na kona ni uoti aekakin aia 
waaki kaain tinaniku nako 
Kiribati.  Tao te aro ni kaboo tao 
n te break dance ke tao tera, are 
a na katabeaki iai ara roro n 
rikirake n te bong teuana ma te 

bong teuana, ao a na reke naba 
kaniwangaia mai iai.  N aekakin 
ae ti a kakaraoia ngkai i aon 
Tarawa, e boo tain te butibooro, e 
a nako te kauaaba ao ane e 
moanna anne mwaitin ana 
mwane.  Ngkana ti karaoa aio 
naba nakon tabeua bwaai ake 
tao I taku bwa a na kukurei iai 
ara roro n rikirake, ao I taku bwa 
moan baan te tamaroa ao moan 
baan te raoiroi nakon ara roro 
aika a boou. 
 
Te Tia Babaire ao anganakiia 
Ekaretia te mwane ae e bon tau 
bwa a na waaki i nanona.  E 
koaua bwa n Ekaretia aika a 
kakaokoro ao e bati waaki ae a 
kona ni kamaraki nano ke a 
kona n raa, n aron te karea ma 
tera ao aikai bwaai aika a riki.  
Ma ngkana e karaoa aio te 
Tautaeka te Tia Babaire ao I taku 
bwa ngaira ao tao ngaira riki 
kaain te KPC ae a nang 
kakabongana te bae te karea aio.  
E nang bae n toki ara anga 
karea, ao tao ti nang bon waaki i 
nanon ara Ekaretia aika a 
kakaokoro n ara abamwakoro 
aika a uarereke, n iangoa bon 
rikiraken ara aro n te waaki 
teuana ma te waaki teuana 
ngkana e nako te mwane aio.  
Aikai iango aika a nang tamaroa 
te Tia Babaire ao I taku bwa akea 
te kangaanga iai.  E na karika te 
aro ni waaki ae e na kiriwe 
nanon iai te I-Kiribati. 
 
Karaoan taian tareboon ao taian 
fax ma taian satellites tabeua i 
aon abamwakoro nako.  Te Tia 
Babaire n taai aikai ao ti a mena 
n te modern world, ti a tangira ae 

ti a bon tekateka ao ti a taona 
naba te bwai teuana ao e a oti 
naba Amerika.  E a boo te buaka 
ia ao ti taona te bwai arei, bwa 
aio te Tia Babaire ae e nang 
tangiraki ngkai n abamwakoro 
bwa are ti a mena i nanona.  Ao 
ti aki kona ni birinako mai iai 
bwa kanoan waaki aika a na roko 
nakon taai aika a na roko.  Ao e 
rabwa te Tautaeka bwa e kunea, 
bwa ngaira i Banaba ti tangira 
naba teuana te satellite bwa ti 
aonga n ae ti mena ikekei, ao ti 
kan taetae nakea ao ti a tabeka 
naba ara mobile ao ti a toma 
naba nako iai. E nang aitau 
aekakin iango aikai te Tia 
Babaire, ae ana taeka ni bau te 
Beretitenti. 
 
Te Tia Babaire n te Aono n Raina 
ma Rawaki ao iai kanga ana 
iango ibukin te tourism ke tera.  
Ngai temanna ae I karaua n 
iangoia ao I taku, iango aikai a 
nang tamaroa.  I aon Banaba te 
Tia Babaire ao I kataia naba n 
iangoia bwa tera ngke e na kona 
ni uotaki Banaba bwa teuana te 
world heritage.  Are e na kona n 
taekinaki bwa iai bwaai ake a 
kakan noo naba taratarakiia 
akana i aana, ko rinnako n te 
bwangabwanga ao iai bwaai aika 
a nang kakanikan. Iai naba 
kaubwai naba tabeua aika ti aki 
atai, bwa I taku bwa ngkana e 
karaoa aio te Tautaeka i aon te 
Aono n Raina nako Banaba ao ti 
a bon bane naba n aki 
kakarongoa, bwa e a bon 
bwaabwaka naba te mwane.  
Bwa e nang korakora te mwaiti n 
tourists akana a na toka n te 

kaibuke, bwa ngkana e bon roko 
te kaibuke n te abamwakoro, 
iraua te ngaa are e toka arei, e a 
bon naanako naba iraua te ngaa 
nakon am Kauntira ke am 
abamwakoro.  Ti kaitau n aio te 
Tia Babaire bwa iango aika a 
nang tamaroa, iango ibukin 
kanoan te rikirake ibukin Kiribati 
nakon taai aika a na roko. 
 
Te Tia Babaire te bwai riki ae I 
kan okiria ae I kuri ni mwaninga, 
te bwai ae te ben aio.  Karaoakin 
riki bwaai bwa e na iraanaki riki 
te ben.  Iai ara mena are te Copra 
Mill are i Betio arei.  Te bwai ae e 
riai ni kakawaki te Tia Babaire ae 
I kan katerea ikai, I anga te 
kakaitau n te iango aio, bwa n 
abamwakoron nako Kiribati ao I 
taku bwa bon angina ae iai aia 
nii ao aia ben ke iai aia nii are e 
bwaabwaka te ben mai iai.  Ao te 
Tautaeka I taku bwa iai ana 
iango are e na karokoi taian 
mitiin aika a uarereke ae ngkai e 
a portable te bwai arei, tao ti 
uoman te aomata ke iraman ae e 
kona n tabekia.  Ao I a kaboa 
naba ngai tao ti iraua boona e 
nang boraoi, I a katekateka naba 
n au auti ao I a ongiongira naba 
te ben arei.  I ongiria ao I karaoa 
au toobu iai ao I a bon 
mamatiratira naba n au auti.  I 
karaoa au bwaa iai ao I a manga 
kanakoa nako Tarawa, I taku 
bwa iango aika a nang tamaroa 
aikai, ti a bon mwanemwane 
naba, ootana ma raana, ti kona 
ni karekeia ara beeki ma ara moa 
ao ti a kamwarakeia naba.  A 
kana otana arei ao ngaira ti a 
manga kana te moa ao te beeki.  
Aikai iango aika a nang 

tatamaroa ae e karaoi te 
Tautaeka.  Ao aio ae e na nang 
kainanoaki i buki. 
 
Te Tia Babaire a rawata riki 
bwaai aika a mena ma I taku 
bwa aekaki n iango tabeua ae I 
kona ni menai man ana Kai ni 
Baire te Tautaeka n te tai aio.  Ao 
I anga te kakaitau nako iai bwa 
iango aika moan baan te tamaroa 
ao te raoiroi ibukin rikiraken 
Kiribati nakon taai aika a na 
roko.  Bwa ti na aki matu, bwa 
ngkana ti matu ao akea te bwai 
ae e riki.  Ao I anga au taeka ni 
kakaitau nakon te Beretitenti ma 
ana Minitita, taan iango ibukin te 
roro ni Kiribati nakon taai aika a 
na roko ao ti boutoka aio. Ao 
ngaira Taan Tei ti na aki matu, 
tera are ti noria bwa tera ae e 
nang kakawaki ibukin ara 
abamwakoro n te boki aio, ti a 
bon adapt naba nakon te 
Tautaeka, aio raoi ibukin au 
abamwakoro. Ao I a bubuti naba, 
kakaea mwanena, ti na uaia ni 
ibuobuoki ao ti na uaia n tau bai 
iai ngaira taan kairiiri ibukin 
Kiribati n taai aikai ao n taai aika 
a na roko.  Ao ngkana ti 
kakaraoa aio ae te itau bai ao ti 
na riki n toro ni bwai i nanon te 
eti ao te riai, ko rabwa te Tia 
Babaire. 
 
Tibiika:  I a karautaeka nakoia 
ake e korakora nanoia ni kan 
taetae i aon aio, ma I a butiia 
bwa a kataia n taui aia taetae 
nakon te kauntaeka i aon te Biira 
i aon te Kataumwane ao te Biira i 
aon te Manga Kataumwane.  Bwa 
I taku bwa e na reke ami tai n 

taetae iai.  Ngkanne ti nang 
nakon ara bwai ake i mwina. 
 
Kiribati:  Taiboranakin taian 
beeba mai iroun te Tia Babaire n 
te Maneaba Members Salaries 
Tribunal.  Ana ribooti te 
Tarabunare 2007, Beeba No 
10/07.   
Rineaia kaain te Business 
Committee. 
 
Tibiika:  Ngaia I kabwara au bure 
Taan Tei aika kam karineaki, 
bwa ngaia te Ota Beba ni kawai 
are I taekinna.  Ae ti na 
marooroia ngkai i aon ami Ota 
Beba nambwa 6, ae rineaia kaain 
te Business Committee.  Ao n 
aron otau mai iroun te Kiraaka 
ao e a tia n reitaki ma ami 
kurubu nako ao e a tia ni 
karaoaki kanga te babaire ae ti 
taku bwa e na angaraoi, ae 
uoman man ana itera te 
Tautaeka ae a na rineia bwa 
kaain te Business Committee, ao 
uoman man rabwata aika a aki 
botaki ma ana itera te Tautaeka.  
Ao antai ami ara ngkanne 
taiaoka.  Ngaia te Tia Tei mai 
Abaiang temanna. 
 
Mr. Bauro Tongaai:  Te Tia 
Babaire ibukin rineaia kaain te 
Business Committee ao ti a tia ni 
karaua n iangoia, ao ti taku bwa 
tiaki uoman ae ti na karekea n te 
tai aei te Tia Babaire.  Bwa ti 
ataia bwa i aan ara Rules ao ti 
teniman kaain te Komete anne.  
Ao I a katebenakoa naba ara 
aomata te Tia Babaire are e na 
riki bwa temanna kaain te 
Business Committee, ao tao ti a 
karikia naba bwa te Tia Babaire 

ngkana e riai anne.  Ara aomata 
ibukin te Business Committee te 
Tia Babaire bon Mrs. Rereao 
Tetaake Eria ae te Tia Tei mai 
Teraina.  Ao nikirana e a nakoia 
raora aika n te itera aio. 
 
Tibiika:  E rabwa te Tia Tei mai 
Abaiang ao te Tia Tei mai 
Butaritari temanna. 
 
Mr. Toakai Koririntetaake:  Ko 
rabwa Te Tia Babaire ao I a 
kukurei n rinea Mr. Inatio 
Tanentoa ae te Tia Tei mai 
Tarawa Teinaieta temanna bwa e 
na tei ibukin Maneaban te Mauri 
Party n te Business Committee, 
ko rabwa te Tia Babaire. 
 
Tibiika:  Ngaia ko rabwa te Tia 
Tei mai Butaritari ao iai riki ae e 
kan taetae i aon aio?  Tao N na ti 
taetae teutana bwa ngke ti 
iangoa ae aman, kanga ti kataia 
ni kabaeranta aron mwaitiia 
kaain te Auti.  Ngaia are ti angan 
ana itera te Tautaeka bwa ngkai 
kanga e nang mwaiti riki aia 
koraki, ao ti tuangiia bwa a na 
rinea uoman, ao temanna mai 
buakona te Tia Babaire.  Ao taian 
kurubu ngkanne aika a tekateka 
n te maing a na rinea naba 
uoman.  Ao e a tia ni kaotinakoa 
ana ara Maneaban te Mauri ao 
ara kantaninga ngkanne, bwa 
are naake te kurubu ake uoua a 
a nano raoi ibukin temanna aia 
aomata.  Ma ngkai e a anga 
nanona ana kurubu te Tautaeka 
bwa ti temanna ae a na rineia, ao 
kanga tera ngkanne riaina.  Ti na 
karekea temanna man kurubu 
akekei ke ti bon tiku naba n 
arona are ti teniman kaain te 

Business Committee.  E nakoimi 
ngkanne Rimtea ma Banuera, te 
Tia Tei mai Nikunau ao te Tia Tei 
mai Tarawa Teinainano temanna.   
 
Mr Banuera Berina:  Ko rabwa te 
Tia Babaire ao n otara bon ti 
teniman kaaina, anne ae kanga 
otara.  Ma ngkana arona bwa e a 
tia ni karakaaki nakon aman, 
bon teniman ae ti tataneiai iai ao 
teniman naba n otara n te Tua.  
Ma ngaia ngkana tao n arona 
bwa e kona n reke aman, ma 
ngaira kanga ti a boo n nanoa 
naba Nabuti Mwemwenikarawa, 
ae temanna te Tia Tei mai 
Tarawa Teinaieta bwa e a kaaina 
naba te Business Committee 
man ara itera aika uoua aikai.  
Ko rabwa te Tia Babaire. 
 
Tibiika:  E nang rabwa te Tia Tei 
mai Tarawa Teinainano temanna 
ao e nang rabwa naba nanoia 
kaain Botaki ake uoua akekei.  
Ao ngkanne ara Business 
Committee ngkanne e a reke, 
bwa Mrs. Rereao Tetaake Eria 
man Boutokaan te Koaua ao are 
ai ngaia naba te Tia Babaire 
irouia ao kaain ana Komete 
ngkanne, Mr. Nabuti 
Mwemwenikarawa ae te Tia Tei 
temanna mai Tarawa Teinaieta 
ao Mr. Inatio Tanentoa ae te Tia 
Tei naba temanna mai Tarawa 
Teinaieta.  Ao au kantaninga bwa 
e aki angabuaka ngkai uoman 
Taan Tei mai Tarawa Teinaieta n 
te Business Committee, ao 
ngkana akea ae e kan taetae riki 
i aon anne, ao tao ti a uboia 
naakai. 
 

Mr. Bauro Tongaai:  Ngkanne i 
aon te Public Account 
Committee, are e a reke bwa 
naba bwa te chairman bon Mr. 
Kabetite Mwetaka ao Mr. Mote 
Terukaio bwa te member ao ai 
Mr. Kouramaere Kautoa bwa te 
member n aron are ti a tia ni 
boraraoia ma kaain Maurin 
Kiribati.  E rabwa. 
 
Tibiika:  E rabwa naba te Tia Tei 
mai Abaiang, ao ana ara te Tia 
Tei mai Abaiang e kangai bwa 
Mr. Kabetite Mwetaka ae te Tia 
Tei mai Tamana kaaina ma e na 
riki bwa te chairman, Mr. Mote 
Terukaio te Tia Tei mai Nikunau 
temanna e na riki bwa kaaina ao 
Mr. Kouramaere Kautoa ae te Tia 
Tei mai Makin temanna e na riki 
naba bwa kaaina.  Iai riki taian 
ara?  E a koro ao e tau ma ti a 
uboia nakana teniman akanne 
bwa kaain ara PAC. 
 
Nambwa itiua ngkanne, rineakiia 
kaain te Komete ae te Maneaba 
Privilege Committee.  Ao te Tia 
Tei mai Abaiang are temanna 
riki. 
 
Mr. Bauro Tongaai:  Ibukin kaain 
ngkanne te Komete are te 
Maneaba Privilege Committee, ti 
a tia ni boraraoia n ara itera bwa 
ai aron e tiku naba ara 
kantaninga te Tibiika bwa 
aongkoa bon ti teniman naba 
kaain te Komete aei.  Ao ngkanne 
ti a karekeia naba uoman man 
Boutokaan te Koaua.  Ao aikai 
ngkanne araia bwa Mr. Kirabuke 
Teiaaua bwa te Tia Babaire ao 
Mr. Temate Ereateiti bwa te 

member.  Ao ti a katuka are 
temanna ngkanne bwa a iangoia 
tarira aikai ngkana a kariaia. 
 
Mr Rimeta Beniamina:  Te Tia 
Babaire tao ti aki moa tauraoi 
ma tao ngkana e mena a bon 
kabanea naakai bwa are a bon 
tauraoi.  Bwa are tao ngaira moa 
ti tuai tauraoi, ngkam bwa tao 
naakai naba a tuai tauraoi.  Ma 
ti karautaeka moa ngaira aika ti 
inaomata. 
 
Tibiika:  E tuai n tauraoi aia ara 
naakai ao tao aekakiia naba 
naakana nikirana.  Ngaia te Tia 
Tei mai Tarawa temanna. 
 
Mr Teburoro Tito:  Te Tia Babaire 
kai ti kakantaningaia raora aikai 
bwa a na kanakoa aia ara.  Ma e 
rabwa te Tautaeka bwa akea ae e 
koteia irouia naakai ao iroura 
naba.  Ma ngaia ngkai akea ao a 
tabwara naba naakai, ao e 
kakawaki naba te ibuobuoki te 
Tia Babaire.  Ao ti a kanakoa ara 
ara bwa te Tia Tei mai Butaritari 
ae Mr. Toakai Koririntetaake.  Ko 
rabwa. 
 
Tibiika:  Ngaia au kantaninga 
bwa akea waean Mr. Toakai 
Koririntetaake bwa e na riki bwa 
te kateniman ni members of the 
Maneaba Privileges Committee.  
Are nanona ngkanne bwa e 
kangai, kaain te Komete anne 
teniman.  Mr. Kirabuke Teiaaua 
bwa te Tia Babaire, Mr. Temate 
Ereateiti bwa kaaina ao Mr. 
Toakai Koririntetaake bwa 
kaaina naba.  Ti a uboia.  Ngaia 
kam bati n rabwa Taan Tei ao 
ngkanne ti a nakon are i mwina. 

 
Kiraaka:  Titiraki ao kaekaaia. 
 
Tibiika:  Kabwara moa au bure, 
ngkana e boo raoi te aoa 4:00 ao 
e boo raoi tain te titiraki.  Ti kona 
ni motirawa n te aoa 4:00, ti 
nako ni mooi koobe ao ti a 
manga oki i mwin riki te koobe 
ao ti a manga kabanea te itera n 
aoa ni kabanei ara titiraki ake a 
tuai ni bane, ao e a koro naba 
mwaitin ara titiraki are teuana te 
aoa.  E uara e boraoi nanomi n 
anne. 
 
Ngaia ao ti a waaki ngkanne 
nakon ara titiraki, ao te moan 
titiraki ae e mena i matara ngkai, 
ana titiraki te Tia Tei temanna 
mai Abaiang ae Mr. Bauro 
Tongaai. 
 
Mr. Bauro Tongaai:  Ko rabwa te 
Tia Babaire ao aio ngkanne te 
titiraki n te bwakantaai aio.  Ti a 
mena ia ngkai ma ara karikirake 
ae te bwaeao i nanon naman 
Abaiang? 
 
Tibiika:  Te Minitita. 
 
Hon. Taberannang Timeon:  Ko 
rabwa te Tia Babaire ao aio 
kaekaan ana titiraki te Tia Tei 
temanna ae e karineaki mai 
Abaiang.  Te karikirake ae te 
bwaeao i nanon naman Abaiang 
ae e bon waakinako naba.  Ao e 
kantaningaaki bwa a na kona ni 
buutaki moomi man karinaki 
moomi aika a boou i nanon 
2008. 
 
Tibiika:  Te Tia Tei mai Abaiang. 

Mr. Bauro Tongaai:  Buokan riki 
te titiraki te Tia Babaire.  Ao tao i 
mwin karinan moomi tao n 2008, 
iai te bwai ae tao buokaia kaain 
te abamwakoro i mwin te tai 
anne ke te kabwaia ae e na riki 
ngkana arona bwa a tia moomi n 
te tai anne te Tia Babaire.  Ko 
rabwa. 
 
Tibiika:  Te Minitita. 
 
Hon. Taberannang Timeon:  Te 
Tia Babaire e rabwa buokan ana 
titiraki te Tia Tei ae e karineaki 
mai Abaiang temanna.  Are e kan 
ataia bwa kanga tera aron kanga 
kabwaiaia kaain Abaiang are e 
na reke mai i mwin karaoan aei 
te Tia Babaire.  Ao tao e riai n 
teretere ao tao e bon teretere 
naba nakon te Tia Tei ae e 
karineaki, bwa waakinan te 
karikirake aio bon aan te 
kantaninga bwa kakaean te anga 
ngkana arona a e na reke angana 
ni karekeaki aron aia 
karekemwane kaain Kiribati ao 
riki tao abamwakoro ake e 
tekateka i aon aia abamwakoro 
te karikirake aio te Tia Babaire, n 
iterana aika a rekereke ma te 
bwaeao te Tia Babaire ao ko 
rabwa. 
 
Tibiika:  Te Tia Tei riki. 
 
Mr. Bauro Tongaai:  E rabwa te 
Tia Babaire te Minitita ae e 
karineaki ao buokan riki te 
titiraki.  E koaua bwa te 
karikirake ae te bwaeao ibukin 
Kiribati te Tia Babaire, ma 
teraana riki bwa ngkai e mena i 
aon te abamwakoro ae Abaiang 
ao tera ngke tao a bon anganaki 

moa tao te kabwaia, n reitaki ma 
abamwakoro ni kabane te Tia 
Babaire.  Bwa ti ataia bwa a 
kaman ingainga nanoia ao iai te 
rongorongo nakoia riki n taai 
aika a nako bwa ngaiia moa aika 
a na kabwaia moa man te 
karikirake ae te bwaeao ngkai e 
men n aia nama te Tia Babaire.  
Ko rabwa ao e kona anne te Tia 
Babaire? 
 
Tibiika:  Te Minitita. 
 
Hon. Taberannang Timeon:  Te 
Tia Babaire e rabwa riki te Tia 
Tei ae e karineaki ni buokan 
kauaan ana titiraki.  Ao ti aki 
bobuaka n iango ma are e 
taekinna te Tia Babaire, ao I taku 
bwa ti na bon kakoaua bwa bon 
te koraki moa ake a na moantaai 
ni kabwaia ke ni kana marin te 
karikirake teuana ma teuana ake 
e karaoaki i aon abaia bon kaain 
te aba anne te Tia Babaire.  Ao 
ngkai e taekina aio te Tia Babaire 
te Tia Tei ae e karineaki temanna 
mai Abaiang, ao bon anne naba 
te kantaninga ao ana kantaninga 
te Tautaeka ma te karikirake aio.  
Ma iai itera tabeua ake a 
kaakanakoraoaki moa raoi ngkai 
i mwain ao tao e na namakinna 
raoi te botanaomata i aon 
Abaiang ao manga abamwakoron 
Kiribati are e kona ni 
karababaaki te karikirake aio 
nakoia.  Ma e nang eti ana 
kantaninga te Tia Tei n aron tein 
ana titiraki te Tia Babaire.  E 
rabwa. 
 
Tibiika:  Te Tia Tei mai Abaiang 
are temanna. 

Mr Teatao Teannaki:  Te Tia 
Babaire N na buoka ana titiraki 
raou n Tia Tei mai Abaiang.  Ao 
tao e na oki rikaaki au iango n 
au titiraki aei man moomi ake a 
anaaki man te naan bwaeao ake i 
Abaiang.  A mena ia ngkai ao 
tera te rongorongo ibukiia. 
 
Tibiika:  Te Minitita. 
 
Hon. Taberannang Timeon:  Te 
Tia Babaire e koaua moomi aika 
a anaaki ngkai ake a anaaki mai 
Abaiang aika a bon mena i 
nanon baia ara taan mwakuri te 
Tia Babaire.  Ao n aron ae ti 
kataia ni manga rinanona riki, ni 
kataaki n noraki aia quality ke 
aron tamaroan te naan moomi 
aikai te Tia Babaire.  Tao e na 
riai ni mataata nakoia Taan Tei 
mai Abaiang bwa kanga akea te 
bwai ae e na kataaki n rabunaki 
ke ni karabaaki nakoia bwa 
ngkai e karaoaki aio i abaia, ao 
bon ngaiia moa taan moan nora 
aio.  Ma iai itera tabeua ake a riai 
ni kanakoraoaki moa te Tia 
Babaire ibukin noran raoi 
tamaroan ao tao boona ma aron 
katamaroaana riki ngkana iai 
tangiran aio ibukin taai aika a na 
roko te Tia Babaire. 
 
Tibiika:  Te Tia Tei riki mai 
Abaiang temanna. 
 
Mr Teatao Teannaki:  Ti kaitaua 
ana kaeka te Minitita ma ti bon 
kan titiraki bwa ngkai tao a tia n 
anaaki bwaeao ake a taku bwa a 
raoiroi ke a aki.  Iai te katautau i 
aoia bwa tao tera booia i nanon 
norakiia ake tao a raraoi ke a 

aki.  Iai te katautau i aon anne 
ke akea. 
 
Tibiika:  Eng te Tia Babaire, 
bwaeao are e taekinna riki te Tia 
Tei mai Abaiang are temanna, 
bwa are aio kanoan te karikirake 
te Tia Babaire.  Kanoan te project 
te Tia Babaire ao kanga te tia are 
e uaiakinaki n aron taraan te 
karikirake aio ni moan kateana 
bwa aongkoa ti na roko n te tia 
are a na reke te naan moomi ake 
kanga ngaia ae a tataekinaki n 
aba tabeua bwa buokan te 
karekemwane n te mwaiti ae e 
nang bubura bwa are a nang 
bobuaka moomi aikai.  Ti tuai 
roko n te mwaneka aio te Tia 
Babaire ao anne bukina ae e ree 
anau aron kakaeana.  Ai aron ae 
a tia n reke moomi akanne ma a 
aki rokoraoi n aron are ti 
kantaningaia.  Ao tabeua ke 
angina baike a aranaki bwa te 
naan half pearls ke a aki roko 
raoi n aron are e kantaningaaki.  
Ngaia are e manga noraki riki 
teutana te Tia Babaire bwa tera 
aron anne nakon taai aika i 
mwaira.  Ti na roko iai ke tao ti 
nang tiku n are kanga a aki roko 
akekei, ao ti nang kakaea angana 
ibukin kanakoana nakon te 
botanaomata bwa a aonga ni 
kona ni karekemwane mai iai te 
Tia Babaire.  Ngaia are anne 
bukina teuana te Tia Babaire ae 
e baenikai n aron aei, ae e tiku 
naba i aon karikirakeana iroun 
te Tautaeka. 
 
Tibiika:  Te Tia Tei mai Abaiang 
are temanna. 

Mr Teatao Teannaki:  E rabwa te 
kaeka nakon buokan ana titiraki 
raou n Tia Tei mai Abaiang.  Ao 
ai bon te kaitau ngkana arona 
bwa e a manga waakinaki aron 
karinakin te moomi anne n 2008.  
Ao e bia kona n reke are e 
taekinna te Minitita, bwa tao ara 
kantaninga bwa a nang akea 
ngkanne are e wai bwa a nang 
bon bane naba ni mironron ke e 
kanga.  Ara kantaninga anne 
nakon taai aika a na roko 
ngkana a karinaki moomi 
akanne.   
 
Tibiika:  Te Minitita. 
 
Hon. Taberannang Timeon:  E 
rabwa buokan te titiraki te Tia 
Babaire mai iroun te Tia Tei are 
temanna mai Abaiang are e 
karineaki.  Ao ti taku bwa ti aki 
nang raroanako ma are e 
taekinna ao e katautaua n ana 
iango te Tia Babaire.  Bon anne 
naba te tia ma te toki are ti kan 
karokoira iai ngkana arona bwa 
ti na roko iai te Tia Babaire.  E 
rabwa. 
 
Tibiika:  Tao e a bane te titiraki i 
aon aio ao ti a nakon ara titiraki 
are i mwina.  Te titiraki ae 
nambwa 8 mai iroun te Tia Tei 
mai Tabiteuea Maiaki. 
 
Mr Tebuai Uaai:  Ko rabwa te Tia 
Babaire ao bon te bubuti bwa are 
iai ae e kan tabeka ana titiraki 
ma ko a ti taiaoka kanga n ti 
taratara n taatanimai teutana, n 
are n te titiraki are e nako ma N 
nang kanakoa au titiraki ma I a 
butiiko te Tia Babaire.  Ko rabwa 
te Tia Babaire ao au titiraki 

ngkanne are i aon te Ota Beba 
are nambwana 8 are e kangai 
taekana, bwa tera ana babaire te 
Tautaeka ibukin karaoan te 
kootiwei are i marenan Tabuaikia 
ao Taku. 
 
Tibiika:  Ngaia ti a ongora 
kaekaana mai iroun te Minitita. 
 
Hon. Amberoti Nikora:  Te Tia 
Babaire ko rabwa ao I nang 
kukurei n anganiko moa te taeka 
ni kamauri ao n inga ao ni 
kukurei nakoim, n reitaki ma 
kaain ara Auti aio ao kaain 
Kiribati ae e bwanin ngkai ti a 
manga waaki i nanon te tangira 
ao te iraorao ae e koro raoi.  Te 
Tia Babaire ao aio ngkanne 
kaekaan ana titiraki te Tia Tei ae 
e karineaki mai Tabiteuea 
Maiaki.  Te Tibiika I kukurei ni 
kaotia bwa te kootiwei i marenan 
Tabuaikia ao Taku, e a tia n riki 
bwa ana moan karikirake te 
Kauntira n Tabiteuea Maiaki 
ibukin 2007.  Ao e tabe ngkai ni 
katabwaninaki raoi arona, ko 
rabwa te Tia Babaire. 
 
Tibiika:  Te Tia Tei mai Tabiteuea 
Maiaki. 
 
Mr Tebuai Uaai:  Ko rabwa te Tia 
Babaire ao buokan ngkanne au 
titiraki e kangai, e taekinaki 
nakon te tiibi Kauntira n rokona 
ae e nako.  Bwa te karikirake 
ibukin te kootiwei aei e a tia n 
roko ngkai iroun te Kabineti.  E 
na tia nningai ana babaire te 
Kabineti ibukin barongaan ma 
karaoan te kootiwei aei?  Ko 
rabwa te Tia Babaire. 
 



Kaabong 13 Ritemba 2007 

 80 

Tibiika:  Te Minitita. 
 
Hon. Amberoti Nikora:  Te Tia 
Babaire e rabwa riki buokan te 
titiraki aio, ao e aki bongana bwa 
e a bwaka ia ke e a mena ia.  Ma 
e kakawaki te kabanea n taeka 
are e kangai, bwa e a tabe ngkai 
ni katabwaninaki raoi arona.  Ao 
kanoana teuana ane e tabekia 
ngkai te Tia Tei n ana ibuobuoki. 
 
Tibiika:  Te Tia Tei riki mai 
Tabiteuea Maiaki. 
 
Mr Tebuai Uaai:  Ko rabwa te Tia 
Babaire ao e rabwa te Minitita 
bwa are tao e bon rawa ni kan 
kaongoia riki kaain au kaawa ae 
Taku ao bon Tabiteuea Maiaki, 
bwa are e bon nang kainaonaki 
karaoakin te kootiwei aei.  E 
rabwa ngkai e kauareereke bwa 
tao e bon rawa ni kan kaongoia, 
ma I a katuka aio nakoia au 
botanaomata.  Ao N na reita au 
titiraki te Tia Babaire.  E taku te 
Minitita nakon kaekaan au 
titiraki bwa ae e tabe ngkai ni 
katabwaninaki raoi aron te 
kootiwei aei.  E nang tabwanin n 
ningai bwa aio man 2003 te Tia 
Babaire, ni karokoa te tai aei, e 
nang tabwanin n ningai?  Ko 
rabwa te Tia Babaire. 
 
Tibiika:  Te Minitita. 
 
Hon. Amberoti Nikora:  Te Tia 
Babaire ko rabwa ao e rabwa riki 
te Tia Tei n aron tabeaiangana ke 
tao nang ienikurian aron katiaan 
te kootiwei aio.  Tiaki man 2003 
te karikirake aei, bwa man 1990 
tabun.  Te Tia Babaire I karabwa 
te Tia Tei bwa e nang ienikuriia 

te karikirake ni kan kiba ma 
ngkai ni karokoa tiana.  E 
tangiria bwa e a tia naba n 
ningabong, ma n aron ae I a tia 
ni kabwarabwara ma ni 
kaekaeka n ana titiraki i aon 
naba te kootiwei aio ae tao teniua 
ke aua i nanon te aua n ririki ae 
e nako, ao e a tibwa roko iroura 
n te ririki aei te Tia Babaire bwa 
ti na karaua n iangoa katiaana 
ao rinanoan are e tangiria te 
Kauntira.  E tangiriira bwa ti 
nang kiba ni karokoa n tokina, 
ma te Tia Babaire ti a bubutia te 
Tia Tei ae e karineaki bwa tera 
ngke e a anganiira riki ara tai.  I 
taku bwa e a kakukurei riki te 
kaeka n te tai aio bwa te taeka ae 
e a tabe ngkai ni kabwaninaki 
raoi rongorongona, ti a raaroko 
kanga ni mataroan ke tao 
riamaunan te kantaninga are 
aongkoa e nang moanna n eutaki 
rake te karikirake aei.  Ko rabwa 
te Tia Babaire. 
 
Tibiika:  Te Tia Tei riki mai 
Tabiteuea Maiaki. 
 
Mr Tebuai Uaai:  Te Tia Babaire e 
rabwa te Minitita n ana kaeka ao 
mataata bwa akea ingitaean aio 
te Tia Babaire.  Ma e katuruaki 
bwa te kainano aio e wene ma e a 
wene, e aoria 1990 tabun ae e 
taekinna.  Ma 2003 are I 
tabetabekia ao I a kangai 
ngkanne te Tia Babaire ni 
buokan te kainano ae e a wene ni 
maan aei.  Ai bon tera te 
kangaanga ngkai e a tia n roko 
rabwatan ana aomata n te 
abamwakoro n anaa abwakin te 
kootiwei aei.  Tera te kangaanga 
ke tera riki barongaana ae e 

tangiria Tia Tei Minitita aio?  Ko 
rabwa te Tia Babaire. 
 
Tibiika:  Te Minitita. 
 
Hon. Amberoti Nikora:  Te Tia 
Babaire n aron ae e ataaki ao e a 
tibwa roko te tiim i Tabiteuea 
Maiaki n Okitobwa n te ririki aei, 
i nanon tain te uneaki ni 
kakaembein ao n raa riki ao i 
nanon naba te tai are e a tibwa 
reke iai te Beretitenti, ao e roko 
naba te tiim ni karaoa te ukeuke 
i Tabiteuea Maiaki, Okitobwa, 
Nobemba ma Ritemba te Tia 
Babaire.  Ai tibwa tabeua te 
wiiki, teuana tabun te 
namwakaina te Tia Babaire 
rinanoan aio, ao e na riai ni 
kakoaua te Tia Tei ao I kakoaua 
naba i nanon au tai ni bon roko i 
aon Tabiteuea Maiaki n toua te 
ora ma te rawa aio, bwa iai 
kainanoana ae e abwabwaki.  Te 
bwai ae ti a kataia ni karaoia, ti a 
kataia n ienikuriia riki ngkai 
kanga kabirimwakaana ao 
katiaan mwakorokoron mwakuri 
ake a kainanoa aron katiaan te 
iango ke te buoka aio nakoia 
kaian Tabiteuea Maiaki te Tia 
Babaire.  A mwaiti itera aika a 
kananoaki te Tia Babaire bwa 
katiaan raoi moa te tamnei, 
kabwaatakina raoi, bairean te 
mwaiti ni kataumwane are e na 
karaoaki.  E na manga 
kainanoaki ana ibuobuoki te 
Enwaromenta te Tia Babaire, ao 
tera riki itera tabeua aika a 
kainanoaki.  Ma I kukurei n 
taekinna bwa a tabe ni katiaaki 
ngkai aikai, ao ara kantaninga 
bwa e na aki nang maan te tai 
are ti na kona ni manga taetae 

iai nakon te Tia Tei ao riki 
Tabiteuea Maiaki ae e bwanin 
bwa e nang waaki karaoan te 
kootiwei.  Ko rabwa te Tia 
Babaire. 
 
Tibiika:  Te Tia Tei mai Tabiteuea 
Maiaki. 
 
Mr Tebuai Uaai:  Ko rabwa te Tia 
Babaire ao e ongora te ongora 
bwa i mwain Okitobwa ao bon iai 
ae e roko n nakonako n anaa 
abwakin marenan Tabuaikia 
nako Taku.  Te Tia Babaire te 
kainano naba aio e nang 
karaoaki n ningai.  Te bubuti 
nakon te Tautaeka bwa n ningai 
raoi te tai ae e taku te Minitita 
aio, bwa e a tia te baaronga iai.  
N ningai raoi te tai ae e a tia te 
baaronga, ko rabwa te Tia 
Babaire. 
 
Tibiika:  Te Minitita. 
 
Hon. Amberoti Nikora:  Te Tia 
Babaire e rabwa nanon riki te Tia 
Tei ae e karineaki n nang kan 
ienikuriia aron biriakinan te 
karikirake ae e nang kakawaki 
ibukiia riki kaain Taku ao 
nikiran Tabiteuea Maiaki ae e 
bwanin.  Te bwai ae e kakawaki 
te Tia Babaire bwa are tiaki ti te 
Ministry ae ti teuana ae e 
rekereke ma aron te karikirake 
aei.  Ao mwaitin are e kainanoaki 
bwa e na bon itiaki raoi ao e na 
eti raoi ao e na waakinaki te 
karikirake ao e na akea te 
kangaanga, ngaia anne ae e tabe 
ngkai n tarataraaki ao n iangoaki 
i nanon rabwata aika a mwaiti te 
Tia Babaire.  Ngaia are e 
kangaanga irou bwa N na kangai, 

bwa Tianuare teuana ke tao 
Beberuare teuana ke tao uabwi 
ma uoua n Tianuare ke tao iraua 
te Tia Babaire.  Titebo ma anne 
ae e tangiria te Tia Tei, au bubuti 
nakoina bwa ti a boorake n taai 
aikai. 
 
Tibiika:  Te Tia Tei mai Tabiteuea 
Maiaki riki. 
 
Mr Tebuai Uaai:  Te Tia Babaire e 
rabwa te Minitita ao e rabwa ana 
kaeka nakon abau ae e kangai 
bwa ti a boorake.  Te Tia Babaire 
e raarabwa n ana taeka aio bwa 
bon te taeka raoi n tobwa, ao 
anne are e tiku i nanoia kaain 
abau.  Te Tia Babaire e kakoaua 
raoi te Minitita bwa ti nang 
boorake ao e kakoaua bwa e 
nang ienikuriiaki aei bwa ibukin 
te kainano?  Ao te tai raa 
ngkanne ae e na tia, tao e kona 
ni katautaua, tao tiaki moan te 
ririki aei, tao tiaki te ririki ae e 
ngaa.  E kona ni katautaua bwa 
te boorake te Tia Babaire, ko 
rabwa. 
 
Tibiika:  Te Tia Babaire ko rabwa 
ao e rabwa riki te Tia Tei ae e 
karineaki.  Ao I taku bwa e a rau 
nanona n au taeka are te 
boorake, bwa ti aki booborikaaki 
bwa ti a booborake ngkai, ao ti 
nang katoa teuana i mwin 
teuana ngkanne n rinanona ma 
ngaia ao ana abamwakoro ke ana 
Kauntira ibukin katiaan te bwai 
ae e nang kainanoaki.  Ngaia are 
ti na tiku n te aekaki ni karaki 
anne te Tia Babaire, ngkana e 
koaua bwa e butimwaia ni koaua 
bwa anne raoi te taeka n tobwa.  
I taku bwa anne naba au 

kabanea n iraorao ma ngaia ke n 
rangi ni kakaea angan karauan 
nanoia kaain ana abamwakoro 
are ti taku bwa a na bon rau 
nanoia iai.  Bwa are e a aki tiku 
aia karikirake ngkai aio ma e a 
rinnako ao e a tabe n raraibitoaki 
ao n raa riki te Tia Babaire, 
kanga ni kakaeaki angana ao e 
nang kona ni kaea nanon are e 
kantaningaaki iai te Tia Babaire.  
Ngaia are au kantaninga bwa 
tain tiana tao ti a aki ata anne 
bwa ai bon manga aia bwai 
naake taan karaoia te Tia 
Babaire.  Iai taan karaoa anne 
ngkanne, ngaia are ai maanra, ai 
iraua te namwakaina ke te ririki 
te Tia Babaire bwa a nang kona n 
anga te kaeka nakon anne.  Ko 
rabwa te Tia Babaire. 
 
Tibiika:  Te Tia Tei mai Tarawa 
Teinainano. 
 
Mr Teburoro Tito:  Te Tia Babaire 
e rabwa kanga tabekan te titiraki 
aei ao kaekaekaana ao are ngaira 
e tekateka te Auti n Tei ao e kan 
ota naba, ngai I kan ota naba.  E 
koaua I aki tei man te 
abamwakoro anne ma i aan ara 
tekateka n ongora ao ti kan ota 
ngaira aika Taan Tei ake ti kan 
nora te abamwakoro teuana ma 
teuana bwa e waakirake aron 
tobwaan ana kainano te Tia 
Babaire.  Ngaia ae I kan butiia te 
Minitita ae e karineaki ni buokan 
te titiraki aei.  Iai ana 
burokuraem ngkai ae e a tia ni 
wene bwa kanga e taekinna ae iai 
moa te tamnei ao i mwina ai 
manga te kataumwane ao i 
mwina ai manga tera, te 
Enwaromenta ao i mwina ai 

manga tera.  Ma ti kakoaua ae e 
mwaiti iterana te Tia Babaire ma 
iai ana burokuraem ngkai ae 
kanga e na oti iai te bwai ma te 
tai are e na tia n te boorake aio te 
Tia Babaire?  E a tia ana 
burokuraem n anne ke e tuai ma 
i aon kawaina ni kawenea ana 
burokuraem.  Ao ngkana arona 
bwa iai ana burokuraem ao e 
kona n ti taekinna, ae te 
burokuraem rake ibukin kanga 
tian te karikirake ae teuana aei 
te Tia Babaire.  Ko rabwa. 
 
Tibiika:  Te Minitita, ko tauraoi 
ni kaeka anne? 
 
Hon. Amberoti Nikora:  Te Tia 
Babaire ko rabwa ao e nang 
rabwa naba ana titiraki te Tia Tei 
ae e karineaki mai Tarawa 
Teinainano, are kanga e kataia 
naba n anga ana ibuobuoki i aon 
te titiraki aio.  Ao ana titiraki 
titebo ma bon aron naba are e a 
tia n tabetabekia te Tia Tei ae e 
karineaki.  E kataia ni kitekitei 
kanga taian tai ma boong are 
kanga arei ao i mwina arei ao i 
mwina arei, ao ti taku bwa e na 
nang kangaanga kaekaan anne n 
te tai anne.  Ma ti taku bwa ti a 
tia n roko n te moan mwaneka 
are ti a tia ni waaki iai, ao ti a 
tiku ngkai i aan nikiran bwaai 
are aongkoa e nang kanakoa te 
kabanea ni babaire ibukin 
kariaiakakina ao ai waakinana 
naba te Tia Babaire.  Ko rabwa. 
 
Tibiika:  E a bane ara titiraki i 
aon te titiraki anne, ti a nakon te 
titiraki are i mwina.  Ana titiraki 
riki te Tia Tei mai Abaiang are 
temanna ae nambwa 5.  Ke 

kabwara au bure, bwa ngaia ana 
titiraki moa te Tia Tei mai Betio 
temanna ae nambwa 19. 
 
Mr Reete Bokai:  Ko rabwa te Tia 
Babaire ao I a kukurei n tabeka 
au titiraki ae e kangai taekana.  
E kona te Botaki ni Mwakuri are 
tabena n iangoa karakaakin 
taian arauenti ake a mena i 
nanon te NCS?  Ko rabwa te Tia 
Babaire. 
 
Tibiika:  Ngaia te Minitita. 
 
H.E Anote Tong:  Ngaia I a kaeka 
aio te Tia Babaire.  Te Tibiika 
rinanoan te arauenti i aan te 
NCS bon teuana te iango ae e 
moanibwaiakaki i nanon ara 
waaki ao are e bon mwaneweia 
naba n te Policy Statement.  Bon 
te bwai ae e bubura karaoana 
bwa e na taraaki ma oin ara 
kainano ao a na kaineti ma 
waaki aika a kabonganaaki i 
tinanikun Kiribati.  Ko rabwa te 
Tia Babaire. 
 
Tibiika:  Te Tia Tei mai Betio are 
temanna. 
 
Mr Reete Bokai:  E rabwa te Tia 
Babaire ao bon te kaitau nakon 
te Beretitenti n ana kaeka ae 
moan te raoiroi, are e mwakoro 
iai te taeka ae e kangai bwa te 
iango ae e na moanibwai i nanon 
ara waaki.  E rabwa te kaeka 
anne, bwa aio kainanoia taan 
mwakuri teuana are a aki toki n 
titiraki bwa e kona n raka, nakon 
ae tao man ningai ae e waakinaki 
ngkai.  Ao e kona n anga ana 
iango te Beretitenti, tiaki te bae N 
na katawea naba n aron titiraki 

ake tabeua.  Bwa tao tera ana 
kantaninga bwa tao n ningai ae e 
na kona n iangoi karakaan taian 
arauenti akanne bwa a aonga n 
ota iai taan mwakuri. 
 
Tibiika:  Te Beretitenti. 
 
H.E Anote Tong:  Ko rabwa te Tia 
Babaire ao e koaua tao e na 
kakoauaaki iroun te Tia Tei bwa 
a nang mwaiti aekakin arauenti 
ao a nang mwaiti naba aekakin 
te naan bubuti ibukin 
rinanoakiia, karakakiia ao 
manga bitakin tabeua.  I taku 
bwa i nanon tokin namwakaina 
aika a nako ao I bon kaitibo naba 
ma aia bubuti neeti, ti a manga 
noria i nanon te Auti aio te Tia 
Babaire ao iai naba ke ngkana 
kam nora te titiraki i aon taekan 
te bwai are kabonganaakin te 
tiaoka irouia taan reirei.  
Kabonganaakin naba te wet 
allowance, ngaia are bwaai aikai 
ni kabane ae kanga baika a tia n 
tabekaki bwa te naan tangi n 
nano ao a na bae n rinanoaki i 
nanon te tai are ti baire iai.  Are 
aongkoa ti na bae ni karaoa aio i 
nanon te ririki aio te Tia Babaire.  
Ko rabwa. 
 
Tibiika:  Te Tia Tei riki mai Betio. 
 
Mr Reete Bokai:  Ko rabwa te Tia 
Babaire ao e a rauaki nanou n 
anne ao a bon ongo taan 
mwakuri ngkai bwa ngaia iai te 
tai ae e na rikirake iai mwaitin te 
arauenti, bwa tao iraua te 
percent keerakena.  Ko rabwa te 
Tia Babaire. 
 
Tibiika:  Te Beretitenti riki. 

 
H.E Anote Tong: Ko rabwa te Tia 
Babaire ao e koaua I kan uaia n 
iraorao ma te Tia Tei mai Betio 
temanna.  Bwa n aron ae I 
taekinna, a na rinanoaki aron 
riain rakaia ke aki riain rakaia ke 
tao tera.  Ma manga tabeua aika 
a aki bwaka ngkai tao manga 
bwaai aika a na riai ni bwaka.  
Ngaia are a teimatoa n rinaonaki 
i nanon te naan kainano ma 
tangitang n taai nako te Tia 
Babaire.  Ngaia are e raawa n 
nang tiku ana kantaninga te Tia 
Tei mai Betio temanna, bwa tao a 
nang kakibaaki naba ni 
kataboroaki ke tao tera.  Ma 
bwaai ni kabane aikai bon bwaai 
aika a na taraaki n angaia ma 
riaia n te tai teuana ma te tai 
teuana te Tia Babaire.  E rabwa. 
 
Tibiika:  Te Tia Tei mai Tarawa 
Teinainano temanna. 
 
Mr Teburoro Tito:  Ko rabwa te 
Tia Babaire ao I karabwa te Tia 
Tei ae e karineaki mai Betio are e 
tabeka aio, are bon iai naba 
reitakin te aekaki aio ke te 
bubuti aei te Tia Babaire ma ara 
botanaomata i aon Tarawa 
Teinainano aika taan mwakuri.  
Ngaia are buokan te titiraki bwa 
ngkai e taekinna te Beretitenti 
bwa e na rinanoa aio ngkai n te 
ririki aei.  Nanona ai ti tabeua te 
wiiki ao e bane te ririki aei.  E 
kona n taraia bwa arauenti ake a 
manga bwaka i nanon te tai ake 
kanga a manga korouaaki ke tao 
a bwaka ni korouaaki rikaaki.  N 
aron ae N na anga te kabotau 
teuana te Tia Babaire, te TTC.  N 
tain te kataneiai ni kuura n tia 

reirei ao e bwaka, I taku bwa te 
itera bwakana kanga te half ae e 
bwaka i nanon ririki ke ai aron e 
kauareerekeaki i nanon ririki 
aika a nako.  Ao ataein naba te 
USP ake kanga a anaa aia 
course, ake kanga te naan local 
inservice or incountry scholarship.  
Kanga aron kaongoau naba te 
Tia Babaire bwa kanga e 
uarereke naba ngkai ao ngkoa e 
bubura.  E kona n taraaki riki 
aio bwa ngkana e a karakaaki, e 
na aki ti karakaaki ni kaokaki n 
aron are arona mai mwaina.  Ma 
e na taraaki ni bon manga 
karakaaki i aon are e a bon tia n 
roko ni bubura n taai aika a 
nako te Tia Babaire.  E kona n 
taiaoka te Beretitenti n taraa te 
itera aio ao tao tabeua riki ae I 
aki kona ni mwanewei te Tia 
Babaire, ake tao a rekereke ma 
aio ae a tia ni korouaaki aia 
arauenti i nanon tabeua te ririki 
ae e nako te Tia Babaire.  Ko 
rabwa. 
 
Tibiika:  Ngaia te Beretitenti. 
 
H.E Anote Tong:  E koaua te Tia 
Babaire ao kanga I miimi ngkai 
iai kauareerekean te arauenti, 
kanga I a aki uringnga ae ti a tia 
ni kauareerekea te arauenti.  Ma 
kanga bon ara kantaninga bwa te 
arauenti n taai nako e tiitiku n 
tiana ao n tabetai kanga e 
keekerake.  Ngaia are tao e aoria 
bwa N na aki nang marooro i aon 
akanne te Tia Babaire, ma te 
bwai ae ti na karaoia bwa ti na 
rinanoi ni kabane.  Ane te 
arauenti bwa e nang bubura ao 
tao e riai n rinanoaki ni 
kakerikaakaki.  Ngkana bon te 

bwai ae e nang tau ao e aki tau 
te Tia Babaire, ao are tao a na 
manga bon rinanoaki ni 
kakaeaki.  Bwa kanga tiaki ara 
kantaninga bwa ti na kabwakai 
te naan arauenti ni kauareerekei 
te Tia Babaire, ao I bon miimi n 
ae e taekinaki bwa iai 
kakerikaakan te arauenti n te 
USP ke TTC.  E kona ni kaaibibiti 
are e kangai bwa tao a aikoa 
mena n te tabo n reirei bwa a 
ririanna, ao anne ngkanne bwa 
mwina a manga oteaki te naan 
koaua ma rongorongo ao e na 
riki bwa aki otan raoi te 
botanaomata te Tia Babaire.  Ma 
akea ataakin ae ti a tia ni 
kakerikaaka te arauenti n te tabo 
teuana ma te tabo teuana te Tia 
Babaire.  E rabwa. 
 
Tibiika:  Te Tia Tei mai Tarawa 
Teinainano. 
 
Mr Teburoro Tito:  Ko rabwa te 
Tia Babaire ao e koaua, e raawa 
n ae ti na karikia bwa te 
kauntaeka i aon aio bwa e koaua 
ae I taekinna ke e aki te Tia 
Babaire.  Ma aio kaongoau mai 
irouia ataein te reirei n te KTC, 
ao mai irouia naba ataein te 
reirei n te USP ae bon te bwai ae 
e taatane n reereke irouia, ao e a 
ti anaaki naba ni kauareerekeaki 
i aan bukina are aongkoa iai te 
kangaanga n te mwane n taabo 
akanne.  Ao tao e koaua te Tia 
Babaire bwa tao akea 
kakerikaakana iroun te Kabineti 
ma tao ai bon te babaire teuana.  
Ao I bubuti bwa e na rinanoaki 
aei ao I kona ni manga bon korea 
au reta teuana te Tia Babaire 
bwa N na karaua raoi ni mena, 

ao I kawenea ao I butiia te 
Beretitenti bwa e na karaua raoi 
n tara aio.  Ao ni kaetia raoi te 
Tia Babaire ao ko rabwa. 
 
Tibiika:  Te Beretitenti. 
 
H.E Anote Tong:  E koaua te Tia 
Babaire bwaai akanne bon bwaai 
ae a rinanon ana baire te 
Tautaeka n te tai teuana ma 
teuana.  Ao kanga akea ara 
uruuring ma e aoria bwa ngkana 
tao iai are e taekinna te Tia Tei, 
ao ti nang butimwaea aron 
korean te reta.  Ma kanga ti na 
karautaeka ngkana n arona bwa 
iai bwaai aika a riki ma n aron ae 
ti ataia ao kanga akea te bwai ae 
e riki.  I taku bwa ngkana iai te 
tibanako ao kanga ti aki 
kantaningaia bwa bwaai ae a na 
baireaki ni manga boo n taekaaki 
bwa a na kauareerekeaki aia 
arauenti ataei ae e a bon tia ni 
baireaki bwa e na bwaka nakoia.  
Ngaia are I ti kan kaitiaka anne 
bwa ti na aki taekinaki bwa e 
bane te mwane ngaia are tao e a 
manga kakerikaakaki.  I taku 
bwa ti na manga otea te 
rongorongo bwa ti raawa ni 
manga kaokiokia bwa ngaia e 
bane te mwane.  I kukurei n 
taekinna bwa $6 te mirion ngkai 
kanoan te nambwa 1 akaunti te 
Tia Babaire, mwina e taku te aba 
bwa e bane.  Ko rabwa. 
 
Tibiika:  Te Tia Tei mai Kiritimati 
temanna. 
 
Mr. Mikaere Baraniko:  I a raona 
naba te taeka ni karabwarabwa 
nakon te Tia Tei temanna are e 
tabeka aio.  Ngkanne bon ngaira 

naba mai i aon ara tabo ae 
Kiritimati. E nang rawata naba 
rotakira n aron te kaoti aio, ao I 
taku bwa te kaoti ae e kakawaki 
bon ibukiia naba ara koraki.  Te 
titiraki bwa I kona ngkanne n 
raona aio, n aron karaoan 
rinanoan te NCS, kanga te iango 
bwa e kona n ae e bon 
taabangaki raoi ao e roko naba i 
aon ara tabo ae Kiritimati.  Bwa 
ti na karaua naba ni bon iraorao 
ao n irekereke n aron karaoan te 
review aei.  Ko rabwa. 
 
Tibiika:  Te Beretitenti. 
 
H.E Anote Tong:  E koaua te Tia 
Babaire ao ngkana e na rau 
nanon te Tia Tei ao I kaitaua n 
aron raonakin are e a tia n 
tabekaki i aon te titiraki aio.  Te 
NCS bon ibukiia taan mwakuri ni 
kabane, bwa ko mena ia, ko 
mena i aon aba bwa ko mena i 
Kiritimati ke i Tabuaeran, ao bon 
ti teuana te NCS ae e 
kabonganaaki.  Ao aio ngkanne 
are e bon karaoaki n te tai 
teuana ma teuana i nanon bon 
bwaai aika a noraki bwa a riki.  
N aron n tabetai e kona ni 
kaokoro aron are e karaoaki 
nakoia kaain te tabo i mainiku.  
Ngaia are bon bwaai aika a tia n 
rinanoaki ni kabane, ao te 
kantaninga bwa mwin te naan 
rongorongo ma tangitang ni 
bwaai aika a riki nakoia taan 
mwakuri ao e manga karauaki n 
rinanoaki aio n te tai teuana ma 
teuana.  Tiaki te baere e a 
katukaki naba ni kaweneaki n 
aki riiringaki te Tia Babaire.  
Ngaia are e rabwa are e tabekia 
te Tia Tei mai Kiritimati 



Kaabong 13 Ritemba 2007 

 87 

temanna, ao e nang kakawaki 
naba norakin are e karaoaki 
nakoia kaain Kiritimati bwa e aki 
riai ni kaokoro are e karaoaki 
nakoia nikiraia taan mwakuri ni 
kabane i aon Kiribati ae e 
bwanin.  Ko rabwa te Tia 
Babaire. 
 
Tibiika:  Ti a nakon te titiraki are 
i mwina mai iroun te Tia Tei mai 
Abaiang temanna. 
 
Mr. Bauro Tongaai:  Ngaia te Tia 
Babaire ao aio ngkanne te titiraki 
ae nambwana 5 n te Ota Beba.  
Iai noran riain rinanoan ke 
karakaan riki iroun te Tautaeka 
boon:-  
(i) bwai ni mwakuri n onobwai, 
(ii) auti ni Kiribati aika bobou ao 
tabeua riki? 
 
Tibiika:  Ngaia te Minitita. 
 
Hon. Amberoti Nikora:  Aio 
ngkanne kaekaan ana titiraki te 
Tia Tei temanna ae e karineaki 
mai Abaiang.  Te Tibiika eng, te 
Tautaeka e nora riain manga 
rinanoan ana tei ni boo ae e 
bwainna n te tai aei ibukin boon 
bwaai ni mwakuri n onobwai ao 
auti aika moan bobou aika bwaai 
ni Kiribati.  Ko rabwa te Tia 
Babaire. 
 
Tibiika:  Te Tia Tei riki. 
 
Mr. Bauro Tongaai:  E rabwa te 
Minitita n ana kaeka ae I taku 
bwa bon ngaia ae e aanaki iai te 
titiraki aio.  Buokan te titiraki te 
Tia Babaire e koaua bwa iai 
noran riaina ae e na rinanoia te 
Tautaeka aio ke te Minitita are 

tabena.  Ao tao te kariaria 
ngkanne bwa tao e na nang 
maan ke te tai ae e waekoa aron 
rinanoan te itera aio te Tia 
Babaire.  Ko rabwa. 
 
Tibiika:  Te Minitita riki. 
 
Hon. Amberoti Nikora:  Te Tia 
Babaire ti katautaua bwa ti na 
nikiria iroun te Kabineti i mwain 
tokin te ririki aio ara beeba ni 
katautau i aon taian raka ni boo 
aikai, ao ti a taninga ngkanne 
ana kariaia te Kabineti i aon 
anne.  Ko rabwa te Tia Babaire. 
 
Tibiika:  Te Tia Tei riki. 
 
Mr. Bauro Tongaai:  E nang 
rabwa riki ana kaeka te Minitita 
ke te Tautaeka te Tia Babaire.  
Ao tao iai ngkoa n au titiraki are 
e kangai, ao tabeua riki.  Tao n 
aron tao te mwanibwa ke tera, ko 
rabwa ao tao ti ngaia anne te Tia 
Babaire. 
 
Tibiika:  Te Minitita. 
 
Hon. Amberoti Nikora:  Te Tia 
Babaire e rabwa ara kantaninga 
bwa a bane ni mwaneaki itera ni 
kabane ao bwai koraki nako ake 
a rekereke ma aron kainanoan te 
onobwai n te itera teuana ma 
teuana ma te kateitei ma tera te 
Tia Babaire, a bane ni 
bwangaunako i nanona.  Ko 
rabwa. 
 
Tibiika:  Te Tia Tei mai 
Butaritari. 
 
Mr. Toakai Koririntetaake:  Ko 
rabwa te Tibiika ao I kan reita 

ana titiraki te Tia Tei temanna 
mai Abaiang i aon te bubuti 
rikiraken boon bwaai ni kateitei 
n te auti ni Kiribati.  Ao I a reitia 
ngkanne ma te titiraki ae e 
kangai, bwa ngkai e nang 
moantaai ke e na tia ana babaire 
te Botaki ni Mwakuri aio bwa e 
na angan te Kabineti i mwain 
toki te ririki aio.  E na kona 
ngkanne ni bwainaki te boo ae e 
boou aio n te ririki ae e boou?  E 
rabwa te Tia Babaire. 
 
Tibiika:  Te Minitita. 
 
Hon. Amberoti Nikora:  Te Tia 
Babaire ti na kataia ni 
kaninganinga te kantaninga are e 
tabekia te Tia Tei ae e karineaki 
n te aro bwa e aonga ni wene raoi 
naba kanga uotakin nako bwaai i 
nanon te ririki teuana ma 
teuana.  Ma I a aki kona n taetae 
raoi ma kanga anne ara katautau 
te Tia Babaire ngkana arona bwa 
e angaraoi ma are tao e noria te 
Tautaeka ibukin te waaki aio, ao 
ti a kantaninga ngkanne kanga 
te kaeka i nanon boong rake aika 
i mwaira.  N te aro bwa ti aonga 
ni kataia ni uarokoa aron are e 
kantaningaia te Tia Tei.  Ao riki 
bon abara ni kabane i aon 
Kiribati, bwa I taku bwa aio te 
bwai ae e kakawaki ibukin 
buokaia naba.  Ao ngkana arona 
bwa e aitara raoi ma te 
kantaninga ae ti kataia ni 
uaiakinna te Tia Babaire, ao tao 
anne ngkanne ae e na kataaki ni 
uarokoaki.  Ma ngkana tiaki ao ti 
a manga bon kaninganinga te Tia 
Babaire, ko rabwa. 
 
Tibiika:  Te Tia Tei. 

Mr. Taneti Maamau:  E rabwa te 
Tia Babaire ao ai moara riki te 
kaeka mai iroun te Minitita ae e 
nang kakkukurei.  Ngkana e na 
kona ni kaeka te Minitita au 
titiraki ngkana e aitara ma ana 
katauraoi ke e aki.  Ma aei naba 
te titiraki are I kabaeaki irouia 
kaain au abamwakoro bwa N na 
tabekia.  Bwa uaekaki aekan te 
onobwai, bwa are iai te onobwai i 
aon auti ni Kiribati ao iai te 
onobwai n auti n imatang.  Ma 
are otau aei te onobwai ae e 
kaineti ma auti ni Kiribati. Au 
titiraki ngkanne are I kan titiraki 
bwa are n tabetai e kaineti te 
onobwai ma boon te bobou n 
abwakin te auti.  Ao aia marooro 
kaain au abamwakoro bwa iai 
kakaokoron te naan auti, iai aia 
auti taan reirei, e kuri ni kaokoro 
ma aia auti taan mwakuri n te 
Tautaeka ke n te Kauntira.  
Ngaia are e kona ni karekea 
ngkanne te taratara irouia taan 
mwakuri are kanga iai aika a 
tabeakinaki riki ao iai aika a aki.  
Taraakina bwa e bobuaka riki 
karaoan te auti are a maeka iai 
tabeman nakoia ake a maeka iai 
tabeman.  Te titiraki nakon te 
Minitita, bwa kanga n rinanoan 
te naan boo, kam rinanoa naba 
kanga abwakin te auti are e 
onobwaiaki are te auti are te 
bobou?  E nakoim te Minitita 
taiaoka. 
 
Tibiika:  Ngaia te Minitita. 
 
Hon. Amberoti Nikora:  Te Tia 
Babaire e rabwa te Tia Tei ae e 
karineaki temanna mai Onotoa 
ni buokan te titiraki are e a tia n 
tabekia.  Ao I taku bwa anne 

teuana te itera ae e kakawaki 
naba i nanon te tai aei ngkai e 
tabekaki, bwa e a tia ni wene te 
aba ma kanga te mangaongao 
teutana i nanon taai aika a 
mwaiti.  I nanon taai aika a nako 
ao ti a tia ni keekeiaki ni kakaea 
raoi nikona ma botaki ake tabeia, 
tao riki te Ministry of Education 
ao te Ministry of Health.  Iai 
ngkanne te itera are teuana are e 
tabeakinna te Kauntira ibukia 
naba taan mwakuri ake a 
mwakuri i nanon baina ke tao n 
ana tararua.  Ao e koaua ae iai te 
kaokoro n aron boon bwaai ma te 
rate are e kabonganaaki ibukin 
auti aikai ake kanga ti bon 
kaokoroa, i aan are e bon 
tabeakinna te Kauntira ao e 
tabeakina naba ngkanne te itera 
are te maintenance unit are 
iroura ibukin onobwai ake 
tabeua.  Ma I taku bwa aio e reke 
naba i buakon kanoan te review 
ae ti a kaman waakinna i nanon 
te ririki aei ao te ririki ae e nako, 
kanga i nanon aia workshop ara 
koraki.  Ao au kantaninga bwa 
ngkana e rin i nanona ma 
ngkana e aki ao ti a kai manga 
kaninganinga bwa ti aonga n 
noria naba bwa e aonga ni 
karauaki raoi ni katikaki korana 
naba ae ti tetikina.  Au 
kantaninga bwa e ibuobuoki aio 
ibukin katauraoara nakon te 
waaki ae e boou i aon te itera aio.  
Ko rabwa te Tia Babaire. 
 
Tibiika:  Te Tia Tei mai Abaiang 
are temanna. 
 
Mr Teatao Teannaki:  I kan 
buoka ana titiraki raou ae e 
karineaki, ao N na buokia n ae e 

kangai te Tia Babaire.  I a tia ni 
kawara ana Tia Koroboki te 
Minitita ae e karineaki ibukin te 
kangaanga ae e riki i Abaiang.  
Ao te kangaanga bon buren aia 
kaongora ara tia mwakuri, e 
kona ngkanne n iangoia bwa te 
mwane are a tangiria n te tai are 
e nako.  E kona ngkai ni 
kabwakaaki ke e aki?  Bwa te 
kairua ae e riki, a kanakoa naba 
te aekaki ni boo ae $10.00 n te 
bwantoro n te rau ibukin te 
onobwai.  Ao ngke a rinanona i 
mwina ao ngaia e kairua are e 
taekinna te tia mwakuri.  E kona 
ngkanne n iangoaki te itera anne 
iroun te Minitita ae e karineaki? 
 
Tibiika:  Te Minitita. 
 
Hon. Amberoti Nikora:  Te Tia 
Babaire ko rabwa ao e nang 
rabwa riki te Tia Tei mai Abaiang 
naba are temanna are e a tia ni 
karina buokan te titiraki ae e 
kakawaki aio.  Ao tao e na bon 
aki kangaanga irou bwa N na 
kaeka n aron are e na kanga, eng 
ke tao tiaki.  Ma I kakoaua ae iai 
te kabuanibwai ae e riki iroun 
ara tia mwakuri temanna are 
kanga e a ti kanakoa naba te 
instruction ae e kaokoro, ke te 
babaire ae e kaokoro nakon te 
abamwakoro aio.  Ma ti a kataia 
n rawerawea mwina ao kanga 
titebo ma ti baenikai n te koaua 
are ti taku bwa e aki taabangaki 
aron are e na riai ni karaoaki n 
te tai are e riki iai te kangaanga 
arei.  Ngkana ti na karaoa arei, ti 
na manga bane naba ni 
kataabangakia i aon Kiribati ni 
kabane, i aan te kairua ae e reke 
n te tai are e reke iai.  Ngaia are I 

taku bwa kabeebetean te 
kantaninga ao kaetan baerantin 
te iango iai te Tia Babaire, I taku 
bwa e na tiku n arona n te aro 
bwa ti na aki nang karekea riki 
te kangaanga ae e abwabwaki 
ngkana ti na kataia n ira nanon 
arei.  Ngaia are au kantaninga 
bwa e na rau nanon te Tia Tei ae 
e karineaki, ao riki naake tao a 
rekereke ma te kangaanga anne.  
Ngkai ti taku bwa bon te 
tibanako ae e aki kantaningaaki 
ao akea naba kanga te kaetieti ae 
e a tia n nako man ara aobiti 
ibukin karaoakina.  Ngaia are 
ngkai e a tia n riki ao ti nang 
karautaeka iai.  I taku bwa 
nikoana raoi ae ti na kataia n 
nikoia iai te Tia Babaire, e na iai 
riki rekerekena ae e abwabwaki 
nakon are ti taku bwa ti na 
katikua moa n arona ngkai te Tia 
Babaire.  Ko rabwa. 
 
Tibiika:  Te Tia Tei mai Tarawa 
Teinaieta temanna. 
 
Mr. Nabuti Mwemwenikarawa:  
Ko rabwa te Tia Babaire ao I kan 
kaitau nakon te Tia Tei temanna 
mai Abaiang n ana titiraki, ao ti 
kaitaua naba te Minitita n aron 
ana kaekaeka te Tia Babaire.  
Kanga ti buokan te titiraki te Tia 
Babaire, ti kakoaua bwa te 
Tautaeka i nanon ana taeka ni 
bau bwa iai ana kantaninga bwa 
e na angan te Kauntira kanga te 
inaomata ni waaki i aon te itera 
aio.  Ngaia are kanga bon ti ara 
titiraki ni buokan te titiraki aio te 
Tia Babaire, n ningai te tai ke tao 
iai ana kantaninga te Tautaeka 
bwa e na angan te Kauntira aio 
bwa e a baireia naba bwa tao 

tera te lump sum teuana ibukia 
abamwakoro ni kaineti ma 
mwaitin aia classroom, ao e a 
tiku bwa ana babaire te Kauntira 
te Tia Babaire, bwa are tao e 
nang toki naba ngkanne n anne 
te kangaanga.  N aron uneakinan 
te rate ma tera bwa e a boraoi te 
tibwa ao tao e a kona ni bon 
babaire te Kauntira ma ana 
botanaomata.  Iai noran riain aio 
te Tia Babaire ke akea, ko rabwa. 
 
Tibiika:  Te Minitita. 
 
Hon. Amberoti Nikora:  Te Tia 
Babaire ko rabwa ao e nang 
rabwa naba te Tia Tei mai 
Tarawa Teinaieta temanna are e 
a tia n anga ana ibuobuoki i aon 
te itera aio, riki ibukin 
kabutiraoan ao katamaroaan riki 
te itera are e rekereke ma 
bwakan mwaane ao rokoia n te 
tai are e riai n roko iai.  I taku 
bwa anne te kantaninga ae I aki 
raraoma n taekinna bwa e a bon 
tia ana babaire te Kabineti ngkai 
bwa ti nang waaki iai ni 
katautaua nakon te ririki ae e 
boou.  Ngaia ae ara kabanea ni 
katauraoi ae ti waaki iai n te tai 
aei te Tia Babaire, a na rekereke 
naba ma aron katiaan taian rates 
ao boon bwaai aika a riai ni 
kaweneaki bwa kanoan te waaki 
anne n te aro bwa a na waaki 
Kauntira.  Ao ngkana arona bwa 
ti a kataui mwaane ake a riai n 
nako ibukiia ibukin taraakin aia 
mwakuri, tao ni katoa onoua 
namwakaina ke teniua 
namwakaina ao tao anne 
ngkanne te bwai ae e kakawaki 
bwa ti na katiai raoi bwaai ake a 
rekereke ma anne.  Ao ngkana e 

a roko te tai are ti nang waakina 
iai te babaire ane e tabetabekia 
te Tia Tei ae e karineaki, ao a 
nakoraoi naba n akea kanga te 
tatanrikaaki ke e na nang 
uarereke riki iai te kangaanga n 
aron ae ti tataneiai iai te Tia 
Babaire.  E rabwa te ibuobuoki. 
 
Tibiika:  Te Tia Tei mai Tarawa 
Teinaieta are temanna. 
 
Mr. Inatio Tanentoa:  E koaua ae 
tao tibwa moan taetaeu naba n te 
Auti aio, ai bon au kamauri 
nakoim te Tibiika ae ko rine ao 
raou n Tia Tei ni kabane, n 
ikotaki ma kaain Kiribati ni 
kabane ao ai moara riki kaain au 
abamwakoro ae Tarawa 
Teinaieta.  E koaua raonakin te 
titiraki, ao I a karabwa te tia 
titiraki ao kaekaana naba mai 
iroun te Tautaeka ae kanga 
titebo ma e nang teretere.  Ao 
ngkanne kanga bon te titiraki 
riki ke raonakin te titiraki te Tia 
Babaire.  Bwa aongkoa a nang 
anga aia rate nakon te Kabineti 
tao i mwain tokin te ririki aio ke 
tao bon ti irabong riki.  Ao te 
bwai ae I tarataraia ngkanne ngai 
man au itera ae Tarawa 
Teinaieta, ke aongko tao taabo 
riki aika Buota ao Abatao ke 
taabo ake a kaan ma Tarawa 
Teinainano.  Kanga bon iai te 
kaokoro n rate ae ti ataia bwa e 
na kona ni karaoaki.  Ma tera 
ngke arona bwa e kona n reke 
naba rinanoan aio iroun te 
Tautaeka, bwa n ara tabo riki ae 
moara riki bon Buota, e a bon 
kangaanga ae ti na ira te rate are 
i aon abamwakoro.  Bwa e a bon 
aki kona n reke te rau ae boon ae 

titebo ma are tao ia, tao te kora 
ma boon are ia, tao te kai ai bon 
akea te kai are e na kona n reke 
n te tabo naba ae Buota.  Kanga 
iterana akanne te Tia Babaire, 
ma au bubuti nakon te Tautaeka 
bwa tera ngke e a mwannanoa 
naba te itera anne ngkana e 
uotaarake ana beeba nakon te 
Kabineti te Tia Babaire ao ko 
rabwa. 
 
Tibiika:  Te Minitita. 
 
Hon. Amberoti Nikora: Te Tia 
Babaire ko rabwa ao tao N na 
kataia ni butimwaia bwa tera ae 
ti kona ni karaoia nakon te 
aekaki n tabeka aei te Tia 
Babaire ke te titiraki aei.  Ngkai 
te kantaninga ae ti kataia ni 
uarokoira nako iai bon 
kataabangakan te tiki ae ti te 
tikina nakon bwaai ake a 
kainanoa te ibuobuoki i aon 
bwaai ni mwakuri ake a kaineti 
ma auti n reiri ao taabo ni 
kuakua te Tia Babaire.  Ngkana 
arona bwa e nang manga waea 
nanon are e iangoaki ngkai te Tia 
Babaire n te kaoti arei, ao tao e 
riai naba n taraaki.  Ma ngkana 
bon iai te kaokoro n iango ke n 
taratara ae ti kona n noria nako 
iai te Tia Babaire ao au 
kantaninga bwa e na kona n 
noraki anne.  Ma ti a bon kai 
marooroakinna ma ara koraki n 
noria bwa tera aron angana.  Ao 
ti a kai kawenea ngkanne bwa 
tera te kabanea ni baire ngkane, 
are e na kona ni kariaiakaki 
ibukin noran naba te aeka ni 
keiti anne.  Ao e buakaka ae tao 
iai itera tabeua ae ti aki nori ao a 
na manga kaoti naba, ao e nang 

aki ngkanne kaea nanon are ti 
tangiria ma e rabwa buokan te 
titiraki. 
 
Tibiika:  Ti a nakon te titiraki are 
i mwina mai iroun te Tia Tei mai 
Tabiteuea Maiaki. 
 

KARAOAN ANA SOLAR PUMP 
TAKU TABITEUEA MAIAKI 

 
Mr Tebuai Uaai:  Ko rabwa te Tia 
Babaire ao au titiraki ane 
nambwa 24.  Tera ana babaire te 
Tautaeka ibukin ana tiora bwam 
te kaawa ae Taku ngkai e 
kakoauaaki bwa e a nang 
bongata uruakina ao e tuai man 
karaoaki. Ko rabwa te Tia 
Babaire. 
 
Tibiika: Ti a ongora kaekaana 
mai iroun te Minitita. 
 
Hon. Kouraiti Beniato:  Ko rabwa 
te Tia Babaire ao i mwain ae I 
kaeka ana titiraki te Tia Tei 
temanna ae e karineaki mai 
Tabiteuea Maiaki.  Ao I tangiria n 
reiti taeka ni kamauri ake a tia n 
tabekaki ma ngke e ingabong ni 
karokoa te bwakantaai aei, 
nakoim te Tia Babaire ma am 
taan mwakuri, te Beretitenti ma 
ana Minitita ao Taan Tei ae a rine 
ao kaain Kiribati ao ai bon kaain 
au abamwakoro ae Onotoa, bwa 
kam na bane ni mauri riki n te 
bwakantaai aei.  Aio ngkanne 
kaekaan ana titiraki te Tia Tei 
mai Tabiteuea Maiaki te Tia 
Babaire.  Te Tibiika e toma ngkai 
Taku ma te tiora bwam are e tei i 
Katabanga ibukin karokoan te 
ran irouia kaawa akana uoua 
akanne. Ao n aron kaongoakira 

iroun ara tia mwakuri n te ran 
ikekei, ao e teimatoa ni mwakuri 
te bwam anne.  E ngae n anne ao 
e tauraoi au Botaki ni Mwakuri n 
reitaki ma te Tia Tei ae e 
karineaki mai Tabiteuea Maiaki 
ngkana iai te kangaanga ngkai 
man te bwam ibukin karokoan te 
ran irouia kaain Taku.  Ko rabwa 
te Tia Babaire. 
 
Tibiika:  Te Tia Tei riki. 
 
Mr Tebuai Uaai:  Ko rabwa te Tia 
Babaire ao e rabwa te Minitita n 
ana taeka ao ana kaeka nakon te 
titiraki aio, ae e nang teretere iai 
bwa kanga iai te nano n iraorao.  
Ma bon ti ibukin te kabuanibwai 
ae e na ataia te Minitita bwa ai 
aron ngkai a bobuaka.  Bwa te 
tai aei ngkai n te tai ae e a nang 
maan ao a bon tuai man mooi 
kaain Taku man te bwam are e 
taekinna. Tera ngkanne ara anga 
te Minitita ni ibuobuoki nakon te 
kangaanga aio, bwa a uruaki 
taian bwaibu man te bwam anne.  
Ko rabwa te Tia Babaire. 
 
Tibiika:  Te Minitita. 
 
Hon. Kouraiti Beniato: Te Tia 
Babaire ko rabwa ao ti reitaki ma 
te kangaanga are e tabekia te Tia 
Tei mai Tabiteuea Maiaki. E 
koaua te kangaanga ngkanne 
ibukin Taku, ao n aron 
kaongoakira irouia taan mwakuri 
ake a nako n tuoa te ran n te 
kaawa anne ao e aki bati n 
raoiroi te ran ni mooi iai. Ngaia 
are e a katikaki ngkanne ni 
karokoaki te ran nakoia man te 
kaawa ae Katabanga.  Ao n te tai 
aio n aron ae I taekinna mai 

mwaina te Tia Babaire, ngkana e 
aki mwakuri te bwam are i 
Katabanga ao ti tauraoi ngkanne 
ni ibuobuoki nakon te 
kangaanga anne te Tia Babaire.  
Ko rabwa. 
 
Tibiika:  Te Tia Tei riki. 
 
Mr Tebuai Uaai:  E rabwa te Tia 
Babaire ao e rabwa naba te 
ribooti ane e taekinaki ane e aki 
raoiroi ranin Taku.  Ma n aron ae 
e na ataia te Minitita ao ana tia 
rabakau, bwa n te tai aei ngkai 
ae I bon taetae iai ngkai, ao ane a 
bon tanaki ni momooi kaain 
Taku man ranin te mwanibwa i 
rarikin aia auti nako.  Are 
nanona ngkanne bwa e bon tara 
n raoiroi te ran, kanga te 
ibuobuoki nakon te Minitita 
ngkana tao e na angaraoi 
nakoina.  E kona n ae tao e a 
karekeaki bon te tiora bwam i 
aon Taku, bwa aio bon nanoia 
kaain Taku.  N te aro bwa e na 
kona ni ibuobuoki nakoia ibukin 
karekean nimaia bwa e na 
katikaki riki te ran ae kanga e 
mam riki teutana.  Ko rabwa te 
Tia Babaire. 
 
Tibiika:  Te Minitita. 
 
Hon. Amberoti Nikora:  Ko rabwa 
te Tia Babaire ao ti na ibuobuoki 
nakon ana kangaanga te Tia Tei 
n anne te Tibiika.  Ao ti na nora 
te kangaanga anne ngkanne 
ngkana arona bwa e na bon 
bongana tein te bwam n te kaawa 
ane Taku ao ti na karekea te 
ibuobuoki nako iai.  Ao ngkana 
tao bon te kangaanga aio 
ngkanne tao bon ti ibukin are te 

ran ni mooi ngkai, ti na kataia ni 
karokoa man te kaawa are 
teuana nakon Taku.  Ti na kaai 
naba ni ibuobuoki n akanne te 
Tia Babaire ao ko rabwa. 
 
Tibiika:  Te Tia Tei riki. 
 
Mr Tebuai Uaai:  Ko rabwa te Tia 
Babaire ao kabanean au titiraki, 
e rabwa ana kaeka te Minitita.  I 
nang tauraoi n reitaki ma ngaia 
bwa bon anne kanga aia kaoriori 
kaain ara kaawa ae Taku ngkana 
e kona n ae tao iai te anga are a 
na ibuobuoki iai ni bon katea te 
bwam ae te tiora bwam i nanon 
aia kaawa bwa e bon nang mam 
naba.  Ae a bon mooi naba iai 
ngkai ao a aki kabuanibwai.  E 
rabwa te Tia Babaire ao I a 
tabekarake te karabwarabwa 
nakon ana kaeka te Minitita ao I 
a bon karekea au tai ni kawaria.  
Ko rabwa te Tia Babaire. 
 
Tibiika:  Ti a nakon ara titiraki 
are i mwina mai iroun te Tia Tei 
mai Betio temanna. 
 

KAMWANANGAAIA KAIMOAN 
SPMS N TE TAI AE WAEKOA 

 
Mr Reete Bokai: Te Tia Babaire 
ko rabwa ao i mwain ae I wareka 
au titiraki ao I tangiria bwa N na 
karina te taeka ae MTC ke aia 
reirei kaimoa i mwin te taeka ae 
ataeinimwane.  Bwa I taku bwa e 
turuturu ikanne teutana ma e 
aonga ni mataata raoi te titiraki.  
Ao e kangai te titiraki te Tia 
Babaire, e kona te Botaki ni 
Mwakuri are tabena n taraia bwa 
ataeinimwane n te MTC a na 
nako ni kaei aia kaibuke n te tai 

ae e riai ngkana a bane raoi aia 
kataneiai? 
 
Tibiika: Ngaia e nakoim te 
Minitita. 
 
Hon. Ioteba Redfern:  E tikiraoi te 
Tia Babaire, akea te kangaanga n 
te bitaki are e tabekia.  Ao e 
koaua aei kaekaan ana titiraki te 
Tia Tei temanna ae e karineaki 
mai Betio.  Te Tibiika e na 
teimatoa au tabo ni mwakuri n 
reereitaki ma SPMS ao MTC n 
taraia bwa taian kaimoa ake a 
kataneiai n te MTC a na roko n 
aia kaibuke n te tai ae e riai i 
mwin banen aia kataneiai.  Ko 
rabwa te Tia Babaire. 
 
Tibiika:  Te Tia Tei riki mai Betio. 
 
Mr Reete Bokai:  Te Tia Babaire 
bon aio aia kaoriori kaaro ao 
tiina ao ataeinimwane.  E 
taekinna te Minitita bwa e na 
teimatoa ana tabo ni mwakuri n 
reitaki.  E a tia n reitaki ngkai te 
Minitita n te tai aei ngkai e 
nakoina te titiraki aio, ao tera 
ana kaeka iai te MTC?  Bwa e 
taku te Minitita bwa e na teimato 
n reitaki, ma ti te kaoriori nakon 
te Minitita bwa e a tia n reitaki 
ke e tuai. 
 
Tibiika:  Te Minitita. 
 
Hon. Ioteba Redfern:  Te Tia 
Babaire e rabwa ao ti a tia n 
reitaki ma te MTC ao te SPMS.  
Bwa are rabwata aikai te Tia 
Babaire ngaia aika a rekereke ma 
kamwanangaaia ara 
ataeinimwane nako tinaniku.  E 

rabwa ti a tia n reitaki te Tia 
Babaire. 
 
Tibiika:  Te Tia Tei riki. 
 
Mr Reete Bokai:  E rabwa te Tia 
Babaire ao ngkana e a tia n 
reitaki, ao e butimwaeaki raoi te 
titiraki aio bwa e na taraaki bwa 
a na nakoraoi.  Bwa n aron taai 
aika ti atai te Tia Babaire ao e 
kona n nang maan i mwin aia 
kataneiai ataei, ao a tuai man 
naanako.  A bwara nanoia kaaro 
ao bon ataei, ao a manga rootaki 
n anga tabeua ae a kariiriaki iai 
n te aonnaba aei, ao e a aki koro 
raoi bukin aia kantaninga.  Ma ti 
bubuti nakon te Minitita bwa 
tera te iango iai, e kona n reke te 
tai ae e riai ni karokoaki ataei 
aikai nakon aia tabo ni mwakuri?  
Ko rabwa te Tia Babaire. 
 
Tibiika:  Te Minitita. 
 
Hon. Ioteba Redfern:  Ko rabwa 
te Tia Babaire ao e rabwa buokan 
te titiraki mai iroun te Tia Tei 
mai Betio.  E koaua aei te 
kantaninga ae ti uaiakinna ni 
karokoira iai te Tia Babaire, are e 
kangai bwa e bane ana tai te 
ataei man te MTC ao e aki maan i 
mwina ao e a mwananga naba ni 
kaea ana kaibuke i tinaniku.  Ma 
e koaua bwa i nanon te waaki te 
Tia Babaire ao kanga bon iai n 
tabetai ae e manga reke te 
mwaarara.  Ma aei I kukurei n 
taekinna nakon te Tia Tei 
temanna mai Betio bwa ti 
ikarekebai ma ngaia n ana 
tabeka ae e tabekia n te tai aei.  
Are kabirimwakaan 
kamwanangaaia ataeinimwane n 

te tai are e bane iai aia kataneiai 
n te MTC.  Ao ti reereitaki ngkai 
n taai nako ma te SPMS bwa bon 
ngaia riki ae kanga e tabeakina 
kanga aron te planning ni 
karekean aia tabo ataeinimwane 
aikai n te naan kaibuke i 
tinaniku te Tia Babaire.  Ngaia ae 
ti kukurei n reitaki ma te Tia Tei 
ae e karineaki ao e aki toki naba 
n roko te Tia Tei aei n ara tabo ni 
mwakuri, ibukin naba kakaean 
buokaia ataeinimwane aikai.  Ao 
aei te itera ae ti tauraoi ni 
ibuobuoki ni kakaea te anga ni 
ibuobuoki are a na kawaekoaaki 
ao karokoaia ataeinimwane aikai 
n aia kaibuke i tinaniku.  E 
rabwa. 
 
Tibiika:  Te Tia Tei riki. 
 
Mr Reete Bokai:  E rabwa te Tia 
Babaire ao e rabwa te Minitita ae 
e karineaki n ana taeka ae moan 
te raoiroi.  Are e a mataata raoi 
iai ngkai nakoia kaaro ao nakoia 
ataeinimwane ake a rotaki n aio.  
Ara kantaninga bwa e na 
kakoroaki bukin aei nakon taai 
aika i mwaira.  Ko rabwa te Tia 
Babaire. 
 
Tibiika:  Te Tia Tei mai Tamana e 
nakoim. 
 
Mr. Kabetite Mwetaka:  Ko rabwa 
te Tia Babaire ao e koaua ae i 
mwain ae I tabeka buokan te 
titiraki ao e koaua are aio te tai 
ae e kakawaki ngkai e a tibwa 
reke ara tai ni marooro i nanon 
te Auti.  I a reitaki ma kaain au 
abamwakoro ae Tamana ni 
kamauri nakoim te Tibiika ma 
am taan mwakuri, n reitaki ma 

te Beretitenti ao Minitita ao Taan 
Tei i nanon te tai aei, kam na 
bane ni mauri.  E koaua N na 
kabwara au bure nakon te 
Minitita ngkana tao e na aki 
tauraoi n aei, ma reitan are e 
tabekia te Tia Tei ae e karineaki 
mai Betio.  Kanga e kan titebo 
naba ma te kantaninga aio ae a 
kaoaki ataeinimwane ake a 
motirawa i aon Tamana bwa a 
taku bwa e a tauraoi aia kaibuke, 
ao ngke a roko ikai ao a manga 
tuangaki bwa ngaia e bure te 
katanoata arei nakoia.  E kona ni 
ibuobuoki te Minitita n te waaki 
aio, are a roko bwa a nang nako 
ni kaei aia kaibuke ngke a 
katanoataaki ao ngaia ngke a 
manga roko ikai ao a taku bwa e 
bure te katanoata anne te Tia 
Babaire.  Ko rabwa. 
 
Tibiika:  Te Minitita. 
 
Hon. Ioteba Redfern:  E rabwa te 
Tia Babaire buokan te titiraki 
mai iroun te Tia Tei mai Tamana.  
E koaua aei itera ae ti tauraoi ni 
ibuobuoki ma te Tia Tei ae e 
karineaki ao Taan Tei akana 
nikirana.  E koaua aei te 
kangaanga ae ti aki tangiria bwa 
e na okioki.  E koaua ti na reitaki 
ma te SPMS n te itera aei, bwa 
tera ngke e bon kakoaua raoi 
bwa a bon reke aia kaibuke 
ataeinimwane aikai ao a 
kanakoaki naba araia.  Kanga ti 
kan iraorao ikai bwa e aonga n 
are e na aki okioki te aeka ni 
kangaanga aei, are ngaia a 
kamwanangaaki, e kanakoaki 
araia n te katanoata ao a roko i 
Tarawa ao tao e a manga tuai 
reke te mwaawa n aia kaibuke te 

Tia Babaire.  Ma e rabwa ngkai e 
tabekaki ikai bwa ti a ataia ae e a 
tia naba n reke te kangaanga aei, 
ao ti a kona n reitaki ma te SPMS 
n iraorao ma ngaia bwa tera ngke 
e bon kona ni kakaea raoi.  Bwa 
ngkana e a reke ana kaibuke te 
ataeinimwane ao a kanakoa 
arana ni katanoata n te rerio te 
Tia Babaire.  E rabwa. 
 
Tibiika:  Te Tia Tei mai Nikunau. 
 
Mr Rimeta Beniamina:  Ko rabwa 
te Tia Babaire ao N na bon 
tabeka ngkoa kanga buokan 
naba au titiraki, ma I taku bwa e 
kuri n titebo ma are e a tia n 
tabekia te Tia Tei ae e karineaki 
mai Tamana temanna.  Ao I 
kaitaua te Minitita are mai 
mwaina are kanga e taku bwa e 
na reitaki naba ma te SPMS.  Te 
Tia Babaire e kaineti aio ma te 
koraki are a bon nang maan 
naba, ao iai tabeman kaimoan 
Nikunau ae a kaoaki nako 
Tarawa bwa a nang mwananga 
ao e a manga taonaki 
mwanangaia.  I taku bwa kanga 
e na bon kuri n titebo naba aio 
ma te kangaanga.  Ngaia are I a 
bubutia te Minitita ngkana e 
kona naba n uruuringa aio, ke te 
aekaki naba ni keiti aei are a 
roko kaimoa ao a manga 
tuangaki bwa a na tiku ni maan i 
aon Tarawa.  Ao akea aia tabo 
bwa tao a tiku irouia aia koraki 
nako, ao e kona naba ni karika te 
mwebuaka.  Ko rabwa te Tibiika 
ao e kona ni ibuobuoki naba iai 
te Minitita taiaoka? 
 
Tibiika:  Te Minitita. 
 

Hon. Ioteba Redfern:  E rabwa te 
Tia Babaire ao bon aekan are e 
tabekia te Tia Tei ae e karineaki 
mai Tamana.  E koaua n te tai 
aei ibukin aia rongorongo Taan 
Tei aikai, akea ngkai ke iai 
uoman nikiraia ataeinimwane 
ake e a tia ni bane aia kataneiai 
man te MTC ae e tuai reke 
mwanangaia n te tai aei.  Ma 
nanona ae e tabekaki n te titiraki 
n te tai aei mai irouia Taan Tei 
aika a karineaki, tao keiti aika a 
bwakanako taia te Tia Babaire.  
Ma e rabwa ngkai e uotakirake n 
te tai aei, bwa kauring aika a riai 
n okiokiraki ao ni kaakauringaki 
te SPMS bwa tera ngke e aki 
manga okioki.  Ma n te tai aei ao 
I kukurei n taekinna bwa tao 
kaain te ka 82 ni kooti ai ti 
uoman kaaina, kaain te ka 83 a 
bane kaaina te Tia Babaire.  Ao e 
tuai ngkanne ni bane te ka 84 ni 
kooti n te tai aei, ma e rabwa te 
naan titiraki aika a tabekaki n te 
tai aei bwa ti a uotiarake bwa te 
bwai n iraorao ma te SPMS te Tia 
Babaire.  E rabwa. 
 
Tibiika:  Ti a nakon ngkanne ara 
titiraki are i mwina mai iroun te 
Tia Tei mai Abaiang.  
 

TAEKAN KABOAIA TAAN 
MWAKURI N TE WIW ABAIANG 

IROUN TE TAUTAEKA 
 
Mr. Bauro Tongaai:  Te WIW n te 
abamwakoro e kaboaki iroun te 
Kauntira ni katoa uoua te wiiki.  
Iai ana iango te Tautaeka n 
tabena kaboakiia te koraki aikai? 
 
Tibiika:  Ti a ongora kaekaana 
mai iroun te Minitita n te MISA. 

Hon. Amberoti Nikora:  Te Tia 
Babaire ko rabwa ao aio ngkanne 
ara kaeka nakon te Tia Tei ae e 
karineaki mai Abaiang temanna.  
Te Tibiika bon akea moa ngkai 
ana baire te Tautaeka n tabena 
kaekean ao kabwakaan booia 
WIW. 
 
Tibiika:  Te Tia Tei. 
 
Mr. Bauro Tongaai:  E rabwa te 
Tia Babaire ni kaekaan te 
titiraki, ao te taeka e taku bwa 
akea moa ana baire n te tai aio.  
E koaua te WIW te Tia Babaire ni 
buokan riki te titiraki kanga bon 
wiin ke matan te AMAK i aon te 
abamwakoro.  Ao kanga tera ana 
kangaanga te Tautaeka ngkai ti 
noria bwa bon ana karikibwai 
Tarawa ke te Tautaeka, bwa 
ngaia ae e tei ibukin te AMAK i 
aon te abamwakoro. Ao i rarikina 
te Tia Babaire a kaboaki n te boo 
ae e nang uarereke, e kakaokoro 
te boo n te Kauntira, bwa iai ae 
$30.00 tabun ao iai ae $40.00 
tabun.  Ao ngaia aio tao bukin te 
itera aio te Tia Babaire.  Iai ana 
iango te Tautaeka ni manga 
kakaea riki ana anga ke tera te 
kangaanga.   
 
Tibiika:  E nakoim te Minitita. 
 
Hon. Amberoti Nikora:  Te Tia 
Babaire e nang rabwa te Tia Tei 
riki ae e karineaki n aron buokan 
te titiraki are e a tia ni manga 
tabekia.  E koaua ae e 
abwabwaki rongorongon te waaki 
i aon te rabwata ae te WIW te Tia 
Babaire.  Ao tiaki naba te bwai ae 
e boou kanga aron taraakin are a 
moan waaki nako iai.  Ao ti taku 

bwa tao ngkana arona bwa ti na 
roko n te kantaninga are ana 
iango te Tia Tei, ao e koaua ti na 
riai ni biti moa iango tabeua ke 
tao babaire tabeua ake a bon tia 
ni wene man te tai arei ni 
karokoa ngkai.  Riki ni kaineti 
ma reitakiia ma te rabwata ae a 
reitaki iai ma ngaia ae te AMAK 
are kanga e bon tiku naba n 
onoti irouna n te tai aei.  Ti iai 
ngkanne rekereken te Tautaeka 
ma taan kabuta te AMAK ao 
aobitia ake a mwakuri iai te Tia 
Babaire.  Ma WIW ngkanne n 
aron are e taekinna te Tia Tei ao 
ti kakoaua are e nang bongana 
ibukiia ainen abamwakoro ni 
kabane riaon te abamwakoro.  Ao 
a riki bwa kanga mataia kaain te 
AMAK ana aomata te AMAK n 
abamwakoro akanne te Tia 
Babaire. Ngkana ti na bita te 
babaire ae a waaki ngkai ao iai 
riki bwaai tabeua ae a 
kantaningaaki bwa a na riai ni 
bitaki.  Ma n aron teina moa 
ngkai ao ti noria bwa iai 
nakoraoina, riki i rarikin manga 
bitaki ake a tia ni manga 
karaoaki ibukin karekeaia aobitia 
riki tabeman ake a tia ni manga 
kateirakeaki i aon abamwakoro 
ibukin kanga te aekaki ni 
mwakuri ae e rekereke ma aio.  
Ma tao e a tia ni kateretereaki 
kaokoron riki aia mwakuri WIW 
ao ASWO te Tia Babaire.  WIW a 
nang ti tabe ma aine ao ara 
kantaninga bwa e na nang 
teimatoa aron aia waaki i nanon 
anne.  Ao ngkana arona bwa tao 
bon iai bitaki aika a na kaineti 
ma anne, ao tao ai bwaai n 
noraki ngkanne ni karauaki 
teutana i mwin teutana n taraaki 

bwa tera te kabanea n angaraoi 
te Tia Babaire.  Ko rabwa. 
 
Tibiika:  Te Tia Tei riki. 
 
Mr. Bauro Tongaai:  Buokan riki 
te titiraki te Tia Babaire ao e 
nang rabwa te Minitita n ana 
kaeka ae moan te mataata.  Ao 
tao tera te naan bitaki aika a na 
kona n rekereke ma aron tao 
riain iangoan toa buokaia te 
koraki aikai man te Tautaeka.  
Tera onoono ke tao itera tabeua 
riki ae e kona ni karaoia te 
Tautaeka ibukin aio te Tia 
Babaire, ko rabwa. 
 
Tibiika:  Te Minitita. 
 
Hon. Amberoti Nikora:  Te Tia 
Babaire tao e kakawaki ngkai ti a 
moanna naba n roko n te 
aonnaba ke te tai are kanga e a 
moanna ni ueerake ngkai te 
inimaki ibukiia naaka aine.  Ao i 
nanon ae kam a tia n ongora i 
nanon te policy statement ao iai 
bitaki tabeua ae e kaineti ma 
taraakin riki te itera n rabwata 
ae te Botaki n Aine i aon abara 
ae Kiribati te Tia Babaire.  Au 
kantaninga bwa bitaki ake e 
taekin te Beretitenti n te Kora ni 
Kaeti ke n te policy statement, ti 
kantaningai bwa a na iai naba 
maaran bitaki akana a na 
rekereke nakoia rabwata n aine 
ni kabane ao botaki ake a 
tararuai rabwata aikai n reitaki 
ma taan mwakuri naba ake i aon 
abamwakoro ake a rekereke ma 
te aekaki aei.  Ara kantaninga 
bwa a na iai bitaki akanne, ngaia 
are I kangai bwa i mwain ae ti na 
roko n are aongkoa anakiia te 

koraki aikai ni kariniia i buakon 
ana rabwata ni mwakuri te 
Tautaeka.  Ao tiaki n are ko a 
anaia naba ao a rinnako naba n 
automatic, ma a na bon riai naba 
n rinanon te process.  Ma te bwai 
ae e nang kakawaki riki n aron 
ae I taekinna, ara botaki ni 
mwakuri ngkai n ana waaki 
ibukin noran mwemwekan aroia 
aine n taai aikai te Tia Babaire.  
Ti kantaningaia bwa a nang kona 
ni kaoti iango aika teuana mai 
buakona, ae ngaia ae e tabetabe 
iai nanon te Tia Tei ae e 
karineaki mai Abaiang ibukin te 
WIW ao tao tera riki are ti na 
kona n noria ibukin kanga kaean 
te kantaninga are tobwaakin riki 
ara itera tabeua are tao a tuai 
man tobwaaki man taai aika a 
nako te Tia Babaire.  Ko rabwa. 
 
Tibiika:  Te Tia Tei mai Butaritari 
are temanna. 
 
Mr. Alexander Teabo:  Ko rabwa 
te Tia Babaire ao i mwain ae I a 
waaki ao I a reitaki ma abau ae 
Butaritari ni kamauriko, I 
kamaura te Beretitenti ma ana 
Minitita ao Taan Tei ni kabane n 
te Maneaba ni Maungatabu, taan 
ongora ao kaain Kiribati, kam na 
bane ni mauri.  Te Tia Babaire e 
rabwa te tia tabeka te titiraki aei 
ao e rabwa naba te Minitita n 
ana kaeka are e kaotia bwa e 
mwanewea iai te policy 
statement.  Bon iai au katauraoi 
ae I katauraoia i aon baikai te Tia 
Babaire kanga n te tai ae e nako 
ibukin te Kora ni Kaeti ma e aki 
reke au tai n taekinna.  Ao I 
kukurei n te titiraki aei bwa I 
taku bwa teuana naba te bwai ae 

I kan titirakina te Minitita, bwa 
ana kaeka titebo ma e aki nang 
toma ma are e taekinaki n te 
policy statement.  Anne kanga 
teuana te bwai ae I kan 
titirakinna, bwa e kakoaua aio te 
Minitita ke e aki.  Ao te kauoua, 
e kakoaua te Minitita bwa e a tia 
ana Botaki ni Mwakuri ni karaua 
raoi n taraia bwa iraua raoi 
kabanemwane ni kabane i aoia 
WIW ni kabane i aon Kiribati ae e 
a nang maeku ngkai ni kaboia te 
Tia Babaire?  Ko rabwa. 
 
Tibiika:  Ngaia te Minitita. 
 
Hon. Amberoti Nikora:  Te Tia 
Babaire ko rabwa ao e rabwa 
naba te Tia Tei ae e karineaki 
mai Butaritari temanna are e a 
tia n tabeka buokan te titiraki.  
Ao nanon are I kataia ni 
karekerekea au kaeka ma te 
policy statement, te koaua are 
aongkoa ngkana e bwai ae iai te 
Ministry of Women ae e na 
kateaki te Tia Babaire ao are a 
nang bane n taraaki ngkanne te 
koraki ake a rekereke ma te 
Botaki n Aine, te WIW ao tao 
Botaki n Aine aika i aon Tarawa, 
taan mwakuri n neeti ni kaawa.  
Ae aine ake a rekereke ma 
rabwata ke te koraki ake a 
rekereke ma kanga te Botaki n 
Aine.  Ao ngkana e koaua bwa e 
koro nanon anne are aongkoa e 
kainanoaki ana ibuobuoki iai te 
Auti aio ibukin katean te 
Ministry ae e boou ibukia aine.  
Ao anne ngkanne are e nang 
bane n rin iai naake iai rekereke 
ma te movements ke buokan 
kaungaiia aine i abara ae 
Kiribati, man te bwainikiriinaki, 

te aki akonaki, te iraanaki ma te 
iraanaki te Tia Babaire.  Anne 
ngkanne ae I nanonna ao I taku 
bwa e rekereke te policy 
statement are WIW ngkai a tabe 
ma ainen te abamwakoro, a na 
kona n rekereke nakon te tai ae i 
mwaira.  Bwa aongkoa a na rin 
rinanoan aroia ngkana arona 
bwa e a tei raoi te rabwata anne 
ni babaire aika a boou ao 
kataumwane aika a boou.  Ao 
aongkoa ti kantaningaia bwa a 
na iai ananga n rekereke ngaia 
ae iai te Tia Babaire. 
 
E koaua ngkana ti na karaua ni 
kakaea te kataumwane i aona te 
Tia Babaire, tao bon te bwai 
teuana anne.  Ma ti tuai n roko n 
anne te Tia Babaire bwa mwaitira 
ae ti na kainanoia ae e na 
kabaneaki ibukiia WIW ni 
kabane.  Tao bon tiaki te mwaiti 
ae e bubura ma te roko ke te 
bitaki man te system ae ngkai ke 
te babaire ae ngkai, tiaki n aron 
are I a tia n taekinna are ti a bon 
kangai naba ni bitaki nako iai ao 
e a karaoaki naba.  Ma e na 
taratarai riki itera ake tabeua riki 
bon te Kauntira, ngkai bon ana 
aomata aio are e kateirakea n te 
moan tai.  Titebo ma ti a kangai 
naba ngkanne, bwa ngkana ti 
anaa aio ao ti a bane naba n 
anaia akekei ni kabane te Tia 
Babaire.  Tao e bia naba noraki 
anne bwa e na aki ti anaaki te 
WIW, ma antai riki taan mwakuri 
ake n te Kauntira tao ti nang 
bane n anai ke tao ti nang bita te 
babaire bwa a nang aki kaboaki 
taan mwakuri iroun te Kauntira 
bwa ti nang kaboi ni kabane mai 
ikai.  Kanga tiaki te bwai ae e 

beebete te Tia Babaire ma e 
karauaki n tarataraaki, bwa ti 
aki karaoa teuana ao ai ngaia 
naba.  Bwa iai riki rootakin riki 
itera ake tabeua te Tia Babaire 
ao ko rabwa. 
 
Tibiika:  Te Tia Tei mai Tabiteuea 
Maiaki. 
 
Mr Tebuai Uaai:  Ko rabwa te Tia 
Babaire ao e rabwa te titiraki ao 
te Minitita n ana kaeka bwa 
ngaia ae e karekea teirakeu n 
ana kaeka ae te kabanea, bwa e 
anganiira ngkai ao e angan 
Kiribati te koaua ae e kangai bwa 
ngkana e tei te Ministry anne ao 
a nang anaaki te koraki aikai n 
tobwaaki.  Bwa tao e a 
tibwatibwaaki riki iai te kabwaia 
are e raonaki ma te toronibwai.  
Anne te Tia Babaire ae I kan 
kaotaai iai ao ko rabwa. 
 
Tibiika:  Te Minitita. 
 
Hon. Amberoti Nikora:  Te Tia 
Babaire e rabwa te Tia Tei ae e 
karineaki mai Tabiteuea Maiaki 
ao au kantaninga bwa e na aki 
kabaeaki au taeka ke tao au 
taeka are I taekinna bwa ngaia 
ae e na iraki.  Te bwai ae e na 
teretere ae I kataia ni kaekaeka 
iai te titiraki bwa iai katautau n 
iango aika a na kona n rin ibukin 
kakoroan nanon te tabeka ae e 
taekinaki n te titiraki aei.  Ao I 
aki kangai bwa a nang kakoroaki 
nanoia ngkai I taetae naba ngkai, 
ke tao n te tai ae e na roko 
ngkana e rinanoaki.  Ma a kona 
n rinnako aekakin kaokoroan 
nanon tabeka aika a tabekaki n 
te titiraki aio n aron taraana ma 

angaraoina nakon te tai ae i 
mwaira.  Ao anne au kantaninga 
bwa e na aki kabaeira ke e na aki 
kabaea te Auti aio ke te Tautaeka 
bwa aongkoa n aron ae I taetae 
ao aongkoa ngaia ae e nang iraki 
naba nakon te tai anne.  E a 
noraki i nanon taina te Tia 
Babaire ao ko rabwa. 
 
Tibiika:  Ti na reitanako ara 
titiraki bwa ai ti te itera n aoa 
riki tain te titiraki.  Ao te titiraki 
ngkanne ae e wene i matau aio te 
titiraki ae nambwa 26, ana 
titiraki te Tia Tei tamanna mai 
Tarawa Teinaieta. 
 
KARAOAN RAAWA NI BOOTI NI 
KAWAN NAKO TARAWA IETA 

 
Mr. Bauro Tenano:  Ko rabwa te 
Tibiika ao I kan anga moa au 
kamauri nakoim ma kaain am 
tabo ni mwakuri, te Beretitenti 
ma ana Minitita, Taan Tei ao 
kaain au abamwakoro ae Tarawa 
Teinaieta, kam na bane ni mauri 
n te bwakantaai aei.  I kukurei n 
tabekaarake au titiraki ae 
nambwana 26 ae e kangai 
taekana.  E kona ni ibuobuoki te 
Tautaeka ibukin karaoan te rawa 
ni booti i aan kaawan Tarawa 
Teinaieta ni kabane mai Buariki 
nako Buota?  Ko rabwa te Tia 
Babaire. 
 
Tibiika:  Te Minitita. 
 
Hon. Amberoti Nikora:  Te Tia 
Babaire ko rabwa ao e rabwa riki 
te Tia Tei ae e karineaki temanna 
mai Tarawa Teinaieta n ana 
titiraki are e a tia n tabekia.  Aio 
ngkanne kaekaana are e a tia ni 

katauraoaki, te Tibiika te 
Tautaeka aio e na bon bae moa 
ni kainanoa te ukeuke i aon 
raawa aikai i mwain ae e kona n 
anga ana kaeka.  Ko rabwa te Tia 
Babaire. 
 
Tibiika:  Te Tia Tei riki. 
 
Mr. Bauro Tenano:  Ko rabwa te 
Tibiika ao e rabwa naba te 
Minitita n ana kaeka are e a tia n 
taekinna n te tai aio.  Ao e kona 
ni kabwarabwara bwa tera ae e 
nanonaki n te ukeuke i aon 
karaoan raawa aikai?  Ko rabwa 
te Tia Babaire. 
 
Tibiika:  Te Minitita. 
 
Hon. Amberoti Nikora:  Te Tia 
Babaire ko rabwa ao e koaua n 
aron ae e ataaki ao raawa tiaki 
karikirake aika a beebete ke tao 
n nang kakai reke angan 
karaoaia ke katiakiia n te tai ae e 
waekoa.  E abwabwaki kawaina n 
aron ae ti a bon tia naba n 
tataneiai iai te Tia Babaire, bwa 
ti na bae moa ni karekea tao te 
bubuti ke te kariaia man taabo 
tabeua n aron tao te Kauntira.  
Ao i mwin anne ngkanne ao e na 
manga roko iroura ibukin 
rinanoana ao a karaoaki 
ngkanne taian ukeuke ibukin 
taraakin tein te karikirake ma 
aron kaweneana. Taraakin bwaai 
tabeua ake a na aki nang roota 
iai aron te kangaanga teuana ma 
teuana. N aron te aba ma aron te 
enwaromenta ao tao baikara riki 
te Tia Babaire aika ti taku bwa a 
riirinanoaki ibukin katiaan te 
iango ke boutokaan karikirake 
aika taian rawa.  Ko rabwa. 

 
Tibiika:  Te Tia Tei riki. 
 
Mr. Bauro Tenano:  E rabwa te 
Minitita ni kaekaan au titiraki 
aio, ao I kan titiraki ngkanne 
bwa ngkai iai raawa aika a tia ni 
karaoaki ibukin kaawa aika 
Nabeina ao Kainaba.  Iai te 
kangaanga ngkana arona bwa e 
waakinaki karaoan te karikirake 
aio i aona, ngkai a tangira 
kenakiia bwa e noraki bwa a ora 
te naan rawa aikai.  E kona ni 
ibuobuoki te Minitita ae tabena 
aio?  E rabwa. 
 
Tibiika:  Te Minitita. 
 
Hon. Amberoti Nikora:  Te Tia 
Babaire e rabwa ao ngkai a 
noraki raawa aika uoua aika a 
taekinaki ikai bwa kanga bwaai 
ni katooto ke kanga bwaai ni 
kakairi, are aongkoa a nang 
waakinaki naba iai ake i mwina.  
Ao I taku bwa bon anne te 
kantaninga te Tia Babaire, ma n 
aron etina naba are ti bon waaki 
iai mai mwaina ao raawa akanne 
a rinanon naba kawaina n aron 
ake I a tia n taekin n te moan tai.  
Are a bon mwemwe mai iroun te 
Kauntira, ao mai iroun te 
Kauntira nakoira ao mai ikanne 
ngkanne are ti a karaiia ngkanne 
nakon taabo ake a rekereke raoi 
ma katiaan raoi te iango iai.  Are 
nanona tiaki te bwai ae e na aki 
kona ni karaoaki. E kona ni 
karaoaki ma ti na bae ngkanne n 
toua aron are ti a tia naba ni 
waaki iai mai mwaina, ao mai 
ikanne are aongkoa a kona naba 
ni koro bukin kantaninga ake a 
nanonaki ibukin reitan ake a tia 

ni waakinaki i Tarawa Teinaieta.  
Ko rabwa te Tia Babaire. 
 
Tibiika:  Te Tia Tei riki. 
 
Mr. Bauro Tenano:  E rabwa te 
Tia Babaire ao ti kakoaua bwa 
kaawa aika uoua aikai, I taku 
bwa a bon nang kainanoa 
kenakiia ibukin te 
mwamwananga are e nang 
kainanoaki ibukin te mwaakete i 
Tarawa Teinainano.  Ma ti 
kakoaua n ana taeka te Minitita 
bwa e tangira moa tao te kakae i 
aona, ao tao reitakin te Kauntira 
ma are tabena.  Ao I a butiia te 
Tautaeka bwa e kona ni 
kawaekoa te kainano aio ngkai e 
noraki bwa aio angan kawaia 
kaain Tarawa Teinaieta ibukin te 
mwamwananga.  Ko rabwa te Tia 
Babaire. 
 
Tibiika:  Te Minitita. 
 
Hon. Amberoti Nikora:  Te Tia 
Babaire e nang rabwa riki 
buokan te titiraki mai iroun te 
Tia Tei ae e karineaki.  I taku 
bwa ti aki kaokoro n iango ma 
aron are e tataekinna, ao 
kainanoan te aro ni 
mwamwananga i taari man 
kaawan nako Tarawa Teinaieta, 
tao riki ake a uararoa riki, ngaia 
ae e moanibwai n taai nako 
irouia.  Ao ara kantaninga bwa i 
nanon rokon rongorongo ke tao 
bubuti ibukin are a nang 
kainanoaki n aron akana a 
taekinaki n te titiraki, ao ti kona 
ni manga tauraoi ngkanne n 
reitaki i aon bwaai ake a 
kainanoa manga reitakin 
karaoaia ibukin kakoroan nanon 

te kantaninga aio. Ao ara 
kantaninga bwa ti na nora mwin 
aio i nanon boong rake aikai, au 
kantaninga bwa N na butiia te 
Tia Tei bwa e na reitaki ma ana 
Kauntira ao mai ikanne ngkanne 
are ti a kona ni waaki i mwina 
iai.  Bwa e aonga n are ti a nora 
aron are e na kona ni karaoaki te 
Tia Babaire.  Ko rabwa. 
 
Tibiika:  Te Minitita. 
 
Mr. Bauro Tenano:  E rabwa te 
Minitita n ana kaeka ao tao I a 
katuka anne iroun au Kauntira i 
Tarawa Teinaieta ma are tabena 
karaoan te rawa, ko rabwa. 
 
Tibiika:  Te Tia Tei mai Tarawa 
Teinaieta are temanna. 
 
Mr. Nabuti Mwemwenikarawa:  
Ko rabwa te Tia Babaire ao I 
kaitaua raou n Tia Tei temanna 
mai Tarawa Teinaieta are e a tia 
n tabeka te titiraki ae moan te 
tikiraoi. I a reitia naba ni kaitaua 
te Minitita n ana kaeka nakon te 
titiraki ao buokan te titiraki.  Aio 
buokan te titiraki bwa I taku bwa 
e nang kakawaki aio.  E taekinna 
te Minitita bwa i aon kawaina ni 
waakinaki akana i Kainaba ao i 
Nabeina. Ma n aron are kanga e 
nang katerea riki raou n Tia Tei 
temanna ae e karineaki mai 
Tarawa Teinaieta.  E kakoaua te 
Minitita bwa raawa aika uoua 
aikai ke kaawa aika uoua aikai te 
Tia Tei a kaman tia ni 
barongaaki aroia ao a bon 
tauraoi te Tia Babaire. E kona ni 
kamataata nakon te Auti aio 
ngkanne te Minitita bwa tera ae e 
a bae iai ngkai. Bwa are e a 



Kaabong 13 Ritemba 2007 

 103 

boongata tabetabekan aikai, ao i 
nanon naba mwanangan te 
Beretitenti ao aongkoa e 
taekinaki bwa ai bon ti rokon te 
bwai ni mwakuri ao e a tia naba 
te Tia Babaire.  Ma anne are ti 
mena i nanona n te tai arei ni 
karokoa te tai aei. E kona ni 
ibuobuoki n aio te Minitita ae e 
karineaki te Tia Babaire, ko 
rabwa. 
 
Tibiika:  Ngaia te Minitita. 
 
Hon. Amberoti Nikora:  Te Tia 
Babaire ko rabwa ao eng, e eti 
anne.  Ti aki kaokoro n iango ma 
are ti a tia ni bane n roko n tokin 
kanga te waaki ni karikirake ae 
Kainaba ao Nabeina.  Ao kanga n 
te rongorongo ae I anganaki naba 
ke te information ae I anganaki 
naba ao e bon tauraoi ni waaki n 
te tai ae e waekoa te Tia Babaire.  
Kanga ai bon akea tuukana ma 
ngkana arona bwa e teimatoa ni 
ngaia aio te keiti, ao tao ti a 
reitaki ngkanne ma te Works ao 
tera are i mwina, bwa e a 
waakinako iai aron are kanga ti 
taku bwa ai ngaia menara ngkai 
n taian karikirake aikai.  Ti 
kaitau bwa e koaua are e a bon 
nang maan te tai n rinanoaki ao 
ni kakaeaki angana, ao a 
waerake ara koraki ao a manga 
oki ao e a kaakangai naba. Ma 
ngkana arona bwa e tia ara 
marooro n te tai aio ao I taku 
bwa ti a kona ngkanne n nora 
are i mwina are ai karaoakina.  
Ko rabwa te Tia Babaire. 
 
Tibiika: Te Tia Tei mai Butaritari. 
 

Mr. Alexander Teabo:  Ko rabwa 
te Tia Babaire ao e rabwa te tia 
tabeka te titiraki, bwa te rawa I 
taku bwa e bon kainanoaki i aon 
abara ae Kiribati ni kabane.  Ao 
au titiraki ngkanne bwa buokan 
te titiraki, iai am babaire n te 
Tautaeka i aon karaoan raawa ni 
kabane ke katamaroaan raawa ni 
kabane ae e a tia n tauraoi i 
nanon baim.  Ngkai ti noria bwa 
akea n am Kora ni Kaeti? Ko 
rabwa. 
 
Tibiika:  Te Minitita. 
 
H.E Anote Tong:  E koaua te Tia 
Babaire, taekan te rawa tiaki te 
bwai ae e boou n te Auti aio 
ngkai e okioki.  Ao bon kanoan 
naba te marooro ma aban 
Kiribati aika a kakaokoro, ao tao 
e na uringaki i nanon tabekan te 
Kora ni Kaeti bwa iai reitakina 
are baike a tia n taekinaki n te 
tai ae e a tia n nako te Tia 
Babaire.  Ngaia ae e ngae ngke a 
aki taboaki n taai aika a tia n 
nako ni katereaki ke iai aika a tia 
ni kaweneaki n taai ae a tia n 
nako ao a reitakinako ni manga 
katabea te Tautaeka bwa e na 
katiai.  Ma bon te titiraki teuana 
ae e kaokoro, bwa te naan rawa 
ae a taekinaki ikai te Tia Babaire, 
bon raawa ake i nanon te nama.  
Tiaki te naan rawa ake i tinaniku 
are tao ngaia ae a taekinaki ae a 
na karebwetauaaki n te bwaura 
ni katabwenaaki.  Ngaia ae titebo 
ma e kaokoro te titiraki are e 
manga tabekaki iroun te Tia Tei 
mai Butaritari, ma bon iai ana 
babaire te Tautaeka i aon anne.  
Ko rabwa te Tia Babaire. 

Tibiika:  Te Tia Tei mai Tarawa 
Teinaieta are temanna. 
 
Mr. Inatio Tanentoa:  E rabwa te 
Tia Babaire ao I a karabwa riki 
ana tabeka raou n Tia Tei are e 
tabekia n te bwakantaai aio.  E 
koaua are bon iai kainanoakin te 
rawa n te itera aio, ma iai taabo 
akana a bon tia n tia rawaia ao e 
ti tangira ngkanne tao ti 
kawarebweaia.  Ma e rabwa bwa 
titebo ma a bon tia naba n anga 
ana taeka te Tautaeka ae tao ti 
taningaakin te bwai ni mwakuri, 
ao I taku bwa anne e a tia naba n 
reke i nanon baia ara koraki n i 
Tarawa Teinaieta.  Ao ngkanne 
tera ngkana arona bwa e biri 
ritinanikun te titiraki te Tia 
Babaire. Tera ngke arona bwa e a 
manga karaoaki naba are 
kaitaraana n Teinainano te Tia 
Babaire. Are aekakin teuana 
ngkai kaain kaawa aika Kainaba 
ao Nabeina, a aki toki n aeaerake 
i Ambo.  Tera ngke arona bwa e a 
manga reke ana iango te 
Tautaeka ni manga katamaroa te 
itera aio.  Iai ake a aerake i 
Bairiki, ma I taku bwa te tabo 
teuana ae a manga kunea bwa 
aongkoa te tabo ae e nang 
tikiraoi n aia matabaiawa te tabo 
ae Ambo.  Ngkana e kona naba 
ni mwannanoaki anne te Tia 
Babaire ao tao I a bubutia te 
Minitita ngkana arona bwa e 
kona n reke anne, e rabwa. 
 
Tibiika:  Te Minitita. 
 
Hon. Amberoti Nikora:  Te Tia 
Babaire e koaua ae e a manga 
abwabwaki nako riki te titiraki, e 
a kitana Tarawa Teinaieta 

teutana.  Ma eng, tao e aoria bwa 
ai kanoan nako kaninganingaan 
babaire nakon taai aika a na 
roko, ao ti ataia bwa iai naba 
kainanoan aikai.  Bwa ti aki toki 
n noonoria aia koraki kaain 
Tarawa Teinaieta riki n are i 
Ambo arei.  A taninga te iabuti, a 
tataningaia ma a tataningaia, ma 
ngkana e na aitara ma te iango 
arei, tao ti a katiai moa akana i 
Tarawa Teinaieta ngkana a 
kukurei kaain Tarawa Teinaieta 
iai, ao n nori moa aron aia 
kangaanga n toana teuana i 
mwin teuana.  Tao te bwai ae e 
na bon abwabwaki te Tia 
Babaire, bwa e koro tirauan te 
bwai ae e kainanoaki aio ma n 
tiana ao e na noraki ngkanne are 
kaitaraana ngkanne man Tarawa 
Teinainano.  Ko rabwa te Tia 
Babaire. 
 
Tibiika:  Te Tia Tei riki. 
 
Mr. Inatio Tanentoa: E nang 
rabwa te Minitita n ana kaeka ao 
e koaua I riki n taekina aio te Tia 
Babaire, bwa iai taabo tabeua a 
bon tuai karaoaki rawaia n aron 
tein te titiraki.  Ma tera ngke 
arona bwa a rekereke naba ma te 
itera aio te Tia Babaire.  I taku 
bwa tao bon ti iraua are a tia n 
tia rawaia ao iai akana a tuai 
karaoaki.  Ma te aro ae e a airi 
nako naba karaoaia te Tia 
Babaire ao e nang rabwa ana 
kaeka te Minitita. 
 
Tibiika:  Ti a nakon ara titiraki 
are i mwina mai iroun te Tia Tei 
mai Tabuaeran.   

KAREKEAN TE FISHERIES 
ASSISTANT IBUKIN 

TABUAERAN 
 
Mr. Teetan Mweretaka:  Ko rabwa 
te Tibiika ao e koaua tao e bon 
riai bwa I a reitai ma kaain au 
abamwakoro ae Tabuaeran n 
anga te bwana ni kamauri 
nakoim te Tibiika ma kaain am 
aobiti, ao riki nakon te 
Beretitenti ma ana Minitita ao ai 
Taan Tei aika a mena i nanon te 
Auti ni Maungatabu n te 
bwakantaai aio.  Ai bwanaaia 
kaain Tabuaeran ni kamauri 
ngkami, kam na bane ni mauri n 
te bwakantaai aio.   
 
E koaua te Tia Babaire kaekaan 
au titiraki ane i aon te Ota Beba 
nambwa 37 ae e kangai taekana.  
Kainanoan temanna te Fisheries 
Officer i aon Tabuaeran, e 
butiiaki te Tautaeka bwa e kona 
ni waekoa ni karekeaki te aobitia 
aio? 
 
Tibiika:  Te Minitita. 
 
Hon. Taberannang Timeon:  Te 
Tia Babaire aio kaekaan ana 
titiraki te Tia Tei ae e karineaki 
man te abamwakoro ae 
Tabuaeran.  Karekean te tia 
akawa ibukin Tabuaeran, e na 
karaoaki n tauraoin ana auti ma 
ana utu mai iroun te Kauntira n 
Tabuaeran. Ko rabwa te Tia 
Babaire. 
 
Tibiika:  Te Tia Tei riki. 
 
Mr. Teetan Mweretaka:  Te Tia 
Babaire e koaua tao n rekereke 
naba ma kanoan ana Kai ni Baire 

te Tautaeka are kanga 
kaungakiia taan akawa.  Ao e 
koaua ae i aon Tabuaeran e 
kainanoaki aio, ao I kan 
titirakina te Minitita ngkanne, 
bwa iai ngkai ae e tauraoi n te tai 
aio?  Ko rabwa. 
 
Tibiika:  Te Minitita. 
 
Hon. Taberannang Timeon:  Te 
Tia Babaire kaekaan buokan ana 
titiraki te Tia Tei ae e karineaki.  
I kan kamataata te Tia Babaire 
bwa iai kaokoron te fisheries 
officer ma te fisheries assistant.  
Te fisheries assistant ae ngaia ae 
ti kaakanakoia nako aon aba te 
Tia Babaire.  Fisheries Officers 
kanga i eta riki, a tiku ngkanne n 
ara etekuata i Tanaea ao tao i 
Kiritimati.  Ma akana ti kanakoia 
nako aon abamwakoro te Tia 
Babaire bon te naan fisheries 
assistant aika a kona ni karaoa 
te mwakuri te Tia Babaire.  Ao iai 
aika a tauraoi n aron are te 
kaeka nakon ana titiraki te Tia 
Tei ae e karineaki, ngkana e 
tauraoi ana auti te Tia Babaire 
mai iroun te Kauntira n 
Tabuaeran.  Ao tao te kaeka aio 
te Tia Babaire e na rau nanon te 
Tia Tei ao kaain ana abamwakoro 
ae Tabuaeran, ngkai a bon 
kakoaua naba bwa te mwaae mai 
ikekei nako ikekei, bon te 
mwaing ae e kangaanga ao e na 
kainanoa mweengana te tia 
mwakuri are e na roko ma ana 
utu are a na kitana ikai ni kaeka 
te weewete aio ibukin tangiran te 
tia mwakuri temanna n te 
abamwakoro ae Tabuaeran.  Ko 
rabwa te Tia Babaire. 

Tibiika: Te Tia Tei mai Tabuaeran 
are temanna. 
 
Mr. Tekiau Aretateta:  Tao i 
mwain are N na buoka ana kaoti 
raou n Tia Tei ae e karineaki mai 
Tabuaeran i aon te kaoti ae e 
kakawaki aio.  Ao I kakoaua bwa 
bon temanna ngai ae I boou 
nakon te Auti.  Ao e bon riai bwa 
N na anga au taeka ni kamauri 
nakoia kaain te Auti aio, ao ai 
moara riki kaain abau ae 
Tabuaeran ake a nang 
raroanako, kam na bane ni 
mauri n te bwakantaai aei.  
Buokan ngkanne te titiraki te 
Tibiika nakon te Minitita.  Bwa e 
a tia n reitaki ma te Kauntira n 
Tabuaeran ni kakoaua bwa e 
tuai tauraoi ana auti te tia 
mwakuri aio? 
 
Tibiika:  Te Minitita. 
 
Hon. Taberannang Timeon: Te 
Tia Babaire I a kukurei riki ni 
manga kaeka buokan te titiraki 
mai iroun te Tia Tei temanna ae e 
karineaki are te kauoman mai 
Tabuaeran.  Ao ni kaongoau mai 
irouia au koraki man te Botaki n 
Akawa, ao aio mwin are a tia n 
reitaki iai ma te Kiraaka man te 
Kauntira n Tabuaeran.  Ae ngaia 
ae aio te kaeka ngkanne are ti a 
kataia ni uotia rake ni kaeka aia 
titiraki Taan Tei aika a karineaki 
mai Tabuaeran ibukin tangiran 
te tia mwakuri n te Botaki n 
Akawa n roko i abaia.  N reken 
ana auti ao n tauraoina ao e a 
mwananga naba nako Tabuaeran 
te Tia Babaire. 
 
Tibiika:  Te Tia Tei. 

Mr. Tekiau Aretateta:  E rabwa 
riki kaekaan buokan te titiraki 
mai iroun te Minitita.  N aron are 
e taekinna ao e taku bwa titebo 
bwa e a tia n reitaki ana tabo ni 
mwakuri ma te Kauntira ma 
akea te auti.  Kanga n au koaua 
ao kanga I taku bwa te auti, tiaki 
te kangaanga i aon Tabuaeran.  
Bwa I taku bwa iai te naan auti 
ngkai aika a tauraoi ibukin te tia 
mwakuri aio. Ma ti te titiraki bwa 
ngkana arona bwa e a tauraoi te 
auti, ao e a tauraoi naba ni 
mwananga te tia akawa aio i aan 
kainanoana?  Ko rabwa te Tia 
Babaire. 
 
Tibiika:  Te Minitita. 
 
Hon. Taberannang Timeon: Te 
Tia Babaire e rabwa riki te Tia 
Tei ao e koaua ae a tia n reitaki 
ara koraki ma te Kiraaka.  Ao e 
koaua naba are e taekinna te Tia 
Tei ae iai tao teuana ke iraua te 
auti akana a tauraoi.  Ma a tia n 
tauraoi kaainakin auti akanne 
irouia taan mwakuri te Tia 
Babaire. Ae tao ngaia anne 
bukina ngkanne ae e na akea te 
auti ae e na onoti ke e na tauraoi 
ibukin te tia mwakuri man te 
Botaki n Akawa are e na roko 
ikekei.  Kaekaan ngkanne are 
kanga kauouan ana titiraki te Tia 
Tei ae e karineaki, e tauraoi ara 
tia mwakuri temanna ni 
mwananga n te tai are e riai te 
Tia Babaire. 
 
Tibiika: Ti a nakon ngkanne te 
titiraki are i mwina mai iroun te 
Tia Tei mai Betio are temanna. 

KAEAN AIA TAROMAURI 
ATAEIN MTC MA FTC NI 

KATOA TABATI 
 
Mr Reete Bokai:  Te Tia Babaire I 
a kukurei n tabeka au titiraki ae 
e kangai taekana.  E kona te 
Botaki ni Mwakuri are tabena ni 
kariaia nakoia ataei n reirei aika 
MTC ao FTC ni kaei aia 
taromauri n aia aro ni katoa 
Taabati? 
 
Tibiika:  Te Minitita n te Labour. 
 
Hon. Ioteba Redfern:  Ko rabwa 
te Tia Babaire ao aei kaekaan 
ana titiraki raou temanna n Tia 
Tei mai Betio.  Eng, a inaomata 
kaain Kuura aika MTC ao FTC ni 
kaei aia taromauri ni katoa 
taabati te Tia Babaire.  E rabwa. 
 
Tibiika:  Te Tia Tei. 
 
Mr Reete Bokai:  Te Tia Babaire I 
kaitaua te Minitita are bon te Tia 
Tei mai Betio n ana kaeka ae e 
raoiroi.  Ma N na ti kamataata te 
kaoti aei te Tia Babaire, bwa n au 
tai ni kaembein n te tai ae e nako 
irouia ataein te reirei ao I 
titirakiniia, kam taataromauri 
kam aki, ao a taku ti aki 
taataromauri.  Ao kam tangira te 
nako n taromauri ke kam aki?  Ti 
nang taatangiria ma ti aki 
kaakanakoaki, tao a ti nako 
temwaangina ake a motirawa ma 
ake i nanon te kaawa a manga 
tiku ni mwakuri n te taabati.  Ma 
tera ngke e reke moa aia tai ni 
mwaati nakon te taromauri, bwa 
a aonga n reke kanan tamneia.  
Ao n taai aikai a bon riai ni 
kataneiaaki ataei n te mwakuri n 

aonnaba ao te mwakuri n 
tamnei.  Bwa ngkana ti 
kamwarakea ti rabwatara ao ti 
aki kamwarakea tamneira, are a 
na bakitaia ao a na aki 
marikarika.  Ngaia are ti butiia te 
Tautaeka bwa aio ae e na riai ni 
kakawaki i nanon ara iango.  
Bwa tera ngke a na bon karekea 
naba aia tai ataei, bwa a bon 
nang tangiria ataei ni kaea te 
taromauri.  Ao tera ngkana e 
ongo aio te Tautaeka bwa a na 
riai n tuangaki naake aia 
mataniwi.  Bwa abara ae Kiribati 
bon te aba ni kiritian, ao a na 
riai ni mena n te maeu anne.  Ko 
rabwa te Tia Babaire. 
 
Tibiika:  Te Minitita. 
 
Hon. Ioteba Redfern:  Ko rabwa 
te Tia Babaire ao e rabwa 
boutokaan te titiraki mai iroun te 
Tia Tei mai Betio.  E koaua aei te 
kantaninga ae te Tautaeka e 
tangiria bwa a na riai ni 
maeuakinna ataein te reirei n te 
MTC ao te FTC.  Ao anne naba 
kanga bon ana policy naba te 
Tautaeka, bwa e tangiria bwa 
ataein reirei ni kabane, ataein te 
MTC ao te FTC a na reiakinaki 
naba ao a na riai naba ni 
kakaonimaki naba ni kaei aia 
taromauri n aia aro aika a 
kakaokoro.  Ma ngkana e koaua 
n aron ae e tabekaki iroun te Tia 
Tei ae e karineaki, bwa iai taabo 
tabeua ae ngaia tao te babaire e 
manga tukiia ataei aikai n nako 
ni kaei aia taromauri n aia aro, 
ao anne ngkanne te babaire ae e 
aki boutokaia te Tautaeka ao ti 
na kakaea rongorongona 

ngkanne te Tia Babaire.  E 
rabwa. 
 
Tibiika:  Te Tia Tei riki. 
 
Mr Reete Bokai:  Ko rabwa te Tia 
Babaire a I nang kaitaua te 
Minitita n ana kaeka nakon 
buokan au titiraki aio.  I kan 
kamataata nakon te Auti aei bwa 
ti riai ni kaitauiia ara Ekaretia, 
bwa te bwai teuana ae a 
kakaraoia, a katekeraoiia ataei 
ake a bane aia tai i nanon te 
reirei aei.  Ao anne te beku 
teuana ae moan te raoiroi ae a tia 
n nori ara Ekaretia aika a 
kakaokoro.  Ngkana e nang bane 
aia tai ataei, ao a weteiia bwa a 
na karaoa te taromauri ngkana a 
nako nakon aia tabo ni kaibuke.  
Ma e na kanga n toma raoi aio 
ngkana a ti kaoaki nakon 
katekeraoakiia ke karokoakiia ni 
kakabwaiaaki ao akea tomaia 
man te moan waaki i nanon te 
reirei ni karokoa are a na nako 
iai.  Ngaia are bon te bubuti 
nakon te Tautaeka bwa e bia 
kateimatoa te waaki aio.  Are a 
riai ni maeuakinna ataei ni 
kakaei aia taromauri n aia aro 
nako aika a kakaokoro. Ko rabwa 
te Tia Babaire ao tao ti anne moa 
buokan te titiraki. 
 
Tibiika:  Te Minitita. 
 
Hon. Ioteba Redfern:  Akea reitan 
te titiraki mai iroun te Tia Tei, 
ma e koaua n aron are I tia ni 
kaeka ao aei ana kantaninga te 
Tautaeka. Bwa te Tautaeka e 
tangiria bwa reirei ni kabane n 
aron te MTC ao te FTC riki ngkai 
a mena i aan te Labour.  Anne iai 

aia burokuraem ae a iria te Tia 
Babaire, ao ni burokuraem aikai 
are ngkana arona bwa tao a toka 
n te kaibuke ao iai te babaire 
naba ibukiia bwa a na leave 
naba nako aon te aba n te 
taabati n te aro bwa a na kona ni 
kaei aia taromauri n aia aro aika 
a kakaokoro.  Ngaia bon te 
kantaninga n aron ae e 
waakinaki n te tai aei, bwa ataei 
ni kabane n te MTC ao te FTC a 
na reke aia tai ni kaei aia 
taromauri ni katoa taabati te Tia 
Babaire.  Ma ngkai e a tabekaki 
n te tai aei ao ti na kakaea 
koauana bwa bon iai te babaire 
ae e tukiia ataei bwa a na aki 
nako n taromauri.  Ao ngkana iai 
ao tao anne ngkanne manga te 
babaire ae e aki ataia te 
Tautaeka te Tia Babaire.  Ma te 
babaire ngkai ae e mena i nanon 
bain te Tautaeka, ataei ni kabane 
ake a reirei n reirei aikai a 
kariaiakaki bwa a na nako ni 
kaei aia taromauri n aia aro.  Ao 
anne kanga reitan te tabeka are e 
tabekia te Tia Tei temanna mai 
Betio ao ti boutokaia.  E rabwa. 
 
Tibiika:  Ti a nakon te titiraki are 
i mwina mai iroun te Tia Tei mai 
Maiana. 
 

KATIAAN ANA AOBITI TE 
KAUNTIRA NI MAIANA 

 
Mr Teiwaki Areieta:  Ko rabwa te 
Tia Babaire ao i mwain ae I 
kanakoa au titiraki ao I bon kan 
reita te bwana ni kamauri n te 
bwakantaai aio, nakoim te 
Tibiika ao n reitaki ma Taan Tei 
ni kabane ao ai kaain Kiribati, ai 
moara riki nakoia kaain au 

abamwakoro ae Maiana, kam na 
bane ni mauri.  I kukurei n te 
bwakantaai aio n tabeka au 
titiraki ae e kangai taekana i aon 
te Ota Beba.  Bwa e kona te 
Minitita are tabena ni 
kabwarabwara bwa e na waaki n 
ningai mwakoro uoua i aon 
katiaan ana aobiti te Kauntira ni 
Maiana?  Ko rabwa. 
 
Tibiika:  Te Minitita n te MISA. 
 
Hon. Amberoti Nikora:  Te Tia 
Babaire ko rabwa ao aio ngkanne 
kaekaan te titiraki are e a tia n 
tabekaki mai iroun te Tia Tei ae e 
karineaki temanna mai Maiana.  
Te Tibiika te kauoua ni mwakoro 
n te karikirake aio e na bon 
waakinaki n te tai ae e waekoa.  
Ko rabwa te Tia Babaire. 
 
Tibiika:  Te Tia Tei riki. 
 
Mr Teiwaki Areieta:  E rabwa 
kaekaan te titiraki mai iroun te 
Minitita ae e karineaki.  Ao ti 
buokan te titiraki ngkanne 
ibukin kanga te kamataata.  Tera 
ae e karika te baeniki ni katiaan 
ana aobiti te Kauntira ni Maiana 
ni mwakoro uoua are e a nang 
tiku ni maan ngkai? 
 
Tibiika:  Te Minitita. 
 
Hon. Amberoti Nikora:  Ko rabwa 
te Tia Babaire ao e rabwa riki 
buokan te titiraki, ao te 
karautaeka ae e abwabwaki 
ibukin te iremwe ae e riki.  Bon 
oin raoi te iremwe ae e riki bon 
man aki taun mwanen te 
karikirake n te moan tai te Tia 
Babaire.  Ao ngkai ae ti a 

weneakina ngkai kakoroana n te 
tai aei, ao ara kantaninga bwa e 
na waaki n te tai ae e waekoa. 
 
Tibiika:  Ngaia te Tia Tei riki. 
 
Mr Teiwaki Areieta:  E rabwa ana 
kaeka te Minitita.  N reitan kanga 
ti te kan kaota riki, bwa aio ana 
moan karikirake Maiana ibukin 
2004.  Ao e karaoaki n 2005 ma 
ibukina bwa e aki tia bwa iai riki 
te mwane ae e tangiraki n te 
aobiti aio.  N 5 n Ritemba 2005 
ao e kawaerakeaki te bubuti 
ibukin tangirakin riki kakoroan 
mwanen te karikirake aio.  Ao e 
tara n ae e a nang tiku ni maan, 
iai te naan follow up aika a tia ni 
karaoaki, ao tao bon man ana 
aobiti te Minitita.  Ma I ataia bwa 
te karikirake aio e mwanenaki 
man ana mwane Taiwan, ao I 
ataia bwa e katoa ririki $2 te 
mirion nako aon abamwakoro 
ibukin aia iango ni karikirake.  
Ao aio ana karikirake Maiana ae 
e a nang tiku ni maan, ao ti kan 
bubuti bwa bon tera te bwai ae e 
riki ngkai e a nang tiku ni maan 
n aki karaoaki karekean mwanen 
te mena aio.  Ao I ataia bwa ti 
$40,000 tabun te ngaa, e nang 
uarereke ao e aera ngkai e a 
nang tiku ni maan.  Antai ae e na 
riai ni bukinaki n aio ao te 
Internal Affairs ke te Finance bwa 
are e a bon nang tiku ni maan te 
bwai aio.  Ao ti kakoaua bwa 
kaain Maiana a nang tangira aia 
aobiti bwa a na kaukia, e na 
bobonga raoi.  Ma e nang kanga 
ni waakinaki kaukakina ao are e 
bae te kauoua ni mwakoro n te 
mwaiti ae ti $40 tabun te ngaa i 
nanon te maan ae e a kaan 3 te 



Kaabong 13 Ritemba 2007 

 110 

ririki.  Ngaia are ti te bubuti 
ngkana arona bwa e kona n 
noraki kawaekoaan karekean 
mwanen aio te Tia Babaire ao ko 
rabwa. 
 
Tibiika:  Te Minitita. 
 
Hon. Amberoti Nikora:  Te Tia 
Babaire e rabwa te Tia Tei ae e 
karineaki ao ti butimwaea 
nanona ae e abwabwaki ma te 
nano rinano i aon mwaararan te 
waaki are e a tia n riki nakon ara 
karikirake are e a tia ni 
kabwarabwara.  E koaua iai te 
mwaiti ni mwane ae $42,800.00 
ae e kantaningaaki bwa e na riai 
n tia ni kaman reke ke n roko 
ibukin katiaan te karikirake aio.  
I taku bwa te bwai ae e kakawaki 
ae ti a noria ngkai, ao I a tia ni 
uotarake te beeba bon rabwatau 
n te tai aei n nikiria iroun te 
Minitita n te Mwane bwa e aonga 
n noria ao e a waaki ma ngaia 
nakon te tai are e angaraoi 
nakon boong rake aika i mwaira.  
Ngaia are kanga anne manga te 
kaeka ae e na taraa ni 
karaunano, e na kataia ni 
kakoroa nanon are ti taku bwa ti 
nang kataia ni karaoia n te tai ae 
e waekoa.  Ao manga ara reitaki 
ngkanne ma te rabwata ae te 
Works ibukin ewakakin te marae 
ibukin mwakurian te nikira ni 
mwakuri are e kainanoaki.  
Ngaia are ti kaokaoka bwanaara 
n nang karautaeka n aio, ti a 
kataia ngkai ni kaitiaki nikiran 
bwaai aikai ni kabane.  Ti ataia 
bwa a mwaiti te aba ae e mena i 
nanon te kangaanga are e a bon 
waaki ana karikirake ao e nang 
tia ao e a manga toki.  Ke tao n 

tabetai e a bane mwanena ao e a 
toki naba ke tera riki te 
kangaanga te Tia Babaire.  Ma 
ara kantaninga bwa ngkai ti a tia 
ni kawenea te babaire i marenara 
ma te Works ao te Ministry of 
Finance ngkai n te tai aei, ao ara 
kantaninga bwa ti nang kona ni 
kaeka raoi ngkanne nakon aikai.  
Ai tiaki ti te taetae ni kawai, ma 
ti nang kataia n eweka nanon te 
marae n iakiaki ibukin karauan 
nanoia ara botanaomata ao 
katiaan aia karikirake nakon te 
tai ae i mwaira ae e aki maan te 
Tia Babaire.  Ko rabwa. 
 
Tibiika:  Te Tia Tei riki. 
 
Mr Teiwaki Areieta: Te Tia 
Babaire e rabwa bwanaan te 
Minitita ao tao I a butimwaia.  
Ma te kantaninga bwa tera ngke 
arona bwa e waekoa ni katiaaki 
aio bwa e aonga naba n are e 
koro raoi nanon ana moan 
karikirake Maiana ibukin 2004 
ae e tiku ni karokoa ngkai.  E 
bati n rabwa. 
 
Tibiika:  Te Tia Tei mai Tabiteuea 
Maiaki. 
 
Mr Tebuai Uaai:  Ko rabwa te Tia 
Babaire ao e rabwa te Tia Tei 
temanna mai Maiana n tabekan 
te titiraki aio ibukin te aobiti ae e 
a tia phase 1 ma ai ti phase 2.  
Ao e rabwa te Minitita bwa n 
otau ao iai ngkai ae e a uotiarake 
ngkai nakon Minititan te Mwane.  
E kona ni kamataata te Minitita 
bwa iai riki aba i rarikin aio n 
aron ae Tabiteuea Maiaki naba 
bon teuana te aba ae e a tia 
phase 1 ma ai ti phase 2 naba ao 

e kakantaningaaki naba.  E rin 
naba Tabiteuea Maiaki n are e 
uotiarake te Minitita?  Ko rabwa 
te Tia Babaire. 
 
Tibiika:  Te Minitita. 
 
Hon. Amberoti Nikora:  Te Tia 
Babaire e rabwa te tabeaianga ao 
are tao e a tabekia Tabiteuea 
Maiaki e a rekereke naba ma aba 
ake i nanon te beeba are I 
uotiarake arei te Tia Babaire.  I 
taku bwa au kantaninga bwa tao 
tebwi tabun te aba are i nanon te 
beeba arei, are ai tiaki mwaiti 
aika a nang bubura ma ai mwaiti 
aika a uarereke, $20,000, 
$30,000, $40,000 ao e rin naba 
iai Tabiteuea Maiaki.   
 
Kiraaka:  Taian Biira. 
 
Hon. Natan Teewe:  Te Tia 
Babaire, Taan Tei aika a rine ao 
ai bon kaain Kiribati ni kabane 
ni moa mai Makin nako Nuka, 
Abemama ao nako aiaki nako 
Arorae ma Banaba, te Aono n 
Raina ma Rawaki ao ai bon aba 
ake Tabuaeran ma Teraina ake a 
tibwa ongo bowiin te Auti n Tei 
aio ni bwanaan Kiribati, kam na 
bane ni mauri n te bwakantaai 
aio.  I nang kukurei ni karaoa 
tibwangau i aan te Kibu 109 (1) n 
te Tua ae e Maungatabu ao ni 
kawenea i matan ana Maneaba 
ni Maungatabu Kiribati te Biira 
ni Kataumwane ibukin te ririki 
ae e na roko ae 2008.  Raon te 
Biira aei bon te boki ni 
Kataumwane are e 
kabwaranakoa kanoan te Biira.  
Te boki anne e a tia n riai n 
tibwatibwaaki nakoia Taan Tei 

aika a rine n aron are e tangiraki 
i aan te Tua 58 (1) n Tuan 
Boowin ara Maneaba ni 
Maungatabu.   
 
Aio bon ana moan kataumwane 
ami Tautaeka are e a tibwa tia n 
rineia Kiribati, ao bon te moan 
kataumwane naba are I a uotia 
rake i aan te mwioko ae e boou 
are I a tia ni butimwaia bwa N na 
keiakinna i buakon kangangana 
aika a na mwaiti.  Te 
kataumwane bon te moan 
mwaneka nakon kakoroan nanon 
ana iango ma ana kantaninga te 
Tautaeka ibukiia ana 
botanaomata n aron are a 
mwaneweaki n ana taeka ni bau 
ake e a tia n taekin ara 
Beretitenti ae e rine n te 
Moanibong ae e nako.  E 
kakoaua te Tautaeka bwa waaki 
ma babaire ake a na waakinaki a 
na reitanako ao ni karaababa riki 
tibwatibwaan te kabwaia nakoia 
kaain Kiribati.  Koron nanon aio 
ngkana e kateimatoaaki te waaki 
ni kairiiri ae e aanaki n te eti ao 
te riai ao te nano rinano ma te 
tangira.  E kakawaki iroun te 
Tautaeka bwa e na 
kateimatoaaki te waaki n 
Tautaeka n inaomata, are e 
raonaki n te ikarinerine ao te 
tangira i marenaia ara 
botanaomata ao ara rabwata aika 
a kakaokoro. N raonaki ma anne 
ao bon te mwakuri raoi ao te 
kakaonimaki nakon tibwangara 
aika a kakaokoro ake ti 
mwiokoaki iai ibukin abara ae 
Kiribati.   
 
Iai nakoraoin abara aika ti 
kakoauai n aron ara katei aika a 

raraoi ao ara botanaomata ae e 
marurung.  Abara ae e tamaroa 
ma ni kakamataku nakoia taan 
neweaba, kaubwain ara marawa 
ao teimatoan te tararua ae e 
raoiroi nakon ara Mwane n 
Tania.  Bon iai naba kabwakara 
aika a riaon ara kona n aron 
uarereken abara ao kanaokorora 
ke tionakora are e na kabobuaka 
aron te waaki ni bitineti ao n 
ikonibwai.  Ao ai bon teimatoan 
rikiraken mwaitin ara 
botanaomata.  E ngae n anne ao 
ti na kaungai nanora ao ti na 
waakirake n ara kabanea n 
tamaroa, ao ni kamanenai 
taarena ake bwaai n tutuaraoi 
nakoira.  Katauraoan te 
kataumwane tiaki te mwakuri ae 
e beebete, ao I nang kakaitau 
nakoia ana taan mwakuri ni 
kabane te Tautaeka, ao riki bon 
kaain au tabo ni mwakuri ake a 
tia n ongotaeka nakon kaetieti 
man te Tautaeka i aon te 
kataumwane.  Ao ni mwakuri 
korakora ibukin barongaan ana 
kataumwane te Tautaeka ibukin 
te ririki ae e na roko 2008.   
 
Te Tia Babaire te taneiai n ririki 
aika a nako bwa e aanaki te 
kataumwane ma te boto n iango 
are e karioaki bwa katonuan te 
kataumwane.  N te tai aio ao te 
boto n iango e kangai, tikonakin 
ao karikirakean kaubwaira ke n 
taetae n imatang Prudent 
management and development of 
our economy.  A na kakoaua 
Taan Tei ao bon kaain Kiribati ni 
kabane bwa iai taai ni mari ao iai 
naba taai n rongo.  Te anua n 
aomata e bon aki kona n tootoki 
te nano, ma te bwai naba ae e 

kakawaki bwa ti riai n atai tokira 
ao ni butimwaea ma ni kataua 
are e riai n etina ma riaina bwa 
tibwangara n te tai teuana ma 
teuana.  Ikanne are e na reke te 
nano raoi ma te kukurei ao e na 
butiraoi te waaki ibukin 
kabwaian abara ngkai ao n taai 
aika a na roko.  Te kataumwane 
ibukin 2008 e ngae ngke tao e 
keerikaaki riki nakon te 
kataumwane n te ririki aei ae 
2007, ma e kakoaua te Tautaeka 
bwa a na bon akea te kerikaaki 
ni kakoroan nanon tibwangan te 
Tautaeka ibukiia ana 
botanaomata n aron are e 
kantaningaaki.   
 
Te waaki ao te rikirake, te Tia 
Babaire ao Taan Tei aika a rine, e 
na kakoauaaki bwa Kiribati e aki 
tiku n onoti i bon irouna.  
Kiribati e otabwaniniaki n te 
aonnaba ae e mironron ao ae e 
bubura, ma kakumekumena aika 
a mwaiti aika a na rooti arora ao 
ni kona n eena ara waaki ibukin 
karikirakean abara n taai aika i 
mwaira.  N aron taeka ni kabotau 
ao ngkana a mwatie aba aika a 
bubura ao ngaira aika ti 
uarereke ti na kona n ewekaki n 
te ngako ma te bekobeko.  Ao are 
e nanonaki ikai bwa bwaai aika a 
riki n aba aika a bubura, ao a na 
bon kona naba n roota ara waaki 
i aon abara ae Kiribati.   
 
Te Tia Babaire e kakawaki te 
marooro teutana i aon te waaki 
ao te rikirake n te aonnaba.  Ao 
bon i aon abara naba ae Kiribati 
bwa ngaiia ake a na anganiira te 
tamnei are ti na noria i nanon 
waakira ma ara kataumwane i 

nanon te ririki ae e na roko.  Ma 
ni mataatara i aon bwaai ma 
waaki aika a tia n riki ke ni kona 
n riki n taai aika i mwaira, ao a 
na tauraoi nanora ao n tauraoi 
ara kantaninga ibukin ara waaki 
n iokinibwai ao ni bitineti, 
tararuaan ao kamanenaan 
kaubwaira ao riki bon babairean 
aroia ara botanaomata n iteran 
te kuakua, te reirei, te itoman, te 
mwamwananga, ara otabwanin, 
te rau ma te mweraoi ao a mwaiti 
riki. 
 
Te aonnaba te Tia Babaire, taan 
iango ao taan rabakau i aon te 
mwane, te ikonibwai ao te 
bitineti a tataekinna bwa e a 
moanna n akea te itiatia i aon te 
waaki anne ke n imatang, te 
boarderless economy.  E a reitaki 
te waaki ni bitineti ao n 
iokinibwai i marenan aban nako 
te aonnaba, ke te interlength 
economy.  Au taeka a nang 
moanna n aki taua te wiira ma a 
nang riki bwa bwatintia ake a na 
ti kaota te kawai nakon te tabo 
ma te tia ake a kan roko iai.  E a 
moanna ni kakoauaaki bwa aba 
ake a raoiroi aia reitaki ni bitineti 
ao n iokinibwai ma aban nako te 
aonnaba ao bon aba akanne aika 
a na nang rikirake aroia ao 
kaubwaia, e ngae ngke a 
uarereke abaia ao akea oin 
kaubwaia.  Te botanaomata ae e 
reiakinaki n te rabakau ma te 
wanawana ao n raonaki n te 
botumwaaka ao te mwakuri 
korakora, e na kona ni 
karikirakea abana ao ni 
kamwaita kaubwaina.   
 

Keeraken boon te bwaa te Tia 
Babaire, ao n aron ae e bane n 
ataaki, ao boon te bwaa n te 
aonnaba e teimatoa ni 
keekerake.  Ao anne are e roota 
te waaki ni bitineti ao e bon roota 
naba te Tautaeka ao te 
botanaomata.  Ma n 2005 ao ni 
karokoa te ririki aei 2007 ao e a 
tia ni biribiri boon te bwaa i 
marenan te mwaiti ae $70 nakon 
$100.00 te mwane n Amerika n 
te bukibuki ke te Parole.  Iai te 
kantaninga bwa nakon te ririki 
ae e boou 2008, ao e na kona ni 
keekerake riki.  Man keekeraken 
boon te bwaa ao e na bon bae 
naba ni keekerake bobuakan 
boon bwaai ao bobuakan boon te 
maeu irouia te botanaomata.  
Man anne ao e na matoatoa naba 
aron uotan te Tautaeka ni 
kabuta te waaki n Tautaeka i aon 
abara.  Te Tautaeka e a tia ni 
kakaai anga ni ibuobuoki n 
tautaua boon te bwaa bwa e na 
aki nang birirake.  Aio are e reke 
man te reitaki ae e raoiroi ma 
Tiaban, ao are e a ibuobuoki n te 
mwaiti ae $2 te mirion n arana 
ae te non project grant.  N akean 
te ibuobuoki aei ao e a riai n tia 
ni waerake tao uoua ke teniua 
okiokin te boo ae e bwainaki 
ngkai.  Ti kaitaua Tiaban n ana 
ibuobuoki. 
 
Bwakan kanoan te mwane n 
Amerika.  Te Tia Babaire e noraki 
kerikaakin kanoan te mwane n 
Amerika, are ngaia te mwane ae 
e taabangaki kamanenaana n 
reitakira ni bitineti ao n 
iokinibwai ma angiin aban te 
aonnaba.  N te tai aei ao e a 
iorooro kanoan te mwane are ti 

kamanena i Kiribati are te 
mwane n Aotiteria ma kanoan te 
mwane n Amerika.  Aio are e 
katautauaki bwa e na tiku n 
arona nakon tabeua 
namwakaina aika i mwaira ke e 
na nako riki.  Te kerikaaki ni 
kanoan te mwane n Amerika e na 
roota aron ana karekemwane te 
Tautaeka man te raitinti n akawa 
ao kanoan naba te Mwane n 
Tania ake a mwakuriaki n te 
mwane n Amerika.  Tiaki ti ngaia 
ma e na bon kakerikaaka naba 
ara karekemwane n ara 
iookinibwai n te takataka ao te 
tiwiita are e kaboaki nako aban 
tinaniku n te mwane naba n 
Amerika.   
 
Ti a tara Kiribati n te Tautaeka.  
E teimatoa n rootaki abara ae 
Kiribati man aika a riki n te 
aonnaba, ao riki man aia babaire 
aba aika a bubura.  Ti mena n te 
aonnaba ni kangaanga ma ti riai 
ni waaki ao ni kakaai ara anga 
bwa ti na tokanikai ao ni waaki 
ma te kukurei.  Ngkana ti 
tanrikaaki tabeua te ririki ao 
kaubwain abara ae Kiribati e a 
bon tia n rootaki ni kangaanga 
ake a reke man keeraken boon te 
bwaa, kerikaakin korakoran te 
mwane n Amerika ao kerikaakin 
maeun korakoran ao raoiroin 
ana bwai ni mwakuri te Tautaeka 
ke te naan Government’s assets 
and public infrastructures.  Ao n 
ikotaki naba ma kerikaakin 
raoiroin te tararua nakon ana 
bwai te botanaomata.  E 
kakoauaaki naba bwa bon iai 
naba oin ana kangaanga abara 
ae Kiribati, man tein karikan 
abara bwa a na uarereke ma ni 

mamaenako.  Ao man kateira n 
reitaki ake a kona n riki bwa 
nakobuakan karaoan ara 
mwakuri ma tibwangara ake ti 
mwiokoaki iai n ana botaki ni 
mwakuri, ana kambwana ao ana 
rabwata nako te Tautaeka.  
Rikiraken ara botanaomata bon 
te kangaanga naba ae e na 
katinebua uotan te Tautaeka.  Te 
nati bon te bwai n tutua raoi, e 
kakukurei te kariki ma e 
matoatoa aron tobwaan 
tararuaan ao kaikawaa te mwaiti 
ae e a nang mwaiti.  Te Tautaeka 
e na uota naba te amo ae e 
tinebu anne ngkana akea 
babairean te utu.  Te ibetuutu, te 
aki mweraoi, te aki nuai raoi, te 
aki reirei, te aoraki man te 
baerekareka a na teimatoa n riki 
bwa ara kangaanga ngkana e 
teimatoa ni birimwaaka rikiraken 
ara botanaomata.  Te Tautaeka e 
kaunga babairean te utu, a bia 
nora naba riain aei ara 
botanaomata.   
 
Ana kambwana ma ana rabwata 
te Tautaeka ake a bon tararuaiia 
i bon irouia, a kakoauaaki bwa 
angina a aki nang marurung.  Ao 
a teimatoa ni katine iroun te 
Tautaeka, ibukin aki 
marurungiia raoi ao a aki kona 
ni karokoraoi tibwangaia ibukin 
te botanaomata.  Iai ana 
kantaninga te Tautaeka bwa a na 
manga rinanoaki waaki ni 
kambwana ma rabwata akanne, 
ao ni kakaeaki angan 
katamaroaan aia waaki.  Ngkana 
ti tara kaubwain Kiribati ke 
korakoran Kiribati ke tao n 
imatang, the gross domestic 
product ao e oti bwa ana 

kabanemwane ma ana 
karekemwane te Tautaeka e bon 
rake i aon iteran kaubwain 
Kiribati. Aio are e bon 
kabutimeerea aron te rikirake.  E 
ngae n anne ao iai te katautau 
bwa te rikirake e na bon tiku n te 
ware ae 1% ibukin te ririki ae 
2008. 
 
Ibukin kaungaakin riki rikiraken 
kaubwain abara ao aikai itera 
tabeua aika a na manga taraaki 
ao n rinanoaki:- 
(i) kaungaakin riki te waaki ni 
bitineti n iterana aika a mwaiti.  
Te kataneiai ao te reirei, te 
katangomwane ibukin katean 
bitineti, karekean te mwaakete, 
kaungakiia taan bitineti mai 
abatera ao rinanoan tuua ake a 
rekereke ma te waaki ni bitineti. 
(ii) manga taraakin ao rinanoan 
aia waaki ao bonganan ana 
rabwata ma ana kambwana nako 
te Tautaeka.  E na noraki ngkana 
e riai bwa e nang buubai te 
Tautaeka man ana kambwana 
tabeua ao n angan te private 
sector ngkana iai norana bwa e 
na tamaroa riki iai te service ao e 
na aki katinebua ana 
kataumwane te Tautaeka.   
 
(iii) kauareerekean riki te 
tokobito man te Tautaeka nakoia 
ana kambwana ao ana rabwata 
nako.  Ma ti ngkana e bon riai 
ibukin te botanaomata. 
(iv) kamwaitan riki taabo ni 
mwakuri ibukiia ara roro n 
rikirake n aba i tinanikun 
Kiribati, n aron ae e a moanna ni 
waakinaki ngkai. 
(v) kamarurungakin riki te botaki 
ni Custom ao ana botaki te 

Tautaeka ake tabeia rikoan ana 
mwane te Tautaeka. 
(vi) kanakoraoan riki te 
kaneweaba. 
(vii) manga rinanoan tuan te 
angabwai. 
(viii) kamarurungakin riki aron te 
waaki ni boraraoi i aon te raitinti 
n akawa n ara marawa.  Bwa e 
na taraaki bwa mwiokoan ao 
taben ana rabwata nako te 
Tautaeka n ikotaki ma te Botaki 
ni Mwane ao karikirake ao tiaki ti 
te botaki are e tabe ma te akawa. 
 
Kabwarabwaraan te kataumwane 
ibukin 2008.  N te kabanemwane 
ngkanne ao te ikota ni 
kabanemwane ae e katautauaki 
ibukin kabutakin te Tautaeka 
nakon te ririki ae e na roko bon 
$82,679,886.00.  Te mwaiti anne 
e kerikaaki n te mwaiti ae 
$2,640,493.00 man te 
kabanemwane ibukin te ririki aei 
ae 2007.  Man te mwaiti ae 
$82,679,886.00 ao 
$78,639,254.00 bon kanoan te 
Biira ni Kataumwane are e 
tangira ana kariaia te Maneaba 
ni Maungatabu. Te nikira ae 
$4,40,632.00 bon kabanemwane 
ake a baireaki ao n eti taekaia i 
aan te Tua ke te naan Statutory 
expenditures. 
 
Aio ngkanne aron kamanenaan 
te kabanemwane.   
(i) ibukin booia ao kaniwangaia 
taan mwakuri ke te personal 
Emoluments te mwaiti ae 
$42,427,268.00.  Aio are e raka n 
te mwaiti ae $1, 343,273.00 ke 
3% i aon are e katauaki n te 
ririki aei.  E reke te raka aei bwa 
e tobwaaki te raka are e bon 

reereke ni katoa ririki nakoia 
taan mwakuri ke te annual 
increment.   
(ii) ibukin kabutakin ana Botaki 
ni Mwakuri nako te Tautaeka ke 
te operating budget te mwaiti ae 
$28,682,705.00.  Aio are e 
kerikaaki n te mwaiti ae 
$341,516.00 ke 1.2%.  E reke te 
kerikaaki aio ibukina bwa a na 
Botaki ni Mwakuri te Tautaeka a 
rabakau n tikona aia 
kataumwane ao n atai waaki ma 
mwakuri ake a riai ni 
moanibwaiaki.  Teuana naba bwa 
e a matoatoa riki aron tararuaan 
te mwane irouia ake a 
mwiokoaki.  Aio are a bon riai ni 
kaitauaki iai mataniwiin ana 
botaki ni mwakuri nako te 
Tautaeka ibukin aia kekeiaki ae e 
tamaroa n tikona kaubwain 
Kiribati ao ni kamanena n etina 
ma riaina.   
(iii) angin ana mwane ni mwakuri 
te Tautaeka a nako ni Botaki ni 
Mwakuri aika te Reirei ao te 
Kuakua.  Ake a tabe ma 
rikiraken kabwaian ao 
marurungin te botanaomata.  
Bon iai naba rikiraken aia 
kataumwane botaki aikai ni 
kabotauaki ma are e katauaki 
ibukiia ibukin te ririki aei.  Te 
Botaki ni Kuakua e keerake ana 
kataumwane n te mwaiti ae 16% 
ao te Botaki n Reirei n te mwaiti 
ae 25% i aon te ikota ni 
kataumwane.  
(iv) iai ana kantaninga ae e 
korakora te Tautaeka ibukin 
karikirakean aia konabwai ara 
botanaomata ibukin karekean 
aia mwakuri i tinanikun Kiribati.  
Ao ibukin anne ao iai naba te 
raka n ana kataumwane te 

botaki are e tabe ma te 
kamwakuri ao karikirakean aia 
konabwai taan mwakuri ke te 
labour n te mwaiti ae 10%.  Aio 
are e na kaitarai itera n ai aron 
keeraken te karinrin nakon te 
FTC ao te rinerine ibukin te 
kamwakuri i tinaniku. 
(v) ana kataumwane te Maneaba 
ni Maungatabu e keerake naba n 
te mwaiti ae 12% bwa e na 
kaitara keeraken mwaitiia Taan 
Tei ao keeraken naba mwaitin 
ana tai ni kabowi te Maneaba ni 
Maungatabu n aron are e a tia ni 
baireaki. 
(vi) tibwan te Tautaeka nakon te 
mwane ni karikirake ke te 
development fund akea te bitaki 
iai, i aan te koaua are e teimatoa 
n reereke te buoka mai irouia 
Tautaeka ake ti reitaki ma ngaai.  
Aio are e na teimatoa ngkana e 
teimatoa te waaki n Tautaeka ae 
e aanaki n te eti ao te riai. 
(vii) te kataumwane ibukin buoka 
nakon kambwana ma rabwata 
riki tabeua ao n ikotaki ma itera 
ake a riai n tabeakin te Tautaeka 
ke te subsidies, crimes and other 
commitment e kerikaaki n te 
mwaiti ae 16%.  Aio are e reke 
ngkai te kataumwane ibukin 
boon te takataka n te mwaiti ae 
$0.60 e kerikaaki i aan are iai 
kerikaakin mwaitin te takataka 
ngkai iai rootakin Kiribati moa n 
te riringa.  Te mwane ni 
karinerine nakoia kaara e na bon 
teimatoa. 
(viii) e teimatoa te Tautaeka aei n 
te koaua are e bon riai n 
tikotikonaki ao n tararuaaki raoi 
kaubwain abara n akea rootakin 
te waaki n Tautaeka are e 
kantaningaaki ibukin karakaan 

riki ao tibwatibwaan te kabwaia 
nakoia kaain Kiribati.  Moti n 
nano ake a taekinaki n tain te 
rinerine a na bon tabeutaaki 
kakoroan nanoia i nanon te aua 
n ririki aika i mwaira.  Anne are 
bon ana moti n nano te 
Tautaeka. 
 
Mwanenakin te kataumwane.  Te 
Tia Babaire e katautauaki te 
karekemwane ibukin te ririki ae e 
na roko n te mwaiti ae 
$61,840,628.00.  Aio are e kee i 
aan te kabanemwane are e 
katautauaki te kee anne n te 
mwaiti ae $20,839,258.00.  Te 
kaokoro anne are e na 
mwanenaki man bakaon te 
Mwane n Tania.  E kakawaki 
iroun te Tautaeka bwa e na 
kakaea angan kauareerekean te 
kaokoro i marenan te 
karekemwane ao te 
kabanemwane. E riai te Tautaeka 
ni kakaai anga ni kabaeranta te 
karekemwane ao te 
kabanemwane ke ni karaka riki 
te karekemwane nakon te 
kabanemwane.  N te aro anne ao 
e na aki kumeaki te Mwane n 
Tania ao e na birimwaaka 
rikirakena ibukin kabwaiaia te 
roro ae e na roko.  I aon anne ao 
e noraki riain kamarurungan te 
karekemwane man te iokinibwai 
ao te angabwai ke te customs and 
taxations.  E na iai naba te 
tararua ae e matoatoa ae e riai 
nakoia taan mwakuri ake a 
mwiokoaki n itera aikai.  A na 
taraaki naba tuua ake a 
kamanenaaki ngkai ibukin anga 
ni katamaroa. 
 

Te Mwane n Tania. Te Tia 
Babaire bon kaubwain Kiribati ae 
e kakawaki, ibukina bwa ngaia te 
itera ni mwane are e 
kaakabaeranta ana kataumwane 
te Tautaeka n te ririki teuana ma 
teuana. E teimatoa nanon te 
Tautaeka n anga te tararua ae e 
tamaroa nakon te Mwane n 
Tania, ao ma ni kamanena naba 
n etina ao riaina ibukin te 
botanaomata.  Te Mwane n Tania 
n ana koaua te Tautaeka ao tiaki 
ti ibukiia te roro ae e na roko, ma 
bon ibukiia naba te roro ae 
ngkai.  E ngae ngkana e mwaiti 
ae e a tia ni buutaki ibukin 
kabutakin ana waaki te 
Tautaeka, ao e bon riai ngkai e 
bon teimatoa naba ni marurung 
te Mwane n Tania.  E kakoaua te 
Tautaeka bwa ngkana e 
kerikaaki marurungin te Mwane 
n Tania ao e bon riai naba ni 
kerikaaki aron kamanenaana 
ibukin kabaerantan te 
kataumwane.   
 
Mwane ni buoka.  Te Tia Babaire 
a mwaiti mwane ni buoka ake e 
teimatoa ni kaakarekei te 
Tautaeka mai irouia aba ake e 
tamaroa aron te reitaki ao te 
iraorao ma ngaiia.  Aio are e a tia 
n nang ibuobuoki nakon 
waakinan te Tautaeka i aon 
Kiribati.  Ao are a namakina 
naba te kabwaia mai iai kaain 
Kiribati, ai moara riki ake i 
tinanikun Tarawa.  E kakawaki 
kateimatoaan te reitaki ao te 
iraorao ma aban tinaniku, ibukin 
reken kabwaian abara ao ara 
botanaomata.  A bia nora riain 
aei ara botanaomata ao n tarai 
karikirake ake a tia ni waakinaki 

bwa tiaki ti ana bwai te 
Tautaeka, ma bon aia bwai 
ibukin buokan aroia ao a riai ni 
kaawakin ao n tararuai. 
 
Iai te marooro ma aba ake ti 
reitaki ma ngaai ibukin ara 
waaki ni karikirake ae e a tia ni 
karaoaki ke te Development 
Partners Meeting.  Ao iai te 
kantaninga bwa a na teimatoa n 
anga te buoka ae e tau ibukin 
reitan te karikirake ao 
mwanenakin karikirake nakon te 
ririki ae e na roko 2008.  Ti bon 
kakaitau ni mwaane ni buoka 
akanne nakoia Tautaeka ake ti 
reitaki ma ngaiia, ao ana rabwata 
te botaki ni botanaomata ao 
aban tebetebeke.   
 
Babaire ni karikirake. Te Tia 
Babaire n aron ae a ataia Taan 
Tei aika a rine, ao ti a roko ngkai 
n tokin te babaire ni karikirake 
ke n arana ae e ataaki bwa te 
NDS are ibukin ririki aika 2004 
nakon 2007.  I aon kawaina 
ngkai ni bobonga te babaire ni 
karikirake ibukin ririki aika 2008 
nakon 2011.  Te babaire ni 
karikirake bon kairan ana waaki 
te Tautaeka ibukin te aua n ririki 
aika i mwaira.  Karaoan te boki 
ni karikirake e bon 
buokanibwaiaki i marenan ana 
rabwata nako te Tautaeka ao 
rabwata naba i tinanikun te 
Tautaeka.  Te bwai ae e riai n 
teretere bwa e kakawaki te 
babaire ni karikirake ibukin aua 
te ririki aika a na roko, bwa e na 
kauarerekeaki te kaokoro i 
marenan te karekemwane ao te 
kabanemwane ke tikonakin ao 
karikirakean kaubwaira.  Ao bwa 

e aonga ni keerake riki 
maeuraoia ara botanaomata ao n 
rikirake kaubwain abara nakon 
taai aika i mwaira. 
 
Te Tia Babaire ao Taan Tei aika a 
rine, akanne au marooro tabeua i 
aon te Biira ni kataumwane 
ibukin te ririki ae 2008.  E na 
rangi ni katine te Tautaeka n aia 
kekeiaki ao aia mwakuri raoi 
taan mwakuri n te Tautaeka, 
ibukin tikonakin ao karikirakean 
kaubwain Kiribati. Te Tia Babaire 
ao Taan Tei aika a rine ao ai 
kaain Kiribati ni kabane, kam 
rabwa n ami ongora ao I a bubuti 
warekan te Biira n te moan tai 
ibukin ana kariaia te Maneaba ni 
Maungatabu.  Ko rabwa te Tia 
Babaire. 
 
Tibiika:  N ara Tua ao e na tiku 
riki marooroakinan ara 
kataumwane n aki waekoa riki 
nakon uoua te bong.  Ao n aron 
ae kam noria n ana beeba te 
Tautaeka ibukin babairean 
kanoan te boowi aio, ao ti na 
kauntaeka te kataumwane aio ke 
ti na marooroakina te 
kataumwane aio nakon te 
Kauabong ae 18 iai bongin 
Ritemba.  Ao ngkai te itera n aoa 
i mwain boon ara tai ae te aoa 
onoua, ao I iangoia bwa ti na 
anaa riki tao ara titiraki teuana 
ke uoua i mwain ae ti motirawa n 
te bong aio. 
 
Ngaia are te titiraki ngkanne are 
e mena i aon ara Ota Beba bon te 
titiraki ae nambwa 15 mai iroun 
te Tia Tei temanna mai Betio. 

KAINNANOAN TE KAI N NAKO 
TINANIKU AE TAMAROA I 

BETIO 
 
Mr Reete Bokai:  Ko rabwa te Tia 
Babaire ao I a bubuti kaekaan au 
titiraki ae e kangai taekana, 
tangiran te kai n nakotinaniku i 
aon Betio e nang korakora.  Tera 
ana anga ni ibuobuoki te 
Tautaeka ni katoka te kangaanga 
anne? 
 
Tibiika:  Te Minitita. 
 
Hon. Amberoti Nikora: Te Tia 
Babaire e rabwa ao aio ngkanne 
te kaeka ae e a tauraoi ibukin te 
titiraki anne. Te Tibiika e a waaki 
ngkai te Tautaeka n ikarekebai 
ma te Betio Town Council ni 
kotei taabo ake a na kateaki iai 
kai n nakotinaniku ao ni kakaai 
mwaneia ibukin kateakiia. Ko 
rabwa te Tia Babaire. 
 
Tibiika:  Te Tia Tei riki. 
 
Mr Reete Bokai:  Ko rabwa te Tia 
Babaire ao e rabwa te Minitita n 
ana kaeka are e bon koaua.  Bwa 
e tabe ngkai te Kauntira ma te 
Botaki ni Mwakuri aio ni kakaai 
taabo ake a riai ni kateaki iai.  
Bwa te titiraki aio te Tia Babaire 
e kateaki bwa e na kamatoaaki 
raoi te kantaninga anne bwa e 
koaua ke e aki. Ao ti kakoaua 
ngkai e a taekinna te Minitita 
bwa ngaia e koaua, e a 
waakinako ngkai te waaki aio.  
Ao buokan te titiraki, tao n 
ningai ke kanga ti te titiraki ae e 
kona ni kaeka te Minitita.  Bwa 
tao n ningai? Ko rabwa te Tia 
Babaire. 

 
Tibiika:  Te Minitita. 
 
Hon. Amberoti Nikora: Te Tia 
Babaire ko rabwa ao ngkai e a 
bon waaki te marooro ao te 
ikaekaeka n te koro reta aika a 
mwaiti ma mwin taian tamnei 
naba ake a tia n roko i nanon 
baira ma taabo ake a tia ni 
kotekoteaki, bwa katautauan 
taabo aika aongkoa a na kona ni 
kabonganaaki ibukin te iango ae 
e nang kakawaki aio.  Ao ara 
kantaninga bwa e na aki nang 
wene ni maan te Tia Babaire.  I 
taku bwa te karikirake ae ti 
kotean taabo ma bairean aron 
bwaai aikai tao tiaki te bwai ae e 
na nang teimaan ke n ananau 
aron karaoana. Ao ti 
kantaningaia bwa tao bon te 
ririki ae e boou ao tao ti na kona 
n eweki riki mwaneka ake i 
mwina ibukin kakoroan raoi 
nanon te kantaninga ae e nang 
tamaroa aio. Ngaia are I taku 
bwa e teimatoa ni waaki ngkai te 
kokoro reta ma te ikaekaeka, kan 
noran taian tamnei ao katiaan 
taian tamnei ibukin taabo ake a 
na kaeaki.  Ao tao man tian anne 
ngkanne ao ti a kona ngkanne n 
taraia bwa n ningai are e nang 
bon waakinaki iai te Tia Babaire.  
Ko rabwa te Tia Babaire. 
 
Tibiika:  Te Tia Tei. 
 
Mr Reete Bokai: E rabwa te Tia 
Babaire ao taraana bwa e nang 
tauraoi te mwakuri. Kanga ti 
buokan te titiraki, e a tauraoi 
mwanena, e a tauraoi te mwane 
teutana are e kona ni waaki iai te 

karikirake aio?  Ko rabwa te Tia 
Babaire. 
 
Tibiika:  Te Minitita. 
 
Hon. Amberoti Nikora: Te Tia 
Babaire tao tiaki te kangaanga 
anne bwa kanga titebo ma te 
karikirake ae e uarereke, ao tiaki 
te mwaiti ni mwane ae e nang 
kainanoaki ae e bubura iai. Ao 
akea ara nano uoua bwa e na 
kona n tauraoi anne n te tai are e 
a tia iai ni bwanin te tamnei ma 
te babaire te Tia Babaire. Ko 
rabwa. 
 
Tibiika:  Te Tia Tei mai Betio. 
 
Mr. Tonganibeia Taam: Ko rabwa 
te Tia Babaire ao I a kukurei moa 
n te bwakantaai aio n anga te 
bwanaa ni kamauri n reiti 
bwanaia raou n Tia Tei ake a tia 
n taetae mai mwaiu.  Te bwana 
ni kamauri ao te bwana n inga ao 
ni kakatekeraoi nakoim te 
Tibiika, te Beretitenti ma kaain te 
Kabineti, Taan Tei ao ai bon te 
Kiraaka ma ana taan mwakuri, 
nakoia kaain Kiribati ao ai bon 
nakoia naba kaain abau ae Betio, 
kam na bane ni mauri. E 
korakora nanou ni kan boutoka 
ana kaoti raou n Tia Tei mai 
Betio i aon te kaoti aio te Tia 
Babaire.  Ao ti kakoaua bwa 
norakin te mange ngkai i aon 
Betio, te bwai ae e a moanna n 
teimatoa n reke te itiaki.  Ma te 
kangaanga ngkai ae e teimatoa n 
tiku i aon Betio are e kateimatoa 
kanga te tarabuaka, bon 
kabonganaakin te tabo n 
nakotinaniku n aki akaaka.  
Ngaia are I karabwa te Tautaeka 

n aron ana kaeka n te tai aio ke 
n aron butimwaean aio.  Ao tera 
ngke e kona raoi ni bon taraia 
bwa n taai aika a nako ao bon iai 
naba te naan kai n nakotinaniku 
ake a tia ni kateaki i aon Betio ae 
te naan Public Toilets, ao e noraki 
bwa e aki teimatoa aron 
tamaroan anne i aan te 
kantaninga are bon akea ae e 
kona n tararua raoi itiakina.  
Ngaia tera ngkana e kona ni 
kanakoa ana baire raoi te 
Tautaeka, bwa ngkana e 
waakinaki karaoan aio ao e 
kanakoa bwa te aekaki ni kai n 
nakotinaniku tera ae e tamaroa 
riki. I taku bwa e na nang 
tamaroa are e bon tannako te 
aomata ma ana kai n 
nakotinaniku bwa e na teimatoa 
ni kaitiakia. Ao te bubuti riki 
nakon te Tautaeka i aon aio, ko 
rabwa te Tia Babaire. 
 
Tibiika:  Te Minitita. 
 
Hon. Amberoti Nikora:  Ko rabwa 
te Tia Babaire ao ti nang boutoka 
te aekaki ni iango are e tabekia 
te Tia Tei ae e karineaki mai 
Betio are temanna i aan taraan 
te itiaki ao te mweraoi ao tao bon 
te tara raoi naba te Tia Babaire.  
Te kantaninga bwa ngkana e 
waaki ae i Betio aio ao ara 
kantaninga bwa a na iai naba te 
bitaki ni maeu irouia ara 
botanaomata, ibukin kanga te 
katei ae ti nang tataneiai ngkoa 
ma ngkoa ngkoa, ao tao iai 
teimatoana ni kakaraoaki n taai 
aikai. Ao bon anne raoi te 
kantaninga te Tia Babaire, e na 
aki ti buokaki te itiaki ma e na 
nang ewekaki riki kanga te itiaki 

are teuana are kanga ti a nang 
taneiai ma ngkoa ma ngkoa iai, 
ngkana arona bwa a tia ni wene 
iango aikai.  Tao ti kukurei n 
taekinna bwa bon iai taabo aika 
a tia n taekinaki ikai ae aongkoa 
a na katautauaki n aron are i 
rarikin te Betio Gas, te 
Labourer’s Line Area, are i rarikin 
Ueen te Rooti ma te kaembwa 
nako anne ao taabo ni karao 
bwerena, anne taabo ngkai ae a 
kotekoteaki bwa a na kakaeaki 
taabo aikai.  Ao te katautau bwa 
aongkoa ngkana e boraoi te iango 
ma te aekaki n tamnei are n te 
marae are i Bonriki n te marae ni 
wanikiba, ao anne ngkai ae e 
tabe ngkai n rinanoaki n ara 
Botaki ni Mwakuri.  Ma ai bon te 
kakaewenako naba nakoia ara 
botanaomata ni kabane, bwa tao 
tiaki ti anne ae e na kainanoaki 
te Tia Babaire. Bwa tao TUC 
naba te tabo teuana ae e na 
taraaki iai kanga kabwaabwakan 
te iango aio.  Bwa tao tian aio ao 
tao e nang kona n anganiira 
ngkanne te iango ma ara 
botanaomata are ni buoka itiakin 
ao tararaoin ara tabo ae Tarawa, 
aikai bwaai aika a nang 
kakawaki. E rabwa bwa ti na 
reitaki n ikarekebai ma Kauntira 
aikai ao bon Taan Tei bwa ti 
aonga ni bane n taaketena te 
bwai teuana ae e kakawaki ae te 
bitaki ae e nang tamaroa ibukin 
abara ae Tarawa ma Betio. Ko 
rabwa te Tia Babaire. 
 
Tibiika:  Te Tia Tei mai Tarawa 
Teinainano temanna. 
 
Mr Teburoro Tito: Ko rabwa te 
Tibiika ao I karabwa te Tia Tei 

temanna mai Betio are e tabeka 
aio bwa iai naba reitakina ma ara 
botanaomata i aon Tarawa 
Teinainano, moaraara riki n 
taabo aika a nang ribwanono are 
tao Bairiki, Nanikaai, Bikenibeu 
ao taabo riki tabeua i aon Tarawa 
Teinainano. I kan butiia te 
Minitita ni buokan te titiraki aio, 
ni kaineti ma taabo i aon Tarawa 
Teinainano ake iai naba 
kainanoan irouia te kai n 
nakotinaniku ae ana bwai te 
botanaomata, te Public toilet.  Iai 
ana tamnei te Minitita ibukin 
Tarawa Teinainano ke ti Betio 
ngkai ae kanga e mwakuriia 
ngkai te Tia Babaire?  Ko rabwa. 
 
Tibiika:  Te Minitita. 
 
Hon. Amberoti Nikora: Te Tia 
Babaire e rabwa reitan buokan te 
titiraki n aron are e kaineti naba 
ma te boto n iango ae ti 
marooroakinna n te tai aio.  N te 
tai aei ao e katiaaki moa ngkai 
aron ana waaki Betio, ao I ataia 
bwa TUC bon iai ngkoa ana 
babaire ae e wene mai mwaina.  
Ma tao tian aio ngkanne ao ti a 
taninga naba ngkanne aron are ti 
na kona n reitaki iai ma te TUC n 
te tai naba ae e aki maan.  Bwa e 
aonga n reitakinako naba kanga 
aron te kantaninga aio ibukin 
Tarawa Teinainano.  Ao aongkoa 
e a tabwanin naba ngkanne aron 
taraan ara tabo ae Urban Area te 
Tia Babaire. Ma akea au nano 
uoua bwa TUC ti reitaki naba ma 
ngaia i aon te waaki aio, ao ara 
kantaninga bwa ti na manga 
roko naba n taabo are ti taku 
bwa ti na iraorao ma ngaia 
ibukin katabwaninan te 

burokuraem aei.  Ko rabwa te Tia 
Babaire. 
 
Tibiika:  Te Tia Tei mai Tarawa 
Teinaieta. 
 
Mr. Inatio Tanentoa:  E rabwa te 
Tibiika ao I kakaitaua riki te Tia 
Tei are kanga e tabeka te kaoti 
aio mai Betio ae e karineaki. E 
koaua ae aongkoa te project e 
taaketenaki te naan urban 
centres ke tao taabo ake kanga a 
maekanaki riki iroun te 
botanaomata. Ngai ngkanne te 
bwai ae I kan titirakina iai te 
Minitita, bwa iai kan reitakin te 
waaki aio tao ni karababaaki riki 
ni karokoaki n te tabo n ran are i 
Buota.  Ti ataia bwa te tabo n 
ran are i Buota I taku bwa ngaia 
nnen te ran ae ngaia ae e tiki 
mwina nakon te naan urban 
centres aikai.  Ngkana arona bwa 
e rekereke ma aio ao tera ngke 
arona bwa e reke ana anga te 
Tautaeka ni buoki naba itera 
aikai, bwa a aoria ni uarereke 
naba kabonganaakin naba itera 
ae tao n aki raoiroi ibukin 
kaitiakan te ran are i aon Buota 
ikekei. Ngkana arona bwa e kona 
n reke aio te Tia Babaire ao I a 
butiia te Minitita.  Ko rabwa. 
 
Tibiika:  Te Minitita. 
 
Hon. Amberoti Nikora: Te Tia 
Babaire akea ngkanne raoi 
kaekaana ae I kona n angan te 
Tia Tei ae e karineaki ni kaineti 
ma aron te burokuraem ae ti bon 
waakinna moa i aon Tarawa 
Teinainano ao BTC te Tia 
Babaire. Ma I ataia ae iai te 

Tarawa Joined Council are e aki 
toki ni boboowi ni katoa iraua 
namwakaina, ao I taku bwa te 
aekaki n iango anne e na kona 
naba n rinanoaki iai taraakin 
mwakorokoron tabeua Tarawa 
Teinaieta. E koaua ao e rabwa 
are e tabekia te Tia Tei ae e 
karineaki, bwa te tabo ae Buota 
bon te tabo teuana ae e nang 
ewaa rekerekena ma Tarawa 
Teinainano n itera aika a mwaiti.  
Ao I aki nano uoua bwa tao te 
Joined Council ngkana arona 
bwa e roko aio irouna, ao tao e 
na kona naba ngkanne n rinanoa 
aron taraakin te itera are e 
kaineti naba ma aron kan 
karekean te tamaroa ibukin te 
kangaanga ae e nanonaki n te 
tabeka aio. Ngaia are N na 
tabekia ni kaeka ma te koaua are 
e kakawaki mwannanoana n te 
tai aei.  Ao aron boutokaana ma 
karokoana raoi tao N na bon 
katikua i marenan ara aobiti ma 
te Kauntira ni Betio, TUC ao 
Tarawa Teinaieta n aron 
karokoana raoi n te aro ti na 
uaia naba ni karinna i buakon te 
babaire. Ko rabwa te Tia Babaire. 
 
Tibiika:  Te Tia Tei mai Tarawa 
Teinainano. 
 
Mr Teburoro Tito:  I karabwa te 
Minitita te Tia Babaire ni 
kaekaan ngkoa buokan te titiraki 
irou ibukiia kaain Tarawa 
Teinainano. I kan bubuti nakon 
te Minitita bwa are e taraa n ae e 
na katia moa Betio, ao i mwina e 
a tibwa eweka Tarawa 
Teinainano. Ngaia are a aonga 
naba n aki nang ingainga aomata 
ao ni kan ataia bwa e na waaki n 

ningai.  Ma ngkana e kona ni 
buokai te Minitita n te tai aei ni 
kawenea ana burokuraem, iai 
ana burokuraem ae e a tia?  N 
are tao e kangai, Betio tao 
teuana te ririki ke tao uoua ao i 
mwina e manga ewekaki Tarawa 
Teinainano.  Iai ana burokuraem 
ae e a tia ni kakinakina n te tai 
aei ke e tuai ni waaki i aon ana 
burokuraem te Tia Babaire.  Ko 
rabwa. 
 
Tibiika:  Te Minitita. 
 
Hon. Amberoti Nikora: Te Tia 
Babaire tao e na bon akea te 
burokuraem ae ti na kona n 
anga, ma te bwai ae ti na karaoia 
man ara aobiti ti na ti katiai 
beeban bwaai ni kabane, ao 
kataumwaneana ao karekean 
mwanena ao ti a angan naba te 
Kauntira.  Are nanona bwa e na 
uarereke tibwangara ae ti na 
karaoia te Tia Babaire man te 
aobiti.  Ao nanona tiaki nanona 
bwa ti na taningai tian ake i 
Betio ibukin tian aia kai n raa 
ma n raa, ma I taku bwa te 
beeba are ti na mwakuri ma 
ngaia ngkanne ae I nanonna are 
tian mai Betio beeban bwaai ni 
kabane ao karekean mwanena ao 
TUC ngkanne raora naba ngkana 
arona bwa e tia. Ma nanona tiaki 
te bwai ae e na nang maan 
karaoana te Tia Babaire, bwa are 
a tia beeba ni kabane ao tamnei 
ao baikara, ao ai te kataumwane 
naba ngkanne are aongkoa e na 
aki nang kaokoro naba ma aron 
waakinan are i Betio ao n TUC.  
Tao ti tabera ae e kakawaki bwa 
ti na mwakuri ni bowiia aron te 
babaire ma rabwata aika uoua 

aikai ao karaoan beebaia ma 
aron baike a tangiraki, ao 
waakinan te mwakuri ngkanne e 
na bon tiku nakoia Kauntira.  Ko 
rabwa te Tia Babaire. 
 
Tibiika: Ngaia ti a nakon 
ngkanne ara titiraki are i mwina i 
aon te Ota Beba mai iroun te Tia 
Tei mai Maiana. 
 
KATAMAROAN ANA KIRINIKI 

MAIANA N ANA WAAKI TE 
KIRI-EU 

 
Mr Teiwaki Areieta:  Ko rabwa te 
Tia Babaire ao I a kukurei n te 
bwakantaai aio n tabeka au 
titiraki i aon te Ota Beba ae e 
kangai taekana, ngkai e 
kakoauaaki bwa iai ana tiim te 
EU ae e waaki ngkai ni 
katamaroai taian kiriniki i aon 
abamwakoro. E kona te Tautaeka 
ni kataratara bwa e na roko n 
ningai te tiim aio i aon Maiana?  
Ko rabwa. 
 
Tibiika:  Te Minitita. 
 
Hon. Dr. Kautu Tenaua: E rabwa 
te Tibiika ao n reken te tanimao 
n taai aei ao I kan reitaki ma 
raou n I-Abaiang ake a tia n 
taetae mai mwaiu n anga ara 
kamauri ma ara katekeraoi 
nakoim te Tibiika. Ao I kan 
reitaki ma kaain Abaiang nakon 
te Beretitenti ma ana Kauoman 
ao bon kaain te Auti n Tei ni 
kabane, kam na bane ni mauri.  
Kaekaan ngkanne ana titiraki te 
Tia Tei mai Maiana ae e 
karineaki e kangai, te Tibiika n 
aron tein babairean te mwakuri 
ni kateitei n te karikirake ae te 

KIRI-EU. E na moanaki 
mwakurian ana health centre ma 
ana kiriniki te tabo ke taabo ni 
kakaraoi i Maiana n Turai 2009.   
Tibiika:  Ngaia te Tia Tei. 
 
Mr Teiwaki Areieta: E rabwa 
kaekaan au titiraki te Tibiika mai 
iroun te Minitita ae e karineaki 
man te Botaki ni Kuakua.  
Buokan te titiraki ngkanne are I 
kan iraorao iai nakon te Minitita 
e kangai, bwa iraua raoi mwaitin 
ana tiim te Minitita are e waaki 
ngkai ni waakina te kateitei i aon 
abamwakoro? 
 
Tibiika:  Te Minitita. 
 
Hon. Dr. Kautu Tenaua: Te 
Tibiika ao nakon te Tia Tei ae e 
karineaki mai Maiana, ao kanga 
bon akea au atatai i aon anne.  
Ma e aoria bwa I a manga reitaki 
ma te Tia Tei ae e karineaki 
ngkana e taku bwa iai bonganan 
aron kaekaan te titiraki anne 
ibukin te karikirake ae e kaitara 
ma te kiriniki ao te health centre i 
Maiana. 
 
Tibiika:  Ngaia te Tia Tei riki. 
 
Mr Teiwaki Areieta:  E rabwa te 
Tibiika ao I taku bwa e bongana 
te titiraki aio ngkai I riki n 
tabekia nakon te Minitita ae e 
karineaki bwa taraan ae kawaran 
Maiana n te karikirake aio n 
2009.  Ma I ti kan ataia bwa e 
kanga aron ke iraua raoi ana tiim 
te karikirake aio ae e waaki ngkai 
i aon abamwakoro.  Anne kanga 
ti aonga n ataia raoi bwa iraua te 
tiim anne ao e kanga aron butina 
n te tai aio.  Ko rabwa. 

Tibiika:  Te Minitita. 
 
Hon. Dr. Kautu Tenaua:  N aron 
te Tibiika ae I kona n taekinna n 
te tai aio bwa iai karikirake aika 
a bon waaki naba i nanon te tai 
aio.  Ao iai ane kanga bon i aon 
naba kawaina n tia akana i 
Temakin ao tao i Marakei naba.  
Bwa are aikai auti akana teuana 
te health centre, uoua te 
dispensary ao i Marakei teuana 
te health centre ao teuana te 
dispensary.  I a aki kona n ataia 
raoi bwa kanga mwaitira kanga 
te tiim ngkai ae a mwakuri i 
nanon te tai aio, are kanga e na 
kona ni kaeka raoi ana titiraki te 
Tia Tei ae e karineaki mai 
Maiana.  Ao kanga I aki ataia 
naba bwa e na iai bitakin te 
kaeka nakon ara kaeka aio 
ngkana arona bwa e ataa 
mwaitin te tiim are e mwakuri 
ikekei.  Ko rabwa. 
 
Tibiika:  Te Tia Tei. 
 
Mr Teiwaki Areieta:  I kabwara 
bure nakon te Minitita ma oin te 
kantaninga n au titiraki te Tia 
Babaire, bwa bukina bwa e nang 
maan kawaran ara abamwakoro.  
Bwa nanona tao e kan reke uoua 
te ririki ngkai, ma ti ti kan ataia 
bwa iraua raoi ana tiim te 
Minitita ae a waakina ngkai te 
karikirake aio i aon abamwakoro.  
Kanga oin te kantaninga iai bwa 
ti aonga n ae ti atai.  E rabwa. 
 
Tibiika:  Ngaia te Beretitenti. 
 
H.E Anote Tong: E koaua ti a 
ibuobuoki i aon aio te Tia 
Babaire bwa e koaua ae ti a bon 

tibwa waaki naba. Te karikirake 
aio te Tia Babaire te baere e 
subcontracted nakon te rabwata 
ae e nang mangaongao ke tao e 
nang abwabwaki aron 
karaoakina. Bwa e aki ti 
karaoaki iroun te Tautaeka ma e 
karaoaki man te rabwata teuana 
mai Biiti.  Ao ngkanne tiaki naba 
ana tia mwakuri te Tautaeka 
aika a karaoa aio te Tia Babaire.  
Ma e koaua ae e nang 
birimwaaka te mwakuri ma te 
project bon te bwai ae e nang 
bubura bwa $10 tabun te mirion.  
Ao e a bon tibwa waaki raoi i 
nanon te ririki aio te Tia Babaire, 
ao i nanon te ririki aio ti kakoaua 
bwa a tia ngkai tabeua.  Ao tao 
bon ti te titiraki are e titiraki te 
Tia Tei mai Maiana, bwa e aera 
ngkai e a nang tiku Maiana n te 
kabanea.  Tao ngkanne tao e a 
tabeka ana titiraki ni kangai, e 
kona ni kawaekoaaki riki 
Maiana.  Ao e aoria bwa tao ti a 
katuka anne bwa e a manga 
rinanona te Minitita ma te koraki 
ake ngaiia ae a karaoa te 
karikirake aio.  Bwa tao a na 
manga karimwiia riki ngkanne te 
aba raa ni kaaibibitia ke tao 
ngkana a kona riki ni 
kabutimwaaka. Ngaia are katuka 
aio te Tia Babaire bwa ti a bon 
reitaki ma ake a contracted bwa a 
na karaoa te bwai aio, ae te 
kambwana teuana ae a mwakuri 
i tinanikun te Tautaeka.  Ma tao 
ti te titiraki bwa e kangai, kam 
kona riki ni karaka te tiim?  
Nanona ngkanne ti na manga 
tabeka te titiraki aio nakoia te 
koraki ake a karaoa te contract 
aio te Tia Babaire ao ko rabwa. 
 

Tibiika:  Ngaia N na anganiko riki 
te Tia Tei mai Maiana. 
Mr Teiwaki Areieta:  Eng e rabwa 
te Tia Babaire ao akea te 
kantaninga ikai bwa e na 
onikaiakaki te abamwakoro 
teuana bwa ti na anaa 
tibwangana ngaira kaain Maiana.  
Ma te bwai ae e kakawaki bwa I 
ti kan ataia bwa bukina bwa e 
nang tiku ni maan uoua tabun te 
ririki maanin te karikirake aio.  
Ma ti kan ataia bwa iraua raoi 
ana tiim te karikirake aio ae e 
buti ni waaki ngkai ni karaoi te 
naan karikirake i aon 
abamwakoro.  Ti anne bwa ti te 
bwai ae e uarereke ao ngkana e 
anganiira bwa ti teniua ke uoua 
ke iraua, ti kaekaana aei bwa ti 
aonga n ataia bwa ti aonga ni 
manga bubuti bwa tere ngke 
arona bwa e kona riki ni 
kamwaitaki riki kaain te 
karikirake anne ke te tiim bwa e 
aonga ni waekoa n roko i aon 
abamwakoro riki tabeua.  Ao ti 
ataia bwa ara tai ngaira kaain 
Maiana nakon Turai n 2009, ma 
ti aki tangiria bwa ti na anai 
tibwangaia kaain abamwakoro 
tabeua.  Ma ti ti kan ata te tai ao 
ko rabwa. 
 
Tibiika:  Te Beretitenti. 
 
H.E Anote Tong: Ko rabwa te Tia 
Tei ao kai I taku bwa e nang 
teretere nanon are e tabekaki, 
bwa e kona riki ni kawaekoaak 
ke e aki.  Tera angan 
kawaekoana ao ti na katea te 
tiim ae e mwaiti ao aio te bwai ae 
e na marooroakinaki ma te 
koraki aikai te Tia Babaire, 
naake a karaoa te contract.  Bwa 

tera angana ngkana tao e koaua 
bwa e nang ienikuriaki, ma ngai 
n au taratara te Tia Babaire ao te 
karikirake aio bon te bwai ae e 
nang bubura mai tabon Kiribati 
nako tabona.  Ao I taku bwa e 
aki maan ae uoua te ririki ni 
katiaakin te karikirake ae e nang 
bubura.  Tao e koaua ae bon te 
titiraki riki bwa e nang maan ke 
e na bon bae ni maan irouia aba 
tabeua te Tia Babaire.  Ma 
ngkanne tao bon te titiraki ae e 
kaweneaki ikai bwa tao e kanga 
aron te rinerine, e aera e rineaki 
moa aba tabeua bwa a na 
karaoaki ao e aera ngke a 
katukaki aba tabeua bwa a na 
katukaki nakon te kabanea.  Ma 
ni bon arona te Tia Babaire ngkai 
bon te karikirake ae e bubura ao 
bon iai akana a na tia nakon 
Turai ao iai riki akana a na tia 
nakon are i mwina te Tia 
Babaire.  Ma aongkoa tao bon te 
kantaninga n iraorao riki te Tia 
Babaire bwa bon bwaai aika a na 
bon roko ao a na tia.   
 
E koaua i nanon ana marooro te 
Tia Tei ibukin te anga ni 
kabutimwakaaki riki.  Ao anne 
are I a tia n taekinna te Tia 
Babaire bwa ti na manga reitaki 
ma te koraki ake a karaoa te 
contract.  Bwa te bwai aio e aki 
mena ti i nanon bain te Tautaeka 
bwa e nang tauaki naba arona 
iroun te botaki are te EU, ao e 
manga contracted nakon te 
rabwata teuana i Biiti.  Ti bon 
nanokawaki n aio ma e anaaki 
mai i nanon bain te Tautaeka 
kanga aron bwaai aikai, bwa bon 
bwaai aika a kaman tia.  Ao ti 
nanokawaki naba n aron 

karaoan te tendering aio te Tia 
Babaire ma aio moa arona n te 
tai aio.  Ma butimeeren te 
karikirake te Tia Babaire bon 
ibukina bwa tiaki te bwai are e a 
karaoaki naba n teuana te aba, 
ma are e raraai te tiim.  Iai naba 
tokin mwaitin kaain akanne bwa 
are nanona, iai kaain te tiim 
akanne ao kaaina aika a waaki 
ngkai a anaaki man ana rabwata 
nako te Tautaeka.  Ngkana kam 
kakaiia kaain te PWD ao akea, 
bwa ane a bane n nako n anaaki 
nakon te botaki anne.  Ngaia are 
kanga akea riki te tabo ae e na 
kona ni manga karekeaki mai iai 
te koraki aikai te Tia Babaire.  
Eng, iai te koraki ae a retire ao a 
manga kateirakeaki, ngaia are e 
eti ae e bon nang korakora te 
nano ni kan ienikuriaki ma are 
bon iai naba tokin korakoran 
butimwaakan are e na kona ni 
karaoaki i aon mwaitin te bwai ni 
mwakuri ao mwaitin te aomata 
are e kona ni karaoa te mwakuri 
aio te Tia Babaire.  Ma ti 
butimwaea nanon are e tabekia 
te Tia Tei mai Maiana ao ti a 
manga rinanon aio ni kakaea 
angan kabutimwakaana te Tia 
Babaire.  Ko rabwa. 
 
Tibiika:  Te Tia Tei mai Butaritari 
are temanna. 
 
Mr. Alexander Teabo:  Ko rabwa 
te Tia Babaire ao e teretere bwa 
te karikirake aei e mwanenaki 
man te mwane n Eurobe.  Ao 
katebenakoan aba ake a na 
karaoaki ke tao te burokuraem, I 
taku bwa bon te Tautaeka ae e 
karaoia.  Te Tia Babaire e rabwa 
te Minitita bwa e kaotia bwa 

ngaia aba aika a kan tia n aron 
Makin ao Marakei.  Au titiraki 
ngai ngkanne Butaritari, bwa n 
aron ae I ataia ao Butaritari bon 
te aba ae e kakarau.  A 
mwengabuaka aoraki, e kai 
karaoaki te onobwai i aon 
Butaritari bwa a kai mka i aon 
abau ae Butaritari.  Tera te 
criteria ke tera ae e kataia ni 
kabonga te Tautaeka ngke a 
katebenakoi aba ake a na 
karaoaki n te karikirake aei.  Ko 
rabwa te Tia Babaire. 
 
Tibiika:  Te Minitita. 
 
Hon. Dr. Kautu Tenaua:  Te Tia 
Babaire ti nang reitaki ma te 
koraki ake a kainanoa aron te 
karikirake, ao ti nang karautaeka 
ngkai e koaua bwa iai te 
mwaarara n taabo tabeua.  Ma n 
aron are e kabwarabwara naba te 
Beretitenti ao e bon koaua ae iai 
teutana te mangaongao.  Are e 
rawata mwangaangan aron te 
tararua bwa tiaki ti i aon Kiribati.  
Te babaire are e karaoaki kanga 
bon aia babaire te koraki are a 
tia ni karaoa te ukeuke mai 
tabon Kiribati nako tabona.  Ao a 
nora riaina n te tai aio bwa aio 
kawaina ae e na buoka te mwaiti 
ni botanaomata n aron tiana n te 
tai are e na tia iai ni kabane.  
Ngaia are aongkoa ai aron 
biribirina moa ngkai aio ao aia 
katautau taan rabakau are a tia 
ni karaoia bwa aio bakatekean 
kainanoan ana kainano te mwaiti 
ni botanaomata.  Are kanga 
aongkoa e na bon nakoraoi 
ngkana arona bwa e tia te 
karikirake aio.  Ko rabwa. 
 

Tibiika:  Te Tia Tei mai Tarawa 
Teinainano. 
 
Mr Teburoro Tito:  Te Tia Babaire 
I karabwa te Tia Tei ae e 
karineaki mai Maiana ngkai e 
tabeka aio, ao ai aron e katika 
matan te noo.  Ti karabwa te 
Tautaeka n aron ae e kataia ni 
kamataata te bwai ae titebo ma ti 
nang kainnanoa iai te mataata.  
Ao kanga ti bon tounako ao ti 
miimi ni bwaai tabeua ae a 
taekinaki ngkai, ma tao bon 
arona. Ma a bia kakaeaki 
katamaroaia, ao buokan 
ngkanne te titiraki.  Tao ai moara 
riki ae I kan taekinna bwa I 
tounako ibukina bwa ngke e 
karaoaki te marooro n ara tai n 
Tautaeka ma Eurobe i aon bwaai 
aikai, $10 te mirion n te On-
aoraki ao $10 te mirion n te TTI 
ao kanga akea aekaki aikai bwa a 
na riki.  Ma e aoria bwa a riki i 
mwin te waaki te Tia Babaire, ao 
tao e na kona ni kabwarabwara 
te Beretitenti bwa tera angan 
kaitiakana.  Ma au titiraki te Tia 
Babaire e na kangai, e kona te 
Minitita ke te Tautaeka ni 
kawenea kanga ti ana 
kabwarabwara ae tao te beeba 
tebaena ke te itera ni bae ke 
teraana.  I aon ni kaineti ma aika 
a tabetabekaki ngkai n aron:- 
(i) maanra te bwai aei, uoua te 
ririki, teniua, nimaua te ririki ke 
tebwina te ririki,   
(ii) aron burokuraemian aba bwa 
antai moa ao antai moa te Tia 
Babaire, 
(iii) ao ngkana e kona naba ni 
kawenea te Tautaeka ngkanne i 
nanon te ribooti anne ke te 
rongorongo anne, angan 

kawaekoaana riki ngkai ngkana 
te koaua bwa e na nang maan te 
Tia Babaire ao, 
(iv) kan taraan riki te 
mangaongao ae e taekinaki bwa 
ti ongo naba te Tia Babaire te 
rongorongo ae e kangai, nakana 
a mena i nanona a kan 
kanaanaua bwa are a kakaboaki 
tao $2,000 n uoua te wiiki ke 
$1,000 n teuana te wiiki.  Ngaia 
are e na riai n anaanau bwa 
ngkana e anaanau ao e a reereke 
riki te tai iai. 
I kabwara bure ngkana I taekina 
aio ma aia taeka aomata, e kona 
n rinanoaki itera aikai ao a 
kaweneaki bwa te beeba n te aro 
bwa ti a aki manga nang 
kaberoroa bwa ti a 
marooroakinna ma ara 
botanaomata.  Ko rabwa te Tia 
Babaire. 
 
Tibiika:  Te Minitita. 
 
Hon. Dr. Kautu Tenaua:  Ko 
rabwa te Tia Babaire ao n aron 
are I taekinna mai mwaina ao 
bon te kabwara bure n aron tao 
te ingainga n nano ibukin te 
karikirake ae e a nang reeanau 
aio.  Ma te Kai ni Baire are e a tia 
ni katiaaki ngkai ao n tiainaaki 
ngaia ae ti a biribiri i nanona 
ngkai.  Ao bon i nanon au tai are 
I moan roko iai n te On-aoraki ao 
ti kataia ngkanne ni kakaea 
angana, ae aongkoa e na 
katikiraoaki iai.  Ma te 
kabuanibwai teuana bwa ngkana 
arona bwa ti nang manga bita 
aron te boraraoi are e a tia ni 
karaoaki ngkai, ao e kona ni 
manga karekea ae e na toki aron 
te karikirake aio ao ni manga 

karekea riki ae e na koro ana tai 
are e nang riai n toki iai ao e a 
akea naba te naan kiriniki 
ngkanne n aba ake nikirana.   
 
Ngaia are bon te bubuti ao 
ngkana arona bwa a na 
butimwaea moa ngkai ae i nanon 
te mangao aio kaain te Auti n Tei 
ao riki bon kaain abamwakoro.  
Bwa ti kataia naba ni 
mwamwakuri i aona, ao ti aki 
katikua moa n arona aei ma ti 
nora aron nikoana are kanga e 
na nakoraoi iai bwa ti na aki 
karekea bwa e na katokaki.  Bwa 
ngkana arona bwa e a katokaki 
ao e a roko naba taina are e nang 
bon riai n toki te karikirake aio, 
ao ngkanne a na nang 
kananoanga tarimi ma mwanemi 
n aba ake tabeua bwa a nang aki 
tei aia kiriniki ma aia health 
centre.  E rabwa. 
 
Tibiika:  Te Tia Tei mai Onotoa. 
 
Mr. Taneti Maamau:  Ko rabwa te 
Tia Babaire ao ibukin kanga 
ongoraara ao e manga karekea te 
nano uoua.  Ma N na kaitiaka 
nano uouau bwa are ngai ae I a 
tia n reitaki ma te botaki are 
kanga e tararua te karikirake aei, 
ao ti a tia n ataa kawaran Onotoa 
bwa Ritemba ke Tianuare.  Ma i 
aan te ongora ngkai ao N na ti 
kamatoa mai iroun te Minitita, e 
na bitaki te tai anne ke e na bon 
tiku n arona.  E rabwa. 
 
Tibiika:  Ngaia te Minitita. 
 
Hon. Dr. Kautu Tenaua:  Ngaia 
kaekaan ana titiraki te Tia Tei ae 
e karineaki mai Onotoa, ao n 

aron te Kai ni Baire ae e wene 
ngkai ao n Tianuare 8 kanga te 
tai ae e na kaoti iai taan 
mwakuri i aon abam ibukin 
waakinan am kiriniki ma am 
health centre. 
 
Tibiika:  Ti a nakon te titiraki are 
i mwina mai iroun te Tia Tei mai 
Betio are temanna.  E nakoim te 
Tia Tei. 
 

KABWAKAAN AIA ARAUENTI 
ANA LIQUOR BOARD BETIO 
TOWN COUNCIL IROUN TE 

TAUTAEKA 
 
Mr Reete Bokai:  Te Tia Babaire I 
a bubuti kaekaan au titiraki ae e 
kangai taekana, ngkai te Minitita 
are tabena e rineia kaain te Baba 
n Tararua ibukin te manging n te 
BTC.  E kona ngkanne te Botaki 
ni Mwakuri anne ni kabwaka aia 
arauenti ngkana a boowi? 
 
Tibiika: Ti a ongora kaekaana 
mai iroun te Minitita n te MISA. 
 
Hon. Amberoti Nikora: Te Tia 
Babaire ko rabwa ao aio ngkanne 
te kaeka ae e tauraoi ibukin te 
titiraki anne. Te Tibiika ni kaineti 
ma te titiraki ae e tabekaki iroun 
te Tia Tei ae e karineaki temanna 
mai Betio ibukin kabwakaan aia 
arauenti kaain ana Baba n 
Tararua te Kauntira ibukin te 
kamanging ke te Liquor Board ao 
e bon tuai n tauraoi moa au 
Botaki ni Mwakuri n rinanona n 
te tai aei.  Ko rabwa. 
 
Tibiika:  Te Tia Tei. 
 

Mr Reete Bokai:  Te Tia Babaire e 
rabwa ana kaeka te Minitita are e 
mataata ngkai irouia kaain Betio 
ke te Kauntira ni Betio.  Bwa n 
aron ataakin te kataumwane n te 
ririki ae e boou ao e a katukaki 
irouia Kauntira te arauenti aio.  
Ma ngkai I taku bwa a boowi 
Kauntira n te tai aei, ao ngkana a 
ongo aio ao a na riai ni bitia 
ngkai e kaekaaki n aron aei.  
Buokan te titiraki ngkanne te Tia 
Babaire e kangai, I taku bwa te 
kangaanga n taai aika a nako 
bwa te Minitita e bon appoint 
members ao e aki anganiia 
Kauntira bwa a na karaoa te 
nomination ao ngaia ae e karaoa 
te appointment. Ngaia anne te 
kangaanga bwa ngkana a roko 
ara man ana botaki te Minitita ao 
a tia n reke araia kaain te board, 
ao anne te kangaanga.  E kona ni 
kabwarabwara raoi te Minitita 
bwa e kanga raoi aron rineaia 
kaain te board aei. 
 
Tibiika:  Te Minitita. 
 
Hon. Amberoti Nikora: Te Tia 
Babaire e rabwa ao n aron are e 
bon teretere n te Tua are e 
kaineti ma aroia kaain te Komete 
anne, ao e koaua ae te Minitita 
ae e rineia kaai te board i aan te 
Tua. Ma te nomination ao 
karokoan araia kaain te board e 
karaoaki n te Kauntira te Tia 
Babaire.  Ao I taku bwa anne are 
e a kairiira naba nakon te 
kaetieti are ti bon angan te 
Kauntira katabeana i aan te itera 
anne ngkai e mwakuri te rabwata 
naba anne bon ibukin te 
Kauntira. Ao angin ana 

karekemwane naba are e karekei 
a bane naba n nakon te 
Kauntira. Ko rabwa te Tia 
Babaire. 
 
Tibiika:  Te Tia Tei riki. 
 
Mr Reete Bokai:  Buokan te 
titiraki riki te Tia Babaire, bwa e 
kona ni kamataata te Minitita 
bwa i nanon te ririki aei e a tia ni 
kanakoa bwa a na nominated 
kaain te Liquor Board aio iroun te 
Kauntira, bwa e aonga ni karaoa 
te appointment ke e kanga i 
nanon te ririki ae ti a kaan toki 
iai ngkai aei. 
 
Tibiika:  Te Minitita. 
 
Hon. Amberoti Nikora:  Te Tia 
Babaire bon iai kaain te Board 
are a tia n rineaki n te ririki aio.  
Ao te kantaninga bwa ngkana 
arona bwa iai nanon te Kauntira 
ni manga kataia ni kan bita anne 
ke ni uotia ibukin te ririki ae e 
boou, bitakin kaaina ke onean 
mwia ake a tia ni kerikaaki ao a 
na riai n oneaki mwiia ao anne 
ngkanne ae ti kantaningaia mai 
irouia te Tia Babaire.  I taku bwa 
n otau ao a bon ata kawain anne 
n aron ae a taneiai iai ni 
kakaraoia te Tia Babaire.  Ko 
rabwa. 
 
Tibiika:  Te Tia Tei riki mai Betio. 
 
Mr Reete Bokai:  E rabwa te Tia 
Babaire ao I taku bwa e a 
mataata raoi ao ngkai a ongo 
Kauntira ao a na riai n tauraoi ni 
karaoa aia kataumwane ibukin 
aio.  Ngkai otau bwa akea te 
kataumwane iai, ma I aki ira aia 

boowi ni kataumwane n te tai are 
kabaneana.  Ma ngkana a ongo 
ngkai Kauntira n te tai aei ao a 
na riai n iangoa te kataumwane 
ibukin aei, ko rabwa te Tia 
Babaire. 
 
Tibiika:  Te Minitita. 
 
Hon. Amberoti Nikora: Te Tia 
Babaire e koaua ao e bon riai ni 
mataata naba bwa are aikai itera 
ae a bon tiku i nanon bain te 
Kauntira teuana ma teuana.  Ma 
ti ataia ae tiaki ni kabane 
Kauntira ae a bane n iai aia 
Liquor Board. Bwa tabeua aba 
akea ke a tuuka te kamanging n 
abaia te Tia Babaire, ngaia are 
kanga e aki kainanoaki te aekaki 
n itera anne.  Ao au kantaninga 
bwa rinanoan are a kataia ni 
waaki iai ngkai Kauntira tao i 
Betio moa ngkai te titiraki ibukin 
Betio, ao I taku bwa e na 
mataata irouia kanga tera.  Bwa 
te bwai ae e kakawaki ae ti kan 
katereterea bwa iai ngkai 
rinanoan te Tua aio ae ti tabe ni 
waaki iai ma ana aobiti te Tia 
Kaeti Tua ibukin manga 
taraakina.  Ngkai ti ataia bwa te 
Tua aio man tain te Korone ma 
ngkoa ma ngkoa, ao ti ataia bwa 
a nang tia ni bane ni bwakanako 
tain kanoana ao tabeua taian 
tiaati ma baikara riki akana i 
nanona, a bon nang naba 
bwakanako taia te Tia Babaire.  
Ngaia are ngkana arona bwa 
baikara aika a raoiroi aika ti 
kona n nori naba i nanon taian 
tabeka teuana ma teuana ni 
kaineti ma te rabwata aio, ao a 
nang kona ngkanne n rinanoaki 
katamaroaia ao ni biti naba ake 

tabeua ake tao a bon aki riai n 
teimatoa n tiku ni karokoa te tai 
aio bwa tao a bon aki angaraoi 
ma ara tai aei.  Ko rabwa te Tia 
Babaire. 
 
Tibiika:  Te Tia Tei mai Betio are 
temanna. 
 
Mr. Tonganibeia Taam: Ko rabwa 
te Tia Babaire ao I kan buoka 
naba ana titiraki raou n Tia Tei 
mai Betio ae e karineaki. E 
koaua aio naba are kanga I 
kamena naba bwa au kaoti bwa 
ma tao ibukina ngke e moan 
motion ao e a tia n totokoaki.  Ao 
I karabwa aio ngkai e kona n 
tabekia raou n Tia Tei bwa ana 
titiraki.  E koaua iai uoua te 
naan Komete ake a rineaki iroun 
te Minitita, ao teuana te Liquor 
Board ao teuana te Local Land 
Planning Board.  Ao n aron are e 
taekinna raou n Tia Tei mai Betio 
ao I kakoaua anne ae ngkai ana 
kataumwane te Kauntira n te 
ririki ae e na roko, a aikoa 
kataumwaneaki Komete akana 
uoua akanne. Kioina ngke 
aongkoa a riai ni mwanenaki i 
aan te Consolidated Fund ke 
ibukina ngke aongkoa bon te 
Komete aika a rineaki mai iroun 
te Minitita.  Ao anne ngkanne are 
teuana ae te Local Land Planning 
Board.  Ma ngkai e aki rekereke 
ma ana kaoti raou n Tia Tei ao I 
a kan taetae riki i aon rineakiia 
Komete n te Liqour Board.  Ao I 
taku bwa n aron ae kam ataia i 
aon Betio ao n angin te tai ao e 
na bon bae n reke te naan 
karikirake aika a boou i aon 
kabonakoan te manging.  Ao 

anne are te bwai ae e na teimatoa 
aron kainanoan te Komete aio 
ngkana iai rabwatana i aon 
Betio.  Taraana n te ririki ae e na 
roko ngkana arona bwa e nang 
aki kona n reke mwanenakin aio 
ao ngkam, bwa e na kanga aron 
manga tera, tao katean te 
Komete teuana are e na tuoia te 
naan manging ibukin karekea te 
raitinti n te ririki ae e boou.  
Ngaia are te bubuti riki nakon 
aio nakon te Minitita are tabena, 
tera ngke e kona n nora aron te 
kangaanga iai.  Ao e koaua n 
aron are e taekinna raou n Tia 
Tei ae e karineaki ao e a kabanea 
te Kauntira ni Betio ni 
kataumwanei Komete aika uoua 
aikai, e kan nakon $15,000 n te 
ririki bwa $10 tabun te ngaa 
ibukin te Local Land Planning 
Board ao e nakon ae tao $3 te 
ngaa ibukin te Liqour Board n aia 
boowi ae ti uoua aia meeting ae a 
mwanenna.  Ngaia are te bubuti 
are I a manga tabekia raou n Tia 
Tei, bwa tera ngke e kona n reke 
iangoan aio ao ko rabwa te Tia 
Babaire. 
 
Tibiika:  Ngaia te Minitita. 
 
Hon. Amberoti Nikora:  Te Tia 
Babaire e rabwa buokan riki te 
titiraki ao te kantaninga bwa tao 
a na iai angan taraakina riki n te 
itera teuana are e na kona n 
angaraoi ma aron are e 
kainanoaki. Ma te Tia Babaire n 
aron ae e ataaki ao e koaua ae 
bon ti teuana ana tai ni boowi te 
board aio ni katoa ririki.  Bwa tao 
e baireaki tao i aan Tuan naba te 
Kauntira ke tao tera, ao nikiran 

boowi ngkanne ake i mwina, 
aongkoa a bon kona ngkanne ni 
kabwaka naake a tuatua tewean 
te boowi anne, tao bitineti ke raa.  
Iai ngkanne te mwane aika a 
bwaabwaka i nanon te naan 
raitinti akana a reke iai, ao 
kanga ara katautau bwa e na 
taraa n tau aron kaboan aia 
arauenti nakanne iai.  Ma 
taraakin te kataumwane ae e 
nang bubura ngkai ae kanga ti 
ongo n te tai aio, ao bon manga 
te bwai teuana ae ti na karekei 
ara iango iai te Tia Babaire.  Ma 
ngkana arona bwa bon te 
kangaanga ae e nang bubura ao 
tao e kona n rinanoaki ma ai bon 
norana i nanon te tai ngkana 
arona bwa e a tia naba noran aio 
ibukin katamaroaan ngkai te Tua 
ae ti mena iai te Tia Babaire.  Ma 
ara kantaninga bwa e na rau 
nanon te Kauntira n te tai aio 
ibukin te babaire are ti mena iai 
ngkai.  Ko rabwa te Tia Babaire. 
 
Tibiika:  Te Tia Tei. 
 
Mr Teburoro Tito:  Ko rabwa te 
Tibiika ao I karautaeka ngkai N 
na anaa ana tai te Auti teutana 
ni manga reita te titiraki are I 
karabwa iai te Tia Tei ae e 
karineaki mai Betio.  Bwa aio 
naba teuana kanga ana kan ota 
ara Kauntira ae Tarawa 
Teinainano.  Ao e rabwa te Tia 
Tei are temanna mai Betio are e 
buoka naba aio bwa e manga 
katerea te kauoua naba ni 
bubuti are e rekereke ma te 
Komete are teuana are te Local 
Land Planning Board.  Ma tao N 
na kabotoa moa i aon ae e titiraki 
iai ngkai te aba ni kanakoa 

buokan au titiraki nakon te 
Minitita ae e karineaki.  Ngkai 
kanga tao aio te bwai ae e a 
noraki ngkai bwa e a namakinaki 
bwa bon taben te Minitita ke te 
Tautaeka.  Kioina ngke e rineia 
naakai, mwaakana rineaia 
naakai ao kamwakuraia e mena i 
aan te Tua are e mwaaka iai te 
Minitita.  Ao i aan aron ana 
taratara te Minitita ngkai e a 
noraki aio n taai aikai.  E kona ni 
bon kaetia n etina are ngkai bon 
ana rabwata te Minitita ae e 
kamwakuria ao e na bon 
mwanenaki man te mwane are e 
na roko mai iroun te Minitita.  Ao 
ngkana ana rabwata te Kauntira 
ao e na bon mwanenaki man ana 
rabwata te Kauntira.  Ao I kan 
bubuti i aon aei bwa are i aan te 
Tua e bon taekinaki are te 
consolidated fund, ao tao e koaua 
e aki nang noraki n taai aika a 
nako ma e rabwa ngkai e noraki 
ngkai i aan taian katamaroa.  E 
kona te Minitita ma tao te 
Tautaeka ni karaua n iangoa raoi 
aio, bwa are ngkana e rineia te 
Minitita ke ana rabwata te 
Minitita ao a na kaboaki man 
ana mwane te Minitita, ao 
ngkana e rineia te Kauntira ao e 
na kaboaki man ana mwane te 
Kauntira.  Angan Kaitara ana 
bwai Kaitara ao angan te Minitita 
ana bwai te Minitita, ao angan te 
Kauntira ana bwai te Kauntira.  
Kanga I kan buoka te tabeka aio, 
iai angan manga rinanoan raoi 
aio nakon taai aika i mwaira te 
Tia Babaire?  E rabwa. 
 
Tibiika:  E nakoim te Minitita. 

Hon. Amberoti Nikora:  Te Tia 
Babaire e rabwa te Tia Tei ae e 
karineaki mai Tarawa Teinainano 
temanna, ao I taku bwa e na aki 
nang kaokoro are I a tia naba n 
taekinna nakon te Tia Tei mai 
Betio.  Are n teina ae ti mena iai 
ngkai ao kanga bon anne te 
kantaninga are e teimatoa ni 
kakaraoaki man ririki aika a 
mwaiti.  Ao e ngae ngke a rineaki 
Kauntira aikai ke kaain te board 
aikai i aan te Tua mai iroun te 
Minitita, ao te nomination irouia 
Kauntira kanga e koaua ae e 
aera ngkai e a tuai man reke 
angana ae e na kaboaki man te 
consolidated fund.  Te bwai ae e 
turuturu n ara taratara n norana 
naba ngkai bwa e na bon nang 
kangare ngke e rikorikoi raitinti 
te Kauntira man rabwata ni 
kamanging ma bwaa ake a 
bubura kaei ao buburan te 
raitinti ae a anga, ao te Tautaeka 
e na kabwaka aia arauenti 
naakekei.  Kanga bon ti te mena 
teutana ae ti kataia ni kauaea 
bwa e aera ngke mwaane ni 
kabane ake a reke ao e bubura te 
karekemwane ae e reke i aon 
Tarawa Teinainano ma Betio bwa 
are a rawata bwaakaukau n te 
manging ma tera riki te Tia 
Babaire, ma te naan bwaa 
operators.  Ma e eti ae e riai ni 
kaetaki raoi bwaai nakon etiia ao 
ngkana arona bwa te review e 
nora anne ibukin kaetana raoi ao 
ngaia tao e riai ni kamaunaaki 
are e nang aki riirineia te Minitita 
te rabwata anne.  Ma e nang bon 
riai n tiku i nanon bain te 
Kauntira ao are e kainanoia ao e 
nang bon riai n anga, kanga 

taian katamaroa. Ma buokan 
kabebetean te waaki ao kaetaia 
nakon angana ae ti taku bwa e 
na angaraoi riki ao ti taku bwa e 
na ibuobuoki, ma ti buoka n 
iango n aron ae a riki.  N aron 
bwaai aika a tia n riki mai 
mwaina ao ara kantaninga bwa ti 
na kona ni mwakuri katamaroa i 
rarikin akanne ni karokoa riki 
nakon are e na bon nang kaea 
raoi angaraoin te tabeka aio te 
Tia Babaire.  Ma ti karabwa te 
iango anne ao ara kantaninga 
bwa e na rinnako i buakon te 
waaki rinanoan te Tua aio te Tia 
Babaire.  Ko rabwa ao i mwain ae 
I tekateka ao I taku bwa i aan 
katabeau n te bong aio ao kanga 
ngai ae N na tabeka kabwaraan 
te Auti.  Ma i aan te Kibu ae 
16(3) ao N na riai n interrupt n te 
aoa 6:00 ma I a aki ataia ngkana 
e eti ae I karaoia.  Ma I a ti kan 
kaongoko ngkai bwa ai bon 
teutana i mwin onoua.  Ko rabwa 
te Tia Babaire. 
 
Tibiika:  Te Tia Tei mai Teraina. 
 
AKI KARAOAN TE UKEUKE NI 

KARINRIN NAKON MTC I 
TERAINA 

 
Mrs. Rereao Tetaake Eria: Ko 
rabwa te Tibiika ao i mwain ae N 
na waaki ao e koaua N na bon 
tabeka naba bwanaau ni 
kamauriko n te bwakantaai aio, 
ao nakon te Beretitenti ae e 
karineaki, te Kauoman, Minitita 
ma Taan Tei ni kabane, taan 
ongora n te tairiki aei ke te 
bwakantaai aei ao ai nakoia naba 
kaain au abamwakoro ae 
Teraina.  Kam na bane ni mauri.   

Te Tibiika I a kan tabeka 
ngkanne au titiraki ae e kangai 
bwa e kona te Minitita are tabena 
ni kabwarabwara nakon te Auti 
aei, bwa tera bukin aki karaoan 
te ukeuke man ana Kuura te 
MTC i aon Teraina n te ririki ae e 
nako 2006 ao 2007. Ao e 
kakoauaaki bwa a bon roko taan 
karaoa te ukeuke n te itera 
mainiku n taai akanne. E rabwa. 
 
Tibiika:  Ngaia te Minitita man te 
Reibwa. 
 
Hon. Ioteba Redfern:  Ko rabwa 
te Tia Babaire ao I karabwa te Tia 
Tei ae e karineaki mai Teraina n 
ana titiraki n te bwakantaai aei.  
Ao aei kaekaana te Tia Babaire 
man au Botaki ni Mwakuri, te 
Tia Babaire e aki karaoa te 
ukeuke ni karinrin MTC i aon 
Teraina i nanon te ririki 2006 
ibukin te bitaki are e a karina, 
are e kauareerekea iai ana tai n 
rooro i Teraina te kaibuke are e 
toka iai te tia kaukeuke.  N te aro 
are e aki tau te tai ibukin te 
ukeuke te Tia Babaire, ko rabwa. 
 
Tibiika:  Te Tia Tei riki. 
 
Mrs. Rereao Tetaake Eria:  Te Tia 
Babaire I a kaitaua te Minitita n 
ana kaeka ibukin te itera are 
2006. Buokan riki au titiraki bwa 
e kona ni kabwarabwara bwa 
tera te bitaki n te tai anne ae e 
mwaneweia ikai te Minitita ae e 
karineaki? 
 
Tibiika:  Te Minitita. 
 
Hon. Ioteba Redfern: Te Tia 
Babaire te bitaki ae I nanonna 

ikai are e a aki tau ana tai te 
kaibuke ni bae i Teraina.  Ngaia 
are ibukin anne ao e  a aki tau 
naba ana tai te tia karaoa te 
ukeuke n tiku ni karaoa te 
ukeuke i aon Teraina. Ngaia 
ibukin tao te bitaki n te babaire, 
ti a aki ataia te Tia Babaire bwa 
tao man te Botaki ni Kaibuke.  
Ma ibukin te bitaki ni babaire 
anne are ngaia ae e a aki iai reke 
tikun te tia karaoa te ukeuke i 
Teraina ni kabanea te ukeuke.  E 
rabwa. 
 
Tibiika:  Te Tia Tei riki. 
 
Mrs. Rereao Tetaake Eria: Te 
Tibiika buokan riki te titiraki aio, 
ao I kan bubuti bwa iai noran 
riaina ngkana aikoa katokaaki n 
te kaibuke taan ukeuke aikai ke 
teuare e na karaoa te ukeuke, ao 
a kakibaaki n te wanikiba n te 
aro are a na aki kona ni manga 
rekereke ma aron bitakin te 
kaibuke ke kangaanga riki 
tabeua. E kona ni ibuobuoki n 
anne te Minitita taiaoka? 
 
Tibiika:  Te Minitita. 
 
Hon. Ioteba Redfern:  E rabwa te 
Tia Babaire ao I taku bwa aikai 
iango aika a wene ngkai n ara 
Botaki ni Mwakuri, ibukin 
kakaean angan katokan te 
kangaanga ae ti a tabe n noria n 
okioki i nanon iraua ngkai te 
ririki te Tia Babaire.  Ao ibukin 
ae kanga ti tangiria bwa e na 
tobwaaki te kainano naba aei ao 
anne ngkanne kanga babaire ae 
a karauaki tao ni marooroakinaki 
n te tai aei te Tia Babaire.  Ara 
kantaninga bwa e na otinako te 

babaire i aon itera aikai, ao 
ngkana tiaki anne ma te anga are 
e na toki iai te kangaanga i aon 
te itera aei te Tia Babaire. E 
rabwa. 
 
Tibiika: Ngaia te Tia Tei mai 
Teraina. 
 
Mrs. Rereao Tetaake Eria: I a 
karabwa riki te Minitita n ana 
kaeka ae e nang tamaroa ao e 
koaua, ti a kantaninga aron te 
bitaki nakon taai aika a na roko, 
n te aro bwa e na akea riki n 
aron are e a tia n taekinna, e na 
manga akea te kangaanga bwa ai 
aron ngkai e noraki bwa Teraina 
e a nang bwaabwaka kanga 
tibwangana n aron te waaki.  
Ngaia are I a bubuti anne ngkana 
e kona n teimatoa aron te 
ibuobuoki man te itera aio, e 
rabwa te Tibiika. 
 
Tibiika: Ngaia te Tia Tei mai 
Tabuaeran are temanna. 
 
Mr. Teetan Mweretaka:  Ngaia te 
Tibiika I kan buoka te titiraki 
bwa kanga e teretere n te 2006 
ao 2007 ao ae e kaekaaki ti 
2006, I kan titirakina te Minitita 
bwa ai ngaia naba kaekaan 2007 
ae e taekinaki n te tai aio? 
 
Tibiika:  Ngaia te Minitita. 
 
Hon. Ioteba Redfern:  E rabwa te 
Tia Babaire ao e rabwa naba 
buokan te titiraki mai iroun te 
Tia Tei temanna mai Tabuaeran.  
E koaua ibukin te ririki 2006 are 
I anga arei are kanga e kaineti 
riki ma Teraina.  Ngkanne 2007 e 
kaineti naba nakon Tabuaeran 

ao Teraina te Tia Babaire.  Ma e 
rekereke naba ma kanga 
mwanangan te kaibuke nakon 
taabo aikai.  Iai te babaire ae e 
na mwananga ke tao antai te 
MTC ngke e karekea te 
rongorongo tao mai iroun te 
Botaki ni Kaibuke ibukin te ririki 
2007 ao e anganaki te 
rongorongo ae ngaia e na aki 
karoko te kaibuke ke ana 
kaibuke te Shipping n aba aika 
Tabuaeran ao Teraina.  Ao ibukin 
anne ao e aki tauraoi ana aomata 
te MTC ni mwananga nakon 
taabo aikai, ibukina bwa e na aki 
roko n aba aikai ana kaibuke te 
Shipping are e na mwananga.  Ao 
ngaia kanga ibukin anne are e a 
aki naba toka te tia karaoa te 
ukeuke ibukin Tabuaeran ao 
Teraina n te ririki 2007. Ma e 
koaua ae e tabekaki bwa te 
bubuti ikai, ao n aron are e a tia 
n tabekia te Tia Tei are e 
karineaki are ngaia ae e tabeka 
te titiraki aei, aikai ngkanne ae a 
karauaki n taraaki ngkai i aan te 
kantaninga are e na aki manga 
oki te kainano aei.  E koaua iai te 
babaire ngkanne are kanga e 
tabekia naba te Tia Tei ae e 
karineaki, are e a kanga ngkanne 
aroia kaain Tabuaeran ma 
Teraina. Ao e kaoua iai te babaire 
are a na kona ni kataboroaki 
ngkanne tibwaia nakon te tai ae i 
mwaira.  Kanga ibukin are a tia 
tao n akea tibwaia ibukin te ririki 
ae 2006 ao 2007 ao ngkai tibwaia 
ibukin taai aikai e nang karinaki 
ngkanne n te kooti ae i mwaira te 
Tia Babaire.  E rabwa. 
 
Tibiika:  Te Tia Tei mai Teraina. 

Mrs. Rereao Tetaake Eria: Te 
Tibiika ao I a kaitau riki nakon te 
Minitita n aron ana kaeka ae e 
nang tamaroa.  Ao n reitaki ma 
kanga te taeka are e kangai, a na 
manga karakaaki riki bwa kanga 
bon anne riki ara bubuti ae ti na 
manga bon tabekia riki. Ma ngaia 
ngkai e a tia n tabekia te Minitita 
ao I a nang kaitau nakon te 
ibuobuoki anne ngkana e kona n 
uringaki anne nakon taai aika a 
na roko.  E rabwa. 
 
Tibiika: Ngaia te Tia Tei mai 
Nikunau. 
 
Mr. Moote Terukaio:  Ko rabwa te 
Tibiika ao tao bon aio te tai are I 
a kona n anga au kamauri 
nakoim te Tibiika ma am aobitia, 
te Beretitenti ma ana Minitita ao 
ngaira Taan Tei are ti kakoaua ao 
I kakoaua bwa te tai aio ai tibwa 
au moan tai n tei ni 
kaakarabakau i nanon te 
Maneaba aio.  Ngaia are I a anga 
au kamauri nakoimi n te tairiki 
aio, kam na bane ni mauri.  E 
koaua n reitan te kakarabakau 
ke te titiraki are ibukin te 
kangaanga i aon karaoan ukeuke 
man te MTC ke tao n tabetai a 
kona naba n roota te rabwata ae 
te FTC ngkai ti kakoaua ngaira 
kaain Kiribati bwa aio naba te 
mwakuri teuana ke te kaubwai 
are ti nang tangiria bwa ti na 
bane n rootaki iai.  Ti kaitaua 
naba aron ae e tabekaki mai 
iroun te tia tabeka te kaoti mai 
Teraina, bwa noran te kangaanga 
aio ao e bon anganiira naba te 
kakubanako ao te kareke iango.  
Are kanga ti taku bwa e na 
raoiroi bwa ti na tabekia naba 

nakon te Auti aio. I kaitaua naba 
te Minitita n ana kaoti ke n ana 
kaeka are e a kangai naba, bwa 
ngkana arona bwa e aki reke n te 
ririki aio ao ko na manga 
kataboroa nakon te ririki ae e na 
roko.  Bon aio are kanga I moan 
kakateitea baiu iai te Tibiika, 
bwa I kan raona te titiraki are e 
tabekaki mai Teraina.  Ni kangai 
bwa ngkana arona bwa iai te 
kangaanga nakon te 
abamwakoro teuana ma teuana i 
nanon te ririki aio, ao 
tibwangana n te ririki aio e kona 
ni kataboroa ni manga nakon te 
ririki ae e na roko. Ngke ti 
kakoaua bwa abara bon aba aika 
a bane n raroa nako ao a 
marangaranga nako, ai moara 
riki abara ngaira kaain Nikunau 
ae e aki namana ao e teimatoa te 
buaka iai n taai nako.  Ngaia are 
n taai tabetai e kona n ae e na 
mwananga te tia ukeuke ao e a 
taonna naba te buaka ao e a oki 
naba ao e a toki naba te 
mwananga anne. Ngaia are I a 
anga au kaitau n te tai aio ngkai 
e a tabeka naba kaekaana are 
kanga ti taku bwa ti na kukurei 
iai ngaira kaain Nikunau ao ai 
moara riki Kiribati ae e bwanin.  
Ko rabwa te Tibiika. 
 
Tibiika:  Te Tia Tei mai Banaba. 
 
Mr Timon R. Aneri:  Te Tibiika ko 
rabwa ao I a kaitaua riki te Tia 
Tei mai Teraina.  Aio naba e reke 
nakon Banaba te Tia Babaire n te 
ririki aio. Ao I tia n tareboon 
nakon te MTC ao a tuangai bwa 
N na kakaongoia te kaibuke.  I 
kan bubutia te Minitita bwa 
antai raoi tabena aio, ai iraua te 

kaibuke ae e nako Banaba tao ai 
teniua ke aua.  Ao a aki toka 
naba koraki aikai, tera raoi te 
bwai ae e riki te Minitita ngkana 
ko kona raoi ni kakaea te bwai ae 
e riki.  Bwa are kanoan te bong 
ma te tai teuana, ko toka ao ko 
kabwaka kantokam n nako ao 
manga kantokam n oki irouia 
ataeinimwane ake a mena mai 
ikai n te nako Banaba, ao e a 
okioki ngkanne te aekaki ni 
waaki aio.  Ti a bubuti bwa e 
kona ni katamaroaaki aei?  Ko 
rabwa. 
 
Tibiika:  Te Minitita. 
 
Hon. Ioteba Redfern:  E rabwa te 
Tia Babaire ao e rabwa buokan 
naba te titiraki mai iroun te Tia 
Tei ae e karineaki mai Banaba.  
E koaua e reitaki ma ngai te Tia 
Tei mai Banaba i mwain te Auti, 
ao ti kakaea rongorongona irouia 
kaain te MTC, ao ti kaongoaki 
bwa ngaia a bon tuai naba 
mwananga nako Banaba kaain te 
MTC.  Ao ngaia ngkanne man te 
reitaki anne ao i mwin au 
marooro naba ma te Tia Tei ae e 
karineaki mai Banaba, ao ngaia 
ti a tia kanga ni katuka te 
rongorongo irouia kaain te MTC 
bwa a na mwananga nako 
Banaba ngkanne nanona tao ni 
baon te Tia Tei nako Banaba 
ngkana e kaokaki.  Aei e koaua 
ngke ti ongo te rongorongo aei ao 
nanona kanga e kaota ae tao iai 
te mwaarara naba n aia itera 
naake tabeia te itera aei ni 
karaoan te mwananga nako 
Banaba.  Ngaia ae e tia ni 
karokoaki te rongorongo ae e 
matoa aei nakon te MTC bwa 

naake tabeia tera ngke e 
karauaki ni kakaeaki raoi bwa 
tera bukina ngke a aki 
mwananga tao n te tai are a riai 
n tia ni mwananga iai.  Ao a tuai 
mwananga ni karokoa te tai aei, 
ao anne ngkanne te itera teuana 
ae ti tabetabe iai ngaira man te 
Tautaeka. Ao ti tangiria ni 
kakaea bwa tera bukina, ma iai 
te mwananga ngkanne are e na 
karaoaki nako Banaba n te tiaata 
are baon te Tia Tei ni kaokaki 
nako Banaba.  Ngaia ti tabeka te 
karautaeka nakon te Tia Tei ae e 
karineaki ao nakoia kaain 
Banaba.  Ma i aon kawaina ni 
manga mwananga te tia 
kakaraoa te ukeuke n te tiaata ae 
i mwaira, ko rabwa te Tia 
Babaire. 
 
Tibiika:  Te Tia Tei mai 
 
Mr. Tekiau Aretateta:  Ko rabwa 
te Tibiika.  I kaitaua te Minitita 
are tabena aio are e a tia ni 
kaeka te titiraki ae e kakukurei 
nakoira, are aongkoa are e 
taekinna bwa ara aomata ake a 
aki anaaki n te ririki ae e nako a 
nang kataboroaki nakon te ririki 
ae e na roko.  Ai bon te bubuti te 
Tibiika nakon te Minitita aio, bwa 
e kona n aki manga riiriki te 
aekaki aio.  Ae e bon mwananga 
te tia karaoa te ukeuke mai 
Tarawa bwa e na karaoa te 
ukeuke, ao e a tiku naba i 
Kiritimati n aki roko i Tabuaeran 
ao i Teraina?  Titebo ma taraana 
ao titebo ma Tabuaeran ao 
Teraina e aki nang taraaki n te 
tai aio.  Bon te bubuti nakon te 
Tautaeka, bwa a kona n aki 
manga ririki aio ao ni 

mwannanoa te kangaanga aio 
ngkai ti nang raroa nako. Ara 
tabo e nang raroa nako ao e nang 
kangaanga te reitaki mai ikekei n 
nakomai. Tao ti ngaia aio te 
Tibiika ao I kaitaua riki are e a 
tia ni kabwarabwara te Minitita.  
E rabwa. 
 
Tibiika:  Te Minitita. 
 
Hon. Ioteba Redfern: Te Tia 
Babaire e rabwa reitan riki te 
kan ota i aon te titiraki aei. E 
koaua e aki raroa nako te 
Tautaeka ma are e taekinna te 
Tia Tei, tiaki ana kantaninga te 
Tautaeka bwa a na aki 
tabeakinaki kaain Tabuaeran, 
Teraina ao Banaba te Tia 
Babaire.  Ma iai bukina n aron 
are I a tia ni kabwarabwara ao e 
koaua n aron are e a tia te 
babaire bwa e nang kataboroaki 
ngkanne tibwaia tao n te 
kaukeuke ae i mwaira.  Ngkanne 
e koaua e a wene ngkai bwa 
kanga anga ni kataia ni 
ibuobuoki nakoia kaain taabo 
aikai, bwa a aonga n aki manga 
rotaki n te kangaanga ae ti noria 
n te tai aei.  E koaua te kaibuke, 
ao ngkai te tai aei e a reke aia 
kaibuke are e a bon based i 
Kiritimati.  E nang riai n akea te 
kangaanga n te mwamwananga 
ngkanne i marenan aba aikai.  E 
koaua tao ngkana e a manga 
kaieinaki ma te wanikiba, itera 
nako aika kanga a nang taraaki 
n te tai aei te Tia Babaire.  Ma 
ngkana e bon teimatoa naba n 
tamaroa mwanangan te kaibuke 
mai ikai nako Kiritimati te Tia 
Babaire, ao e na bon akea te 
kangaanga ngkanne ae ti 

kantaningaia ae e na manga riki 
nakon aki karaoan te ukeuke n 
aba aikai.  Ko rabwa. 
 
Tibiika: Te Tia Tei riki mai 
Tabuaeran. 
 
Mr. Tekiau Aretateta: Tao ai 
kabaneana te Tibiika ae ko 
karineaki.  I a kaitau riki nakon 
are e taekinna te Minitita ao tao 
nakon au taeka are mai mwaina, 
ao tao bukina ngke I bon taetae 
ma te tia kaira te ukeuke i aon 
Kiritimati. Ao tuangana bwa e na 
ti tiku i Kiritimati n aki karoko n 
ara abamwakoro, ngaia anne te 
bwai are tao I tabekia bwa te 
tangi n nano man te itera 
mainiku.  I titiraki bwa a kanga 
aroia ara ataeinimwane, ao 
kaekaana a na bon mwananga ni 
kaea Kiritimati.  I taku bwa aio e 
a tibwa karaoaki ngkanne n ara 
itera i mainiku ngkana arona 
bwa e koaua are e taekinna te tia 
kaira te ukeuke.  Ko rabwa te 
Tibiika. 
 
Tibiika:  Te Minitita. 
 
Hon. Ioteba Redfern:  E rabwa te 
Tia Babaire ao ngkana I ti kona 
ni kataia ni ibuobuoki nakon ke 
ni kabwarabwara are e manga 
taekinna te Tia Tei ae e 
karineaki.  Ao e koaua n aron te 
rongorongo ae I anganaki te 
Tibiika man te MTC, ao nanona 
iai ara koraki ake a mwananga 
nako Kiritimati bwa a tauraoi ni 
mwananga nako Tabuaeran ao 
Teraina.  Ao ngkanne iai kanga te 
rongorongo ae e reke irouia ae 
ngaia tao e na aki tiku ni maan 
te kaibuke i nanon ana tai n 

nako Tabuaeran ma Teraina.  Ao 
tao ngkanne manga te 
rongorongo tao mai Tarawa mai 
ikai nakon ara aomata are e a 
mena i Kiritimati n te tai arei.  
Bwa tao ibukin ae e nang aki 
tiku ni maan te kaibuke n aba 
aikai ao ngaia are tao e manga 
roko te rongorongo bwa e nang 
aki mwananga teuare te tia 
karaoa te ukeuke ni karoko i 
Tabuaeran ao Teraina.  Ma ngaia 
ti a bon tabeka te karautaeka  
ikai te Tia Babaire ao ti na 
karokoa te tabeaianga ke ana 
tabeaianga te Tautaeka ae e 
abwabwaki nakon te MTC bwa e 
riai n tara naba te itera aei, ao 
tera ngke e na aki manga oki 
nakon taai aika i mwaira te Tia 
Babaire.  Ko rabwa. 
 
Tibiika: Ao N nang kabwara te 
Auti ni karokoa te aoa 10:00 am 
nakon te moaningabong 
ningabong. E a bwara te Auti. 
  
 
 
 
 
 
 
  


